
ᐱᒋᐊᕐᓂᕕᓂᐊ  

 
ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑕ ᐃᓗᐊᓃᑦᑐᖅ ᓈᓴᐅᑎᓕᒃ 24 ᐃᒪᐃᓕᖓᔪᖅ: 

 

(1) ᐅᖃᐅᓯᓕᕆᓂᕐᒧᑦ ᑲᒥᓴᓇ, ᑕᖅᑭᑦ 12 ᐊᕐᕌᒍᑕᒫᖅ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓗᐊᓂ, 

ᐋᖅᑭᒃᓱᐃᖃᑦᑕᕐᓂᐊᖅᐳᖅ ᐊᒻᒪ ᒪᓕᒐᓕᐅᕐᕕᐅᑉ ᐅᖃᖅᑎᖓᓐᓄᑦ ᑐᓐᓂᖅᑯᑎᖃᖃᑦᑕᕐᓂᐊᖅᐳᖅ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ, ᐅᓂᒃᑲᐅᓯᖃᕐᓗᑎᒃ ᖃᓄᐃᓕᐅᖃᑦᑕᓚᐅᕐᒪᖔᖅ ᑎᑎᕋᕐᕕᖓᓂ ᐊᒻᒪ 

ᐊᕐᕌᓂᐅᓚᐅᖅᑐᖅ ᖃᓄᐃᑦᑐᓂᒃ ᐱᔭᒃᓴᖃᓚᐅᕐᒪᖔᖓ ᐅᖃᐅᓯᓕᕆᓂᕐᒧᑦ ᑲᒥᓴᓇ, ᐅᑯᐊ 

ᐃᓚᓕᐅᑎᓗᓂᒋᑦ 

(a) ᑎᒃᑯᐊᖅᓯᓂᖅ ᐊᒻᒪ ᖃᓄᐃᓕᐅᖃᑦᑕᓚᐅᕐᒪᖔᖓ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑲᐃᓐᓇᖅᑐᖅ 

ᐅᕝᕙᓘᓐᓃᑦ ᐊᔾᔨᐅᓐᖏᑦᑐᖅ ᐊᑐᕐᓗᒍ ᐅᖃᐅᓯᓕᕆᓂᕐᒧᑦ ᑲᒥᓴᓇ ᐊᕐᕌᓂᐅᓚᐅᖅᑐᖅ; 

(b) ᐅᓂᒃᑲᐅᓯᖃᕐᓗᓂ ᐊᒻᒪ ᓇᓗᓇᐃᖅᓯᓗᓂ ᖃᔅᓯᑦ ᖃᓄᐃᑦᑐᓪᓗ ᑐᒃᓯᕋᐅᑏᑦ ᐊᒻᒪ ᐱᔪᒪᔾᔪᑏᑦ 

ᐱᔭᐅᓚᐅᕐᒪᖔᖏᑦ ᑖᓐᓇ ᐱᖁᔭᕐᔪᐊᖅ ᐊᑐᕐᓗᒍ ᐊᒻᒪ ᐃᓄᐃᑦ ᐅᖃᐅᓯᖏᑕ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ, ᖃᓄᐃᓕᖓᓕᕐᒪᖔᖏᑦ ᐋᖅᑭᒃᑕᐅᓚᐅᕐᒪᖔᖏᓪᓗ 

ᑐᒃᓯᕋᐅᑏᑦ ᐅᕝᕙᓘᓐᓃᑦ ᐱᔪᒪᔾᔪᑏᑦ ᑕᒪᑐᒪᓂ ᐊᕐᕌᒎᓚᐅᖅᑐᒥ, ᐊᒻᒪ ᑐᓴᐅᒪᔾᔪᑏᑦ ᐱᔾᔪᑎᓖᑦ 

ᐊᑐᓕᖁᔭᓕᐅᕆᐊᖃᓚᐅᕐᓂᖓ ᐅᖃᐅᓯᓕᕆᓂᕐᒧᑦ ᑲᒥᓴᓇ ᖃᐅᔨᓴᖅᑕᐅᔭᕆᐊᓕᒃ 

ᐊᑐᖅᑕᐅᓚᐅᓐᖏᑎᓪᓗᒍ; ᐊᒻᒪ 

(c) ᐊᑐᓕᖅᑎᑦᑎᓂᕐᒧᑦ ᐱᔪᓐᓇᐅᑎᓂ ᐊᑐᕐᓗᓂᐅᒃ ᖃᐅᔨᓴᕐᓂᖅ ᖃᓄᑎᒋ ᐊᑑᑎᖃᓚᐅᕐᒪᖔᖓ 

ᐊᒻᒪ ᐱᔭᒃᓴᖅᑖᕆᓯᒪᔭᖏᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᒧᑦ, ᐅᖃᐅᓯᓕᕆᓂᕐᒧᑦ ᑲᒥᓴᓇ  

ᐊᑐᓕᖁᔭᓕᐅᓚᐅᕐᒪᖔᖓ ᐊᓯᔾᔨᖅᑕᐅᖁᔨᓗᓂ ᐊᓯᔾᔨᓪᓗᐊᕐᓂᕋᐃᑎᓗᒍᓗ ᑕᒪᓐᓇ 

ᐱᖁᔭᕐᔪᐊᖅ ᐊᑐᖅᑕᐅᑦᑎᐊᒃᑲᓐᓂᕈᓐᓇᕐᓂᐊᕐᒪᑦ ᐅᕝᕙᓘᓐᓃᑦ ᐃᓄᐃᑦ ᐅᖃᐅᓯᖏᑕ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ. 

 

(2) ᐅᖃᖅᑎ ᐊᔪᕐᕈᓇᓐᓃᑐᐊᖅᐸᑦ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᖃᑦᑕᕐᓂᐊᖅᐳᖅ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂᒃ. 

 

ᐃᓄᐃᑦ ᐅᖃᐅᓯᖏᑕ ᓴᐳᒻᒥᐅᓯᖅᑕᐅᓯᒪᓂᖓᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 23 ᐃᒪᐃᓕᖓᕗᖅ: 

 

(1) ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓂᐅᖅᑏᑦ ᐱᓪᓚᕆᒋᐊᓖᑦ, ᐃᓗᐊᓂ ᑕᓪᓕᒪᐅᔭᖏᐊᖅᑐᓂ ᑕᖅᑭᓂ 

ᑮᓇᐅᔭᓕᕆᓂᕐᒧ ᐊᕐᕌᒍᑕᒫᑦᓯᐅᑎ, ᐊᑐᐃᓐᓇᐅᕈᑎᑦᓯᓗᑎᒃ ᐊᒻᒪᓗ ᑐᓂᓯᓪᓗᑎᒃ ᒥᓂᔅᑕᕐᒧ ᐊᒻᒪᓗ 

ᐅᖃᖅᑎᓯᔨᒻᒧᓗ ᒪᓕᒐᓕᐅᕐᕕᒻᒥ ᐊᕐᕌᒍᓕᒪᑦᓯᐅᑎᓐᓂ ᐅᓂᒃᑳᓕᐊᖑᓯᒪᔪᓐᓂ ᐱᓕᕆᐊᕆᔭᐅᔪᓐᓂ 

ᑕᒪᒃᑯᓂᖓ ᐱᖁᔭᓕᐅᕈᓐᓇᐅᑎᑎᒍᑦ ᐱᓕᕆᐊᑦᓴᐃᑦ ᐊᒻᒪᓗ ᐊᑐᕈᑎᒋᓪᓗᒋ ᐱᖁᔭᓕᐅᕈᓐᓇᐅᑎᑎᒍ 

ᐱᔪᓐᓇᐅᑎᓐᓂ, ᐃᓚᖃᓯᐅᑎᓪᓗᒋ ᖃᐅᔨᓴᒍᑎᓐᓃᑐᓂ:  

(a) ᑖᒃᑯᐊ ᐱᓕᕆᐊᒃᓴᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐱᓕᕆᑦᔪᑎᐅᑎᓪᓗᒋ 

ᑮᓇᐅᔭᓕᕆᓂᕐᒧ ᐊᕐᕌᒍᑕᒫᑦᓯᐅᑎ;  

(a.1) ᐊᓯᐅᓕᑦᑎᓯᒪᔪᓐᓂ ᐅᕝᕙᓘᓐᓃᑦ ᓇᐃᓪᓕᑎᑦᓯᒪᔪᓐᓂ, ᑖᒃᑯᐊ ᐃᓄᐃᒃ  ᐅᖃᐅᓯᖏᓐᓂᒃ  

ᑕᐃᒎᓯᓕᐅᖅᑏᑦ ᐃᓱᒪᖅᓴᓯᐅᒍᑎᖃᕐᓗᑎᒃ ᓈᒻᒪᓇᖅᓯᒪᔪᓐᓂ, ᐅᓂᒃᑳᓕᐊᕕᓂᕐᓂ 

ᐅᕝᕙᓘᓐᓃᑦ ᐊᑐᓕᖁᔭᐅᔪᓐᓂ ᑐᓂᓯᓐᓂᖅ ᐅᕝᕙᓗ ᐅᖃᐅᑦᔭᐅᓂᒃᑯ ᐊᑐᐃᓐᓇᐅᑎᑦᓯᓂᕐᒥ 

ᒥᓂᔅᑕᕐᒧ ᑖᑦᓱᒪ ᑎᑎᕋᖅᓯᒪᔫᑉ ᐊᕕᓐᓂᖓᓂ 17(1)(f), ᐱᑕᖃᑐᐊᖅᐸ;  

(b) ᐱᔾᔪᑎᒋᔭᖏᑦ ᐱᔭᕇᓐᓂᖓᑕ;  

(c) ᖃᐅᔨᓴᕈᑕᐅᔪᓂᒃ ᓇᓗᓇᐃᔭᐃᓂᖅ ᓴᙱᓂᖏᓐᓂ ᐅᕝᕙᓘᓐᓃᑦ ᐱᒋᐊᓕᖏᓐᓂᒃ ᐃᓄᐃᑦ 

ᐅᖃᐅᓯᖏᓐᓂᒃ;  

(d) ᓯᕗᓪᓕᐅᑦᔨᒋᐊᓕᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᒻᒪᓗ ᐊᓯᑦᔨᑕᐅᓂᖏᑕ 

ᓯᕗᓪᓕᐅᔾᔭᐅᓪᓗᑎᒃ ᐅᕝᕙᓘᓐᓃᑦ ᓂᕆᐅᓂᖃᕐᓗᑎᒃ ᐊᓕᐊᓇᐃᒋᔭᖏᓐᓄ 

ᐊᑐᓐᓂᖃᑦᓯᐊᓂᖓᓄ ᑭᐅᑦᔪᑎᖓᑕ ᐱᒋᐊᓕᖏᓐᓂ ᐃᓄᐃᑦ ᐅᖃᐅᓯᖏᓐᓂᒃ;  

(e) ᐊᓯᖏ ᖃᐅᔨᒪᑦᔪᑎᑦᓴᓂ ᒥᓂᔅᑕᐅᑦ ᒪᓕᖁᔭᖏᓐᓂ. 

 

(2) ᐅᖃᑦᑎᑦᓯᔨ ᐱᑦᔪᑎᖃᑦᑎᓯᒍᓐᓇᐳᖅ ᐊᕐᕌᒍᑕᒪᖅᓯᑎᓐᓂ ᐅᓂᒃᑳᓕᐊᓂ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑎᖏᓐᓄᑦ ᑐᓂᔭᐅᒍᓐᓇᓗᑎᒃ ᑭᖑᓂᐊᒍ ᒪᓕᒐᓕᐅᕐᕕᑯᓐᓄ ᐱᓕᕆᐊᕆᖃᒍᓐᓇᓯᑐᐊᕐᒪᑕ. 

 

ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᓄᕕᐱᕆ 9, 

2015-ᒥ.  2012-2013, 2013-2014 ᐊᒻᒪ 2014-2015 ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐊᕐᕌᒍᑕᒫᖅᓯᐅᑎᖏᑦᑕ ᐅᓂᒃᑳᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᓄᕕᐱᕆ 5, 2015-ᒥ. 

 

ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓄᑦ ᑲᑎᒪᔨᕋᓛᑦ ᒪᓕᒐᖏᑦ 

ᐅᖃᖅᓯᒪᔪᑦ ᐱᔭᒃᓴᖅᑖᖅᑎᑕᐅᓯᒪᓂᕋᖅᖢᒋᑦ ᕿᒥᕐᕈᓇᖃᑦᑕᕐᓂᕐᒥᒃ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᒻᒪ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᕿᒥᕐᕈᓇᖃᑦᑕᕐᓂᐊᕐᓗᑎᒃ. 

 

ᐅᖃᐅᓯᓕᕆᓂᕐᒧᓐ ᑲᒥᓴᓇᐅᑉ ᐱᓕᕆᐊᒃᓴᒫᖏᑦ ᐋᖅᑭᑦᑕᐅᓯᒪᔪᑦ ᒪᕐᕉᓐᓄᒃ ᓄᓇᕗᒥ ᒪᓕᒐᓕᐊᖑᓯᒪᔫᓐᓄᒃ: 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᓴᐳᔾᔨᓂᕐᒧᓐ ᐱᖁᔭᖅ, ᑖᒃᑯᐊ ᑕᒪᒃᑮᒃ 

ᑲᔪᓯᑎᑕᐅᔪᔫᒃ 2008−ᒥ ᐊᐃᑉᐹᓂᑦ ᒪᓕᒐᓕᐅᖅᑎᓄᑦ ᓄᓇᕗᒥ. ᓄᓇᕘᓪᓕ ᓄᑖᖁᑎᖓ ᐃᓕᑕᕆᔭᐅᓯᒪᔪᑦ 

ᐅᖃᐅᓰᑦ ᐱᖁᔭᖓ ᐊᑐᓕᓚᐅᖅᓯᒪᔪᖅ ᐄᐳᕈ 1, 2013-ᖑᑎᓪᓗᒍ, ᐊᒻᒪᓗ ᑕᐃᓐᓇ ᐃᓄᐃᑦ ᐅᖃᐅᓯᖏᓐᓂᑦ 

ᓴᐳᔾᔨᓂᕐᒧᓐ ᐱᖁᔭᖅ ᐊᑐᓕᖅᑎᑕᐅᕙᓪᓕᐊᓯᒪᑎᓪᓗᒍ.  

 

ᐅᖃᐅᓯᓕᕆᓂᕐᒧᓐ ᑲᒥᓴᓇᐅᔪᖅ ᓄᓇᕗᒥ ᐱᖓᓱᓪᓗᐊᑕᕐᓂᒃ ᐱᓕᕆᐊᒃᓴᒫᖃᕐᒪᓐ: ᖃᐅᔨᓴᕐᓂᖅ 

ᐋᖅᑮᖃᑎᒌᑦᑎᑦᑎᒐᓱᐊᕐᓂᕐᓗ ᐃᓱᒫᓘᑎᑦ ᐱᓪᓗᒋᑦ ᐱᔾᔪᑎᓖᑦ ᐅᖃᐅᓯᕐᒧᓐ ᐱᔪᓐᓇᐅᑎᓂᒃ, 

ᑐᑭᒧᐊᑦᑎᑦᑎᖃᑦᑕᕐᓗᓂ ᐃᑲᔪᖅᓰᖃᑦᑕᕐᓗᓂᓗ ᑎᒥᕈᓘᔭᕐᓂᒃ ᐃᖅᑲᓇᐃᔭᖅᕕᐅᔪᓂᓪᓗ ᒪᓕᒋᐊᖃᖅᑕᖏᓐᓂᑦ 

ᐱᓕᕆᐊᕆᒋᐊᖃᖅᑕᖏᓐᓂᓪᓗ ᐱᓪᓗᒋᑦ ᐅᖃᐅᓯᕐᒧᓐ ᐱᔪᓐᓇᐅᑏᑦ, ᐊᒻᒪᓗ ᐊᓪᓚᕝᕕᖓᑕ ᐊᐅᓚᑕᐅᓂᖓᓂᒃ. 

 

ᐃᓗᐃᑦ ᐅᖃᐅᒥᖏᓐᓂᒃ ᑕᐃᒎᓯᓕᐅᖅᑏᑦ ᓴᖅᑭᑕᐅᓚᐅᖅᓯᒪᔪᑦ ᓯᑎᐱᕆ 19, 2009-ᒥ, ᐊᑐᖅᖢᒍ ᐃᓄᐃᑦ 

ᐅᖃᐅᓯᖏᑕ ᓴᐳᒻᒥᐅᓯᖅᑕᐅᓯᒪᓂᖓᓄᑦ ᐱᖁᔭᕐᔪᐊᖅ, ᐃᓄᐃᑦ ᐅᖃᐅᓯᖓᑦᑕ ᖃᐅᔨᒪᔭᐅᓂᖓ 

ᓴᖅᑭᔮᕐᓂᖅᓴᐅᓕᕈᓐᓇᕐᓂᐊᕐᒪᑦ ᐊᒻᒪ ᖃᐅᔨᒪᔨᑕᕆᔭᐅᔪᓂᒃ ᐊᑐᐃᓐᓇᖅᑕᖃᕐᓂᐊᕐᒪᑦ, ᐊᒻᒪ 

ᐃᓱᒪᒃᓴᖅᓯᐅᕈᑎᖃᖃᑦᑕᕐᓗᑎᒃ ᐃᓱᒪᓕᐅᕈᑎᖃᖃᑦᑕᕐᓗᑎᒡᓗ ᐃᓄᐃᑦ ᐅᖃᐅᓯᖏᑦᑕ ᐊᑐᖅᑕᐅᓂᖓᓂᒃ, 

ᐱᕙᓪᓕᐊᑎᑕᐅᓂᖓᓂᒃ ᐊᒻᒪ ᐊᔾᔨᒌᒡᔫᒥᓕᖅᑎᑕᐅᕙᓪᓕᐊᓂᖓ. 

 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐱᔭᒃᓴᖅᑖᖅᑎᑕᐅᓯᒪᕗᑦ ᐋᖅᑭᒃᓱᐃᓗᑎᒃ ᐊᖏᖅᓯᔨᐅᓗᑎᒡᓗ ᐅᖃᐅᓯᖅᑕᑦ 

ᐊᔾᔨᒌᓕᖅᑎᑕᐅᕙᓪᓕᐊᓂᖏᓐᓂᒃ ᐊᒻᒪ ᐅᖃᐅᓯᕐᓂᒃ ᐊᑐᖅᑕᐅᒡᒍᔪᓂᒃ ᐃᓄᒃᑐᑦ, ᖃᐅᔨᓴᐃᔨᐅᖃᑦᑕᕐᓗᑎᒃ ᐊᒻᒪ 

ᑎᑎᕋᖅᐸᓪᓕᐊᔨᐅᓗᑎᒃ ᐃᓄᐃᑦ ᐅᖃᐅᓯᑐᖃᖏᑎᑐᑦ ᐅᖃᐅᓯᖅᑕᓂᒃ, ᐋᖅᑭᒃᓱᐃᕙᓪᓕᐊᔨᐅᓗᑎᒃ ᒪᓕᒐᓂᒃ ᐃᓄᐃᑦ 

ᐅᖃᐅᓯᖓᑦ ᒪᑭᒪᑦᑎᐊᕈᓐᓇᖁᓪᓗᒍ, ᐃᑲᔪᖅᓱᐃᔨᐅᓗᑎᒃ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐊᒻᒪ ᐊᓯᖏᓐᓂᒃ 

ᑎᒥᓐᖑᖅᑎᑕᐅᓯᒪᔪᓂᒃ ᐋᖅᑭᒃᓱᐃᕙᓪᓕᐊᑎᓪᓗᒋᑦ ᐅᖃᐅᓯᖅᑕᕐᓂᒃ ᐊᒻᒪ ᖃᓄᑎᒋ ᐃᓄᒃᑎᑑᕈᓐᓇᕐᓂᖓ 

ᓱᑯᑦᑎᐊᓃᒻᒪᖔᖓ ᖃᐅᔨᓴᐅᑎᓂᒃ, ᖃᐅᔨᓴᐃᖃᑦᑕᕐᓗᑎᒡᓗ ᖃᓄᐃᓕᖓᓕᕋᓗᐊᕐᒪᖔᖓ ᐃᓄᐃᑦ ᐅᖃᐅᓯᖓᑦᑕ 

ᐊᑐᖅᑕᐅᖃᑦᑕᕐᓂᖓ ᓄᓇᕗᒻᒥ, ᐊᒻᒪ ᐃᓕᓴᕆᔭᐅᖃᑦᑕᕐᓗᑎᒃ ᓄᓇᕗᒻᒥᐅᑕᐃᑦ ᐱᕙᓪᓕᐊᑎᑦᑎᓪᓚᕆᖃᑦᑕᖅᑐᑦ 

ᐃᓄᐃᑦ ᐅᖃᐅᓯᖓᓐᓂᒃ. 

 

ᔫᓂ 2015-ᖑᑎᓪᓗᒍ, ᑲᑎᒪᔨᕋᓛᑦ ᓇᓗᓇᐃᖅᓯᓚᐅᖅᓯᒪᔪᑦ ᑕᓚᕖᓴᒃᑰᑲᐅᑎᒋᓗᑎᒃ ᓈᓚᖕᓂᖃᕐᓂᐊᕐᓂᕋᖅᖢᑎᒃ 

2015 ᐅᑭᐊᒃᓵᖓᓂ, ᓈᓚᒍᑎᖃᕐᓗᑎᒃ ᓄᑕᐅᓂᖅᐹᓂᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕕᓂᖏᓐᓂᒃ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ ᐊᒻᒪ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ. 

ᓄᕕᐱᕆ 24-25, 2015-ᒥ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᒻᒪ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 

ᑎᑎᕋᕐᕕᖓᓐᓂᓐᖔᖅᑐᑦ ᑲᑎᒪᔨᕋᓛᑦ ᓵᖓᓐᓃᓚᐅᖅᑐᑦ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ.  ᑲᑎᒪᔨᕋᓛᑦ 

ᑕᓚᕖᓴᒃᑯᑦ ᑕᑯᒃᓴᐅᑲᐅᑎᒋᓚᐅᖅᑐᑦ ᓄᓇᕗᓕᒫᒥ ᐊᒻᒪ ᑕᖅᑲᒃᑯᓄᖓ ᐃᓄᖕᓄᑦ ᒪᑐᐃᖓᓚᐅᖅᖢᑎᒃ 

ᐱᕙᓪᓕᐊᔪᓕᕆᔨᒃᑯᓐᓄᓪᓗ.  ᑲᑎᒪᔨᕋᓛᑦ ᓈᓚᖕᓂᕆᓚᐅᖅᑖᑕ ᑲᑎᒪᔾᔪᑎᕕᓂᖏᑦ ᒪᓕᒐᓕᐅᕐᕕᐅᑉ ᖃᕆᓴᐅᔭᒃᑯᑦ 

ᐃᑭᐊᖅᑭᕕᖏᑦᑎᒍᑦ ᐱᕕᒃᓴᑦ. 

ᐅᔾᔨᕆᔭᕗᑦ ᐊᑐᓕᖁᔭᓪᓗ 

 
ᐱᔾᔪᑎ:  ᐅᑭᐅᖅᑕᖅᑐᒥ ᑎᒥᓐᖑᖅᑎᑕᐅᓯᒪᔪᑦ ᐱᕙᓪᓕᐊᑎᓯᒪᔭᖏᑦᑕ ᐊᑐᓕᖅᑎᑕᐅᓂᖏᑦ 

 

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 22 ᐃᒪᐃᓕᖓᔪᖅ: 

 

(1) ᐅᖃᐅᓯᓕᕆᓂᕐᒧᑦ ᑲᒥᓴᓇ ᐱᔭᒃᓴᖅᑖᖅᑎᑕᐅᓯᒪᕗᖅ ᐃᓘᓐᓇᖏᓐᓂᒃ ᐊᐅᓚᔾᔭᐃᖃᑦᑕᕐᓗᓂ ᐊᒻᒪ 

ᐱᓕᕆᐊᖃᖃᑦᑕᕐᓗᓂ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐱᔪᓐᓇᕐᓂᖅᑖᕆᓯᒪᔭᖏᑦ ᐊᑐᕐᓗᓂᒋᑦ, ᐅᖃᐅᓰᑦ 

ᐃᓕᓴᕆᔭᐅᓯᒪᔪᑎᒍᑦ ᐱᔪᓐᓇᐅᑏᑦ, ᖃᓄᐃᓐᓂᖓ ᐊᒻᒪ ᐱᔪᓐᓇᕐᓂᖏᑦ ᐃᓕᓴᕆᔭᐅᓯᒪᓂᐊᕐᒪᑕ, ᐊᒻᒪ 

ᐱᔭᒃᓴᖅᑖᕆᓯᒪᔭᓂ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐃᓗᓕᖏᓐᓃᑦᑐᑦ ᒪᓕᒃᑕᐅᒐᓗᐊᕐᒪᖔᖏᑦ. 

 

(2) ᓈᓴᐅᑎᓕᒃ (1) ᐃᓗᓕᖏᓐᓂ ᑭᒡᓕᓕᐅᖅᑕᐅᓯᒪᓐᖏᓪᓗᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 

ᐱᔭᒃᓴᖅᑖᕆᓯᒪᔭᖏᑦ ᐅᑯᓂᖓ ᐃᓗᓕᖃᖃᓯᐅᔾᔨᓯᒪᕗᑦ 

(a) ᖃᐅᔨᓴᐃᖃᑦᑕᕐᓗᓂ ᐅᑯᐊ ᐅᕝᕙᓘᓐᓃᑦ ᐊᓯᓕᒫᖏᑦ ᐱᖁᔭᕐᔪᐊᑦ, ᒪᓕᒐᑦ, ᐊᑐᐊᒐᑦ ᐅᕝᕙᓘᓐᓃᑦ 

ᐱᕙᓪᓕᐊᔾᔪᓰᑦ ᐱᔾᔪᑎᓖᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᓂᒃ ᑕᐃᒫᑦᑎᐊᖅ ᐊᐅᓚᑕᐅᒐᓗᐊᕐᒪᖔᖏᑦ, 

ᐊᒻᒪ ᐅᓂᒃᑲᐅᑎᓕᐅᖃᑦᑕᕐᓗᓂ ᖃᓄᐃᑦᑐᓂᒃ ᓴᖅᑭᑦᑐᖃᓚᐅᕐᒪᖔᖓ ᖃᐅᔨᓴᐃᓚᐅᖅᑎᓪᓗᒍ ᐊᒻᒪ 

ᐊᑐᓕᖁᔭᓕᐅᕆᐊᖃᕈᓂ ᐊᑐᓕᖁᔭᓕᐅᕐᓗᓂ; 

(b) ᐋᖅᑭᒃᓱᐃᕙᓪᓕᐊᓗᓂ ᖃᓄᐃᑦᑐᑐᐃᓐᓇᕐᓂᒃ ᒪᓕᒡᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ ᑕᒪᒃᑯᐊ 

ᐊᑐᕆᐊᖃᕌᖓᒥᒃ ᐊᑐᖃᑦᑕᕐᓗᓂᒋᑦ ᐋᖅᑭᒃᓱᐃᓇᓱᒃᑎᓪᓗᒍ ᐃᓱᒫᓘᑕᐅᔪᓂᒃ ᐱᔾᔪᑎᓕᖕᓂᒃ ᖃᓄᖅ 

ᐊᐅᓚᑕᐅᖕᒪᖔᖏᑦ ᐱᖁᔭᕐᔪᐊᑦ, ᐊᑐᐊᒐᑦ ᐅᕝᕙᓘᓐᓃᑦ ᐱᕙᓪᓕᐊᔾᔪᓰᑦ ᐅᖃᐅᓯᓕᕆᓂᕐᒧᑦ 

ᑐᕌᖓᔪᑦ; ᐊᒻᒪ 

(c) ᓂᓪᓕᐅᑎᖃᖃᑦᑕᕐᓗᓂ ᐅᑭᐅᖅᑕᖅᑐᒥ ᑎᒥᓐᖑᖅᑎᑕᐅᓯᒪᔪᑦ ᓄᓇᓖᓪᓗ ᒐᕙᒪᖏᑦᑕ 

ᐊᑐᓕᖅᑎᑦᑎᕙᓪᓕᐊᓂᖏᑦ ᐊᑐᖃᑦᑕᕐᓂᖏᓪᓗ ᐅᑯᐊ ᐱᖁᔭᕐᔪᐊᑦ ᐊᑐᕐᓗᓂᒋᑦ, ᐊᒻᒪ ᖃᓄᑎᒋ 

ᒪᓕᒃᓯᒪᑎᒋᖕᒪᖔᖏᑦ ᐅᑯᐊ ᐱᖁᔭᕐᔪᐊᑉ ᑐᑭᖏᓐᓂᒃ ᐊᑐᖅᑕᐅᔾᔪᑎᒃᓴᕕᓂᖏᓐᓂᒡᓗ. 

 

(3) ᐅᖃᐅᓯᓕᕆᓂᕐᒧᑦ ᑲᒥᓴᓇ ᐊᓯᖏᓐᓂᒃ ᐱᔪᓐᓇᐅᑎᓂᒃ ᐊᑐᖃᑦᑕᕐᓂᐊᖅᐳᖅ ᐊᒻᒪ ᐱᓕᕆᐊᖃᖃᑦᑕᕐᓗᓂ 

ᐊᓯᖏᓐᓂᒃ ᑕᐃᒫᒃ ᑎᓕᔭᐅᓯᒪᓂᓂ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑎᓪᓗᒍ ᐅᑯᑎᒎᓇᖅ ᐊᒻᒪ ᐊᓯᖏᓐᓄᑦ 

ᐱᖁᔭᕐᔪᐊᖅᑎᒍᑦ. 

 

ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᐅᓯᖅᓯᓯᒪᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 28 ᐃᒪᓐᓇ ᐅᖃᖅᓯᒪᕗᖅ: 

 

(1) ᐅᖃᐅᓯᓕᕆᓂᕐᒧ ᑲᒥᓯᓇ ᐱᓪᓚᕆᒋᐊᓕᒃ ᐃᓘᓐᓇᐃᓂ ᐱᓕᕆᐊᖃᓂᐊᖅᑯᖅ ᐊᒻᒪᓗ ᖃᓄᐃᓕᐅᕈᑎᓂᒃ 

ᐃᓗᐊᓂ ᐊᐅᓚᑦᓯᔨᒋᔭᐅᔪᓂ ᐅᖃᐅᓯᓕᕆᓂᐅᑦ ᑲᒥᓯᓇᖓ ᓇᓗᓇᐃᖅᓯᓯᒪᑦᓯᐊᕐᓗᓂ ᐱᔪᓐᓇᐅᑎᓂ, 

ᐃᓕᑕᕆᔭᐅᑦᔪᑎᓐᓂ ᐊᒻᒪᓗ ᐱᔪᓐᓇᓂᖃᕈᑕᐅᔪᓐᓂ ᓴᖅᑭᑕᕕᓂᕐᓂ ᑖᑦᓱᒪ ᐱᖁᔭᐅᑦ ᒪᓕᑦᓯᒪᑦᓯᐋᑐᒻᒥ 

ᐃᓄᐃᑦ ᐅᖃᐅᓯᖏᓐᓂᒃ ᐃᓕᑕᕆᔭᐅᓯᒪᔪ ᐊᒻᒪᓗ ᐱᓕᕆᓂᖓᓂ. 

 

(2) ᐅᖃᐅᓯᓕᕆᓂᐅᑦ ᑲᒥᓯᓇᖓ ᐱᔪᓐᓇᑐᖅ, ᑐᑦᓯᕋᐅᑎᒻᒥᒃ, ᐅᖃᐅᑦᔪᐃᒍᓐᓇᐳ ᑲᑐᑦᔨᖃᑎᒌᓂ 

ᐱᑦᔪᑎᒋᓪᓗᒍ ᐱᓕᕆᐊᖃᓪᓚᒋᓪᓗᓂ ᐅᕝᕙᓘᓐᓃᑦ ᐅᖃᐅᓯᐅᓪᓗᑎᒃ ᐅᖃᐅᓯᓕᕆᓂᕐᒥ ᑲᒪᓯᓇ 

ᐃᓱᒪᖅᓴᖅᓯᐅᒍᑎᑦᓯᐊᒍᖏᒻᒪ ᒪᓕᑦᑕᐅᓂᕆᔭᖓᓂ ᑖᑦᓱᒪ ᐱᖁᔭᐅᑦ ᐊᒻᒪᓗ ᒪᓕᒐᕋᓛᓂᑦ. 

 

(3) ᑐᑦᓯᕋᐅᑎᒻᒥᒃ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᓄ ᑲᒥᓯᓇ ᐅᖃᐅᓯᓕᕆᓂᐅᑦ 

ᐊᑐᐃᓐᓇᐅᑎᑦᓯᒐᔭᖅᑐᖅ ᐃᑲᔫᑎᑦᓴᓂ ᐃᑲᔪᖅᑐᐃᓗᓂ ᖃᐅᔨᑎᑦᓯᓂᖅ ᐊᒻᒪᓗ ᐊᑐᓐᓂᖃᑦᓯᐊᓂ 

ᐅᑦᑑᑎᒋᓪᓗᒍ ᓴᙱᓂᖓᑕ ᐅᕝᕙ;ᓘᓐᓃᑦ ᐱᓕᕆᐊᖃᕐᓂᐅᑦ ᐱᓕᕆᐊᖓᑕ ᑖᒃᑯᓄᖓ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑯᓐᓄᒃ. 

ᓇᓗᓇᐃᖅᓯᔭᕆᐊᖃᖅᑐᒍᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕆᖃᑦᑕᖅᑕᖏᑦ 

ᐃᓗᓕᖃᐅᕐᓂᖅᓴᐅᓕᕐᒪᑕ ᐊᒻᒪ ᐅᖃᐅᓯᕆᓂᖅᓴᐅᖃᑦᑕᓕᕐᒪᒋᑦ ᑎᑎᕋᕐᕕᖕᒥ ᖃᓄᐃᓕᐅᕐᓂᕆᖃᑦᑕᖅᑕᖏᑦ, 

ᐸᕐᓇᐅᑏᑦ ᐊᒻᒪ ᑭᓱᑦ ᓯᕗᓪᓕᐅᔾᔭᐅᓯᒪᓂᐊᕐᒪᖔᖏᑦ. 

 

2013-2014 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᓂᒃᑲᐅᓯᖃᓚᐅᖅᑐᖅ ᑎᑎᕋᕐᕕᐊᑕ 

“ᐱᕙᓪᓕᐊᔪᒃᑰᖅᑎᑕᕕᓂᕐᓂᒃ ᕿᒥᕐᕈᓇᓚᐅᕐᓂᕐᒥᒃ” ᐊᒻᒪ “ᖃᕆᓴᐅᔭᐅᑉ ᐃᑭᐊᖅᑭᕕᖓᒍᑦ ᕿᒥᕐᕈᓇᓚᐅᕐᓂᕐᒥᒃ,” 

ᑕᐃᒪᐃᓕᐅᖅᖢᓂ ᑎᑎᕋᕐᕕᖓᑦ ᖃᐅᔨᓴᐃᓚᐅᖅᓯᒪᖕᒪᑕ ᓇᓕᐊᒃ ᒐᕙᒪᒃᑯᑦ ᐱᓕᕆᕝᕕᖏᑦ ᓯᐊᒻᒪᒃᑎᕆᖃᑦᑕᕐᒪᖔᖏᑦ 

ᓴᖅᑭᔮᖅᑎᑦᑎᖃᑦᑕᕐᓂᖏᓪᓗ ᑕᖅᑲᒃᑯᓄᖓ ᖃᐅᔨᒃᑲᐅᑎᓂᒃ ᐊᑐᕐᓗᒋᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ, 

ᑕᐃᒪᐃᑦᑕᕆᐊᖃᕐᒪᑕ ᐅᖃᐅᓰᑦ ᐃ ᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑕ ᐃᓗᐊᒍᑦ ᓈᓴᐅᑎᓕᒃ 11(1). 

 

2013-2014 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᓂᒃᑲᐅᓯᖃᓚᐅᕐᒥᔪᖅ ᑎᑎᕋᕐᕕᐊ 

ᖃᐅᓴᐃᓚᐅᖅᑎᓪᓗᒋᑦ ᓇᓕᐊᒃ ᒐᕙᒪᒃᑯᑦ ᑎᑎᕋᕐᕕᖏᑦᑕ ᑐᑦᑕᕐᕕᖏᑦ ᐊᕕᒃᑐᖅᓯᒪᔪᓃᑦᑐᓪᓘᓐᓃᑦ ᐊᑐᕐᒪᖔᖏᑦ 

ᐅᖃᐅᓰᑦ ᐃᓕᓴᕆᔭᐅᓯᒪᔪᓂᒃ, ᑕᐃᒪᐃᑦᑕᕆᐊᖃᕐᒪᑕ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑕ ᐃᓗᐊᒍᑦ 

ᓈᓴᐅᑎᓕᒃ 12(7)(a). 

 

2012-2013 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᓇᓗᓇᐃᖅᑕᐅᓯᒪᓪᓗᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᓯᕗᕐᖓᓂ 

ᐊᑐᐃᓐᓇᕈᐃᓚᐅᖅᓯᒪᔪᖅ ᑎᑎᕋᕐᕕᐊᑕ 2012-2013 ᐱᓕᕆᕝᕕᑦ ᐊᑐᖃᑦᑕᕐᓂᖏᑕ ᐃᓕᓴᕆᔭᐅᓯᒪᔪᑦ 

ᐅᖃᐅᓯᖏᓐᓂᒃ, ᑕᐃᒪᐃᓕᐅᖅᖢᓂᓗ ᑎᑎᕋᕐᕕᒃ ᖃᐅᔨᓴᐃᔪᓐᓇᖅᓯᓚᐅᖅᑐᑦ ᓇᓕᐊᒃ ᐃᖅᑲᓇᐃᔭᖅᑏᑦ 

ᐱᔪᓐᓇᐅᑎᖏᑦ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕈᓐᓇᕐᓂᖅ ᐊᑐᖅᑕᐅᖃᑦᑕᕐᒪᖔᖓ, ᒪᓕᒃᖢᒍ ᐃᓄᐃᑦ ᐅᖃᐅᓯᖏᑕ 

ᓴᐳᒻᒥᐅᓯᖅᑕᐅᓯᒪᔪᑦ ᐱᖁᔭᕐᔪᐊᖓᑕ ᐃᓗᐊᓃᑦᑐᖅ ᓈᓴᐅᑎᓕᒃ 12(1). 

 

2013-2014 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᑐᓴᐅᒪᔾᔪᑎᓂᒃ ᐊᑐᐃᓐᓇᕈᐃᓚᐅᖅᑐᖅ 

ᐱᔾᔪᑎᓕᖕᓂᒃ 6 ᐃᓱᒫᓘᑎᒋᔭᐅᔪᓂᒃ ᖃᓄᖅ ᐱᖁᔭᕐᔪᐊᑦ, ᐊᑐᐊᒐᑦ ᐱᕙᓪᓕᐊᔾᔪᓰᓪᓘᓐᓃᑦ ᐅᖃᐅᓯᓕᕆᔪᑦ 

ᐱᔭᐅᓚᐅᕐᒪᖔᖏᑦ 2013-2014 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. 

 

ᓇᓗᓇᐃᖅᓯᔭᕆᐊᖃᕐᒥᔪᒍᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ “ᖃᐅᔨᓴᐃᔾᔪᓯᑦᑕ ᐱᕙᓪᓕᐊᔾᔪᓯᖏᑦ” ᑎᑎᖅᑲᑦ 

ᐊᑐᐃᓐᓇᕈᖅᑕᐅᓯᒪᖕᒪᑕ ᖃᕆᓴᐅᔭᑉ ᐃᑭᐊᖅᕿᕕᖓᒍᑦ, ᑖᒃᑯᐊᓗ ᓇᓗᓇᐃᖅᓯᓯᒪᓪᓗᑎᒃ ᖃᓄᐃᑦᑐᓂᒃ 

ᑐᖏᓕᕇᒃᓱᖅᓯᒪᔪᓂᒃ ᐊᑐᖃᑦᑕᕐᒪᖔᖏᑦ ᐃᓱᒫᓘᑕᐅᔪᒥᒃ ᑎᑎᕋᕐᕕᖕᒧᐊᖅᓯᔪᖃᖅᐸᑦ.  ᑖᒃᑯᐊ ᑎᑎᖅᑲᑦ 

ᐃᒪᐃᓕᖓᔪᑦ: 

 

“ᐅᖃᐅᓯᓕᕆᓂᕐᒧᑦ ᑲᒥᓴᓇ ᖃᐅᔨᒃᑲᐃᓂᐊᖅᐳᖅ ᑕᐃᒃᑯᓂᖓ ᐃᓱᒫᓘᑎᖃᖅᑐᓂᒃ ᖃᓄᐃᑦᑐᓂᒃ 

ᓇᓖᕌᕈᑎᓂᒃ ᐊᑐᕈᓐᓇᕐᒪᖔᖏᑦ ᐊᖏᖃᑎᒌᒍᓐᓇᐃᓪᓕᔪᖃᖅᑎᓪᓗᒍ.  ᐊᖏᖃᑎᒌᒍᓐᓇᐃᓪᓕᔫᒃ 

ᐊᑯᓐᓂᖅᓱᖅᑎᖃᕈᒪᒃᐸᑕ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᕝᕙᓘᓐᓃᑦ ᑭᒡᒐᖅᑐᐃᔨᐊ ᑕᒪᑐᒪ 

ᐱᕙᓪᓕᐊᓂᕆᓂᐊᖅᑕᖏᓐᓂᒃ ᑐᑭᒧᐊᒃᑎᒋᔭᐅᓂᐊᖅᐳᖅ.” 

 

ᓇᓗᓇᐃᖅᓯᔭᕆᐊᖃᕐᒥᒍᔪᑦ 2013-2014 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᒥᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ 

ᐊᑐᓕᖁᔭᓕᐅᖅᐳᖅ ᒪᓕᒐᐃᑦ ᐊᖏᖅᑕᐅᖃᑦᑕᖁᓪᓗᒋᑦ ᐊᒻᒪ ᓴᖅᑭᑕᐅᖃᑦᑕᕐᓗᑎᒃ ᐅᖃᐅᓯᓕᕆᓂᕐᒧᑦ ᐱᔨᑦᑎᕈᑏᑦ 

ᐊᒻᒪ ᑐᓴᒐᒃᓴᑦ ᐊᑐᐃᓐᓇᕈᖅᑎᑕᐅᔪᑦ ᓄᓇᓕᖕᓂ. ᐅᖃᐅᓯᓕᕆᓂᕐᒧᑦ ᑲᒥᓴᓇ ᐊᑐᓕᖁᔭᓕᐅᓚᐅᕐᒥᔪᖅ 

ᐅᖃᐅᓯᓕᕆᓂᕐᒧᑦ ᒥᓂᔅᑕ ᐃᖅᑲᓇᐃᔭᖃᑎᖃᖁᓪᓗᒍ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ ᐊᒻᒪ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑎᒃᑯᓐᓂᒃ ᐋᖅᑭᒃᓱᐃᕙᓪᓕᐊᓂᐊᕐᒪᑕ ᐃᓄᐃᑦ ᐅᖃᐅᓯᖏᑦᑕ ᐅᖃᐅᓯᖅᑕᖏᓐᓂᒃ, ᓄᓇᕗᒻᒥ 

ᐄᔭᒐᖅᑖᕐᕕᓕᕆᓂᕐᒧᑦ ᐱᔨᑦᑎᕈᑏᑦ ᓈᒪᓂᖅᓴᐅᓕᕈᓐᓇᕐᓂᐊᕐᒪᑕ, ᐊᑐᓕᖅᑎᑕᐅᓗᑎᒡᓗ ᐊᒡᒍᖅ 3-ᒥ 5-ᒧᑦ ᐃᓄᐃᑦ 

ᐅᖃᐅᓯᖏᑕ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ, ᓴᖅᑭᑦᑎᓗᑎᒃ ᓇᓗᓇᐃᒃᑯᑦᑎᖅᑕᐅᓯᒪᔪᓂᒃ 

ᑐᓵᔩᑦ ᐱᓕᕆᕝᕕᐊᓂᒃ ᐊᑐᕐᓗᒋᑦ ᐃᓘᓐᓇᖏᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ, ᐊᒻᒪ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᖃᓄᐃᓕᐅᖅᑎᐅᓂᖓ ᓴᖅᑭᔮᒃᑲᓐᓂᖁᓪᓗᒍ. 

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦᑕ ᐃᓗᐊᓃᑦᑐᖅ ᓈᓴᐅᑎᓕᒃ 22(2)(c) ᐅᖃᖅᓯᒪᔪᖅ: 

 

“ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐱᔭᒃᓴᖏᑦ ᐅᑯᓂᖓ ᐃᓚᖃᖅᐳᑦ ... ᓂᓪᓕᐅᑎᖃᖃᑦᑕᕐᓗᓂ ᐅᑭᐅᖅᑕᖅᑐᒥ 

ᑎᒥᓐᖑᖅᑎᑕᐅᓯᒪᔪᑦ ᐊᒻᒪ ᓄᓇᓖᑦ ᒐᕙᒪᖏᑦᑕ ᖃᓄᐃᓕᐅᕐᓂᕆᖃᑦᑕᖅᑕᖏᑦ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ 

ᐊᑐᖅᑎᓪᓗᒋᓪᓗ ᐅᑯᐊ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᓂᒃ, ᐊᒻᒪ ᒪᓕᖕᓂᖏᑦ ᐅᑯᐊ ᐱᖁᔭᕐᔪᐊᑉ ᑐᑭᖏᓐᓂᒃ 

ᐱᔾᔪᑎᖏᓐᓂᒡᓗ.” 

 

ᑕᐃᒪᐃᒃᑲᓗᐊᖅᑎᓪᓗᒍ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᐅᖃᖅᓯᒪᓐᖏᑦᑐᖅ, 

ᐅᓂᒃᑲᐅᑎᖃᓚᐅᓐᖏᖢᓂ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ ᓄᕕᐱᕆ 24-25, 2015-ᒥ ᑕᓚᕖᓴᒃᑰᑲᐅᑎᒋᓪᓗᑎᒃ 

ᓈᓚᖕᓂᖏᓐᓂ, ᑎᑎᕋᕐᕕᐊ ᕿᒥᕐᕈᓇᓚᐅᕐᒪᖔᖏᑦ ᓂᓪᓕᐅᑎᖃᓚᐅᕐᒪᖔᖏᓪᓗ ᐅᖃᐅᓯᓕᕆᓂᕐᒧᑦ ᑐᕌᖓᔪᑦ 

ᐱᓕᕆᐊᓐᖑᖅᑎᑕᐅᓯᒪᔪᑦ ᐊᑐᓕᖅᑎᑕᐅᕙᓪᓕᐊᓂᖏᓐᓂᒃ ᐅᕝᕙᓘᓐᓃᑦ ᐊᑐᐊᒐᖏᓐᓂ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖏᓐᓂ ᓄᓇᓖᓪᓗ ᒐᕙᒪᒃᑯᖏᓐᓂ, ᐅᖃᐅᓯᕆᑐᐃᓐᓇᖅᖢᓂᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 

ᐱᔨᑦᑎᕐᓂᖏᑦ ᐱᖁᔭᕐᔪᐊᖅᑎᒍᑦ ᐊᑐᕈᓐᓇᕐᓂᖏᓐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᐊᒻᒪ ᒐᕙᒪᒃᑯᑦ ᐱᖁᔭᕐᔪᐊᖅᑎᒍᑦ 

ᐱᔭᒃᓴᖅᑖᖅᑎᑕᐅᓯᒪᓂᖏᓐᓂᒃ ᑐᓴᒐᒃᓴᓕᒫᑦ ᖃᐅᔨᒃᑲᐅᑏᑦ ᑎᑎᕋᖅᑕᐅᖃᑦᑕᕐᓗᑎᒃ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ 

ᐊᑐᖏᕐᓗᒋᑦ ᐊᑐᕐᓗᒋᑦ ᐊᒻᒪ ᑭᓱᑦ ᐊᑐᐃᓐᓇᕈᖅᑎᑕᐅᔪᑦ ᑐᑦᑕᕐᕕᖕᓂ ᐊᒻᒪ ᐊᕕᒃᑐᖅᓯᒪᔪᑦ ᑐᑦᑕᕐᕕᖏᓐᓂ. 

  

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦᑕ ᐃᓗᐊᓃᑦᑐᖅ ᓈᓴᐅᑎᓕᒃ 13(2)(c) ᐅᖃᖅᓯᒪᕗᖅ:  

 

“ᐅᖃᐅᓯᓕᕆᓂᕐᒧᑦ ᒥᓂᔅᑕ ᐃᒪᐃᓕᐅᖃᑦᑕᕐᓂᐊᖅᐳᖅ ... ᑐᑭᒧᐊᒃᑎᑦᑎᔨᐅᓗᓂ ᐅᖃᐅᓯᓕᕆᓂᕐᒧᑦ 

ᒪᓕᒐᖅᑎᒍᑦ ᐱᓕᕆᐊᖑᔭᕆᐊᓖᑦ ᐊᑐᓕᖅᑎᑕᐅᓂᖏᑦ, ᓇᐅᑦᑎᖅᓲᑏᑦ, ᐊᐅᓚᑦᑎᔾᔪᑏᑦ ᐊᒻᒪ 

ᖃᐅᔨᓴᖅᑕᐅᖃᑦᑕᕐᓂᖏᑦ ᐱᓕᕆᐊᖑᔭᕆᐊᓖᑦ, ᐊᑐᐊᒐᑦ, ᐱᓕᕆᐊᓐᖑᖅᑎᑕᐅᓯᒪᔪᑦ ᐊᒻᒪ ᐱᔨᑦᑎᕈᑏᑦ 

ᐊᑐᐃᓐᓇᕈᐃᖅᑎᑕᐅᕙᒃᑐᑦ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓂᑦ ᐊᒻᒪ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓂ.” 

 

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦᑕ ᐃᓗᐊᓃᑦᑐᖅ ᓈᓴᐅᑎᓕᒃ 13(3)(a) ᐅᖃᖅᓯᒪᕗᖅ:  

 

“ᐅᖃᐅᓯᓕᕆᓂᕐᒧᑦ ᒥᓂᔅᑕ ᐃᒪᐃᓕᐅᖃᑦᑕᕐᓂᐊᖅᐳᖅ, ᐅᖃᖃᑎᒋᓚᐅᕐᓗᓂᒋᑦ ᐅᑭᐅᖅᑕᖅᑐᒥ 

ᑎᒥᓐᖑᖅᑎᑕᐅᓯᒪᔪᑦ ᐊᒻᒪ ᓄᓇᓖᑦ ᒐᕙᒪᒃᑯᖏᑦ, ᐋᖅᑭᒃᓱᐃᓗᓂ ᐊᒻᒪ ᒪᑭᒪᑦᑎᓗᓂ ᐸᕐᓇᐅᑎᓂᒃ 

ᐃᓗᓕᖃᐅᑦᑎᐊᖅᑐᓂᒃ ᐊᑐᖅᑕᐅᓂᐊᖅᑐᓂᒃ ᐊᑐᓕᖅᑎᑦᑎᕙᓪᓕᐊᓂᕐᒥᒃ ᐅᖃᐅᓯᓕᕆᓂᕐᒨᖓᔪᓂᒃ, 

ᐊᑐᐊᒐᓂᒃ, ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᒻᒪ ᐱᔨᑦᑎᕈᑎᓂᒃ ᐊᑐᐃᓐᓇᕈᖅᑎᑕᐅᕙᒃᑐᑦ ᓄᓇᕗᑦ ᒐᕙᒪᒃᑯᑦ 

ᐱᓕᕆᕝᕕᖏᓐᓂᑦ ᐊᒻᒪ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓂᑦ.” 

 

ᐅᔾᔨᕆᔭᕆᐊᖃᕐᒥᔪᒍᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᔪᐊᖓᑦ ᐃᒪᐃᓕᖓᖕᒪᑦ: 

 

(1) ᒥᓂᔅᑕ ᐃᒪᐃᓕᐅᖃᑦᑕᕐᓂᐊᖅᐳᖅ, ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᓕᓚᐅᖅᑎᓪᓗᒍ ᑕᖅᑭᑦ 12 ᐃᓗᐊᓂ, 

ᐋᖅᑭᒃᓱᐃᖃᑦᑕᕐᓂᐊᖅᐳᖅ ᒪᓕᒐᓕᐅᕐᕕᐅᓪᓗ ᐅᖃᖅᑎᖓᓄᑦ ᐊᒻᒪ ᐅᖃᐅᓯᓕᕆᓂᕐᒧᑦ ᑲᒥᓴᓇᒧᑦ 

ᑐᓂᓯᖃᑦᑕᕐᓂᐊᖅᐳᖅ ᐅᓂᒃᑳᓂᒃ ᐅᑯᓂᖓ ᓇᓗᓇᐃᔭᐃᑦᑎᐊᖅᓯᒪᔪᓂᒃ 

(a) ᐃᓘᓐᓇᖏᑦ ᐱᓕᕆᐊᕆᓯᒪᔭᕕᓂᓕᒫᒥᓂᒃ, ᑭᓱᓂᒃ ᓴᖅᑭᑦᑐᖃᓚᐅᕐᒪᖔᖅ ᐊᒻᒪ ᑭᓱᑦ ᒐᕙᒪᒃᑯᑦ 

ᓴᓇᕐᕈᑎᖏᑦ ᐊᑐᖅᑕᐅᓚᐅᕐᒪᖔᖏᑦ ᐊᕐᕌᒎᓚᐅᖅᑐᒥ ᐅᖃᐅᓯᓕᕆᓂᕐᒧᑦ 

ᐱᓕᕆᐊᕆᔭᕆᐊᖃᖅᑕᒥᓄᑦ ᑐᕌᖓᔪᑦ; 

(b) ᓴᖅᑭᑦᑎᓂᖅ, ᐊᐅᒪᑦᓯᓂᖅ ᐱᓕᕆᐊᖃᕐᓂᕐᓘᓐᓃᑦ ᐊᑐᐊᒐᓂᒃ, ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᒻᒪ 

ᐱᔨᑦᑎᕈᑎᓂᒃ ᑖᒃᑯᓄᖔᖅᑐᓂᒃ; ᐊᒻᒪ 

(c) ᐊᓯᖏᑦ ᑐᓴᐅᒪᔾᔪᑏᑦ ᒥᓂᔅᑕᐅᑉ ᓴᖅᑭᑦᑕᕆᐊᖃᕋᓱᒋᔭᖏᑦ. 

ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᐅᓯᖅᑕᐅᓯᒪᓂᖓᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 27 ᐃᒪᐃᓕᖓᖕᒥᔪᖅ: 

 

(1)ᒥᓂᔅᑕ ᐃᓚᓕᐅᑎᑦᓯᓚᖓᕗ ᐅᓂᒃᑳᓕᐊᕐᓂ ᐊᑐᐃᓐᓇᐅᒍᑦᑎᑕᐅᔪᕕᓂᕐᓂ ᐊᒻᒪᓗ ᑐᓂᓯᓐᓂᖅ ᑖᑦᓱᒪ 

ᐃᓚᖓ 15 ᐃᓕᑕᕆᔭᐅᓯᒪᔪ ᐅᖃᐅᓰᑦ ᐱᖁᔭᖅ ᐃᓛᒃᑯᖓᔪᓄ ᓇᓗᓇᐃᔭᖅᓯᒪᓂᖏ  

(a) ᐱᓕᕆᐊᑦᓴᓕᒫᑦ, ᐱᔾᔪᑎᒋᔭᖏᑦ ᐱᔭᕇᓐᓂᖃᕐᓂᐅᑦ ᐊᒻᒪᓗ ᐊᑐᓐᓂᖓᑕ ᒐᕙᒪᒃᑯᑦ 

ᐃᑲᔪᑎᑦᓴᖏᓐᓂᒃ ᐊᕐᕋᒍᖓᓂ ᑮᓇᐅᔭᓕᕆᓂᕐᒧ ᐊᕐᕌᒍ ᑐᕌᖓᔪᓂ ᑕᐃᒫᖅᑕᐅᔪᒥ ᐅᖃᐅᓯᕐᒥ 

ᐱᓕᕆᐊᑦᓴᕆᔭᖏ ᑖᑦᓱᒪ ᐱᖁᔭᐅᑦ;  

(b) ᓴᖅᑭᑕᐅᓂᖓᑕ, ᐊᐅᓚᑦᔪᑏᑦ ᐅᕝᕙᓘᓐᓃᑦ ᐱᕙᓪᓕᐊᓂᖏ ᐊᑐᐊᒐᕐᓂᒃ, ᐱᓕᕆᐊᓂ ᐊᒻᒪᓗ 

ᐱᔨᑦᓯᒋᐊᓕᓐᓂ ᑖᑦᓱᒪ ᐱᑦᔪᑎᖓᓂ;  

(c) ᓇᓴᐅᑎᖓᑕ ᐊᒻᒪᓗ ᖃᓄᐃᓕᖓᓂᖏᑦ ᐅᓂᒃᑳᓕᐊᖑᓯᒪᔫᑉ ᐊᒻᒪᓗ ᐊᑐᓕᖁᔭᐅᔪᓐᓂᒃ 

ᐊᑐᐃᓐᓇᐅᑎᑕᐅᔪᓐᓂ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᓄᑦ ᒪᓕᒡᓗᒍ ᐃᓚᒃᑲᓂᖓ 17(1), 

ᒐᕙᒪᒃᑯᑦ ᑭᐅᑦᔪᑎᖏ ᐃᓕᒃᑯ ᐱᑦᔪᑎᖏᑕ ᐊᒻᒪᓗ, ᐅᓂᒃᑳᓕᐊᕕᓂᖅ ᐅᕝᕙᓘᓐᓃᑦ ᐊᑐᓕᖁᔭᐅᔪ 

ᐊᖏᖅᑕᐅᙱᓚᒃ ᐅᕝᕙᓘᓐᓃᑦ ᐊᑐᓕᖅᑎᑕᐅᓚᖓᓂᖓᓂ, ᓇᓗᓇᐃᖅᓯᒪᑦᓯᐊᖅᑐᒥᒃ ᒐᕙᒪᒃᑯᓄᒃ 

ᑭᐅᑦᔪᑎᑦᓴᖓᓂ; ᐊᒻᒪᓗ  

(d) ᐊᓯᖏᑎᒍ ᑐᑭᓯᒋᐊᕈᑏ ᑐᕌᖓᔪᓄᒃ ᑖᑦᓱᒪᖓ ᐱᖁᔭᐅᑦ ᐊᒻᒪᓗ ᒪᓕᒐᕋᓛᑦ ᒥᓂᔅᑕᕐᒧᑦ 

ᐃᓱᒪᓕᐅᕈᑎᑦᓯᐊᖑᕐᒪᖔᑦ. 

 

ᔫᓂ 12, 2014ᖑᑎᓪᓗᒍ, ᐅᖃᐅᓯᓕᕆᓂᕐᒧᑦ ᒥᓂᔅᑕ ᓴᖅᑭᑦᑎᓚᐅᕐᒪᑦ ᒐᕙᒪᒃᑯᑦ 2011-2012 ᐊᕐᕌᒍᑕᒫᕐᓯᐅᒻᒥᒃ 

ᐅᓂᒃᑳᕐᒥᒃ ᐊᐅᓚᑦᑎᔾᔪᓯᖏᓐᓄᑦ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖃᔭᕐᓂᒃ ᑕᕝᕙᓂ ᒪᓕᒐᓕᐅᕐᕕᖕᒥ. 

ᑖᓐᓇ ᐅᓂᒃᑳᖅ ᐱᖃᓯᐅᔾᔨᓯᒪᓚᐅᕐᒪᑦ ᑐᓴᐅᒪᔾᔪᑎᒃᓴᓂᒃ ᒐᕙᒪᒃᑯᑦ ᐱᓕᕆᐊᖏᓐᓄᑦ ᐊᑐᐊᒐᖏᓐᓄᓪᓗ ᐊᔭᐅᕆᓂᕐᒧᑦ, 

ᓴᖅᑭᑦᑎᓂᕐᒧᑦ, ᐊᑐᐃᓐᓇᐅᑎᑦᑎᓂᕐᒧᓪᓗ ᐃᓄᐃᑦ ᐅᐃᕖᓪᓗ ᐅᖃᐅᓯᖏᑦᑎᒍᑦ ᐱᔨᑦᑎᕋᕐᓂᕐᒥᒃ ᓄᓇᕗᒻᒥ. ᑲᑎᒪᔨᕋᓛᑦ 

ᐃᓱᒫᓗᒍᑎᖃᕐᒪᑕ ᒥᓂᔅᑕᐅᑉ ᓴᖅᑭᑦᑎᓚᐅᖏᓐᓂᖓᓂᒃ ᒐᕙᒪᒃᑯᑦ 2012-2013, 2013-2014, ᐊᒻᒪ 2014-2015 

ᐊᕐᕌᒍᑕᒫᕐᓯᐅᑎᑦ ᐅᓂᒃᑳᑦ ᑕᒪᑐᒧᖓ ᐊᐅᓚᑦᑎᓂᖓᓐᓄᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᒪᓕᒐᖏᓐᓂᒃ. 

 

ᐅᑐᐱᕆ 30, 2012ᖑᑎᓪᓗᒍ, ᐅᖃᐅᓯᓕᕆᓂᕐᒧᑦ ᒥᓂᔅᑕ ᓴᖅᑭᑦᑎᓚᐅᖅᐳᖅ ᐅᖃᐅᓯᕗᑦ: ᓈᒪᔪᑦ ᐸᕐᓇᒍᑏᑦ 

ᒪᓕᒃᖢᒍ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᐊᒻᒪᓗ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᑕᕝᕙᓂ 

ᒪᓕᒐᓕᐅᕐᕕᖕᒥ, ᑕᒪᓐᓇᓗ ᑕᓯᐅᕈᑕᐅᓂᐊᓚᐅᕐᖢᓂ ᒐᕙᒪᒃᑯᑦ ᑲᔪᓯᑎᑦᑎᓂᖏᓐᓄᑦ ᐱᓕᕆᐊᖏᓐᓂᒃ 

ᐱᓕᕆᑦᑎᐊᕐᓂᖏᓐᓂᒡᓗ ᖃᐅᔨᓴᐅᑕᐅᓗᓂ ᑕᕝᕘᓇ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᖏᓐᓂ ᑕᕝᕙᖖᒐᑦ 2012ᒥᑦ 

2016ᒧᑦ, ᐱᖁᔭᐅᓯᒪᓂᖓᒍᑦ ᑕᕝᕘᓇ ᐃᓗᓕᖓᒍᑦ 13(3) ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖃᔭᖓ-ᒍᑦ. 

 

ᒐᕙᒪᒃᑯᑦ ᐅᖃᕐᓯᒪᖕᒪᑕ ᑕᕝᕘᓇ ᐅᖃᐅᓯᕗᑦ ᑎᑎᕋᖅᓯᒪᔪᑎᒍᑦ ᐅᖃᐅᓯᓕᕆᓂᕐᒧᒡᒎᖅ ᑲᒥᓯᓇ ᑐᓂᓯᓚᐅᕐᒪᒡᒎᖅ 

ᐅᖃᐅᓯᓕᕆᓂᕐᒧᑦ ᒥᓂᔅᑕᒧᑦ ᕿᒥᕐᕈᓂᐊᖅᑕᖏᓐᓂᒃ ᐅᖃᐅᓯᖃᕐᕕᒋᓗᓂᒋᓪᓗ ᑎᑎᕋᐃᑦ ᐃᓗᓕᖏᑦ 

ᑎᑎᕋᖅᑕᐅᕙᓪᓕᐊᓂᖏᓐᓂ. 

 

ᒐᕙᒪᒃᑯᑦ ᓇᓗᓇᐃᕐᓯᓯᒪᖕᒥᖕᒪᑕ ᑕᕝᕙᓂ ᐅᖃᐅᓯᕗᑦ ᑎᑎᕋᖅᑕᐅᓯᒪᔪᓂ ᐅᖃᐅᓯᓕᕆᓂᕐᒧᒡᒎᖅ ᒥᓂᔅᑕᐅᔪᖅ 

ᑲᒪᒋᔭᖃᕐᓂᐊᖅᐳᖅ ᐱᕙᒌᔭᐃᔨᐅᓗᓂ ᐊᕐᕌᒍᒧᑦ ᖃᓄᐃᑉᐸᓪᓕᐊᓂᖏᓐᓄᑦ ᐅᓂᒃᑳᓂᒃ ᒐᕙᒪᒃᑯᑦ 

ᐱᓕᕆᐊᕆᕙᓪᓕᐊᔭᖏᓐᓄᑦ ᑲᔪᓯᑎᑦᑎᓂᕐᒧᑦ ᑐᐊᕕᕆᔭᖏᓐᓄᓪᓗ ᐱᓕᕆᐊᖑᖁᔭᐅᓯᒪᔪᓄᑦ ᑕᕝᕙᓂ ᑎᑎᕋᕐᓂ. 

ᑲᑎᒪᔨᕋᓛᑦ ᐃᓱᒫᓘᑎᖃᕐᒥᖕᒪᑕ ᒥᓂᔅᑕᐅᑦ ᓴᖅᑭᑦᑎᓚᐅᖏᓐᓂᖓᓂᒃ ᓱᓕ ᐅᓂᒃᑳᓂᒃ ᖃᐅᔨᒪᔾᔪᑕᐅᓂᐊᖅᑐᓂᒃ 

ᐱᕙᓪᓕᐊᓂᖏᓐᓂᒃ ᒐᕙᒪᒃᑯᑦ ᑲᔪᓯᑎᑦᑎᓂᖏᓐᓂᒃ ᐅᖃᐅᓯᕗᑦ-ᒥᒃ ᐸᕐᓇᒍᑎᖏᑦᑎᒍᑦ. 

 

ᑲᑎᒪᔨᕋᓛᑦ ᐅᔾᔨᕈᓱᖕᒥᖕᒪᑕ ᑖᔅᓱᒪ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑦ ᕿᒥᕐᕈᑦᑎᐊᕐᓯᒪᖏᓐᓂᖓᓂᒃ 

ᐅᖃᐅᓯᖃᕐᓯᒪᖏᓐᓂᖓᓂᒡᓗ ᒐᕙᒪᒃᑯᑦ ᐅᖃᐅᓯᕗᑦ ᑲᔪᓯᑎᑕᐅᓂᖏᓐᓄᑦ ᐸᕐᓇᒍᑕᐅᓯᒪᔪᓂᒃ ᐅᕝᕙᓘᓐᓃᑦ 

ᖃᓄᐃᓕᐅᖅᑕᐅᓯᒪᔪᓄᑦ ᐱᓕᕆᓯᒪᓂᖏᓐᓄᓪᓗ ᓂᕆᐅᒋᔭᐅᔪᓂᒃ ᑎᑎᕋᖅᓯᒪᔪᓂᒃ ᑕᕝᕙᓂ ᐸᕐᓇᒍᑕᐅᓯᒪᔪᒥ 

ᓴᖅᑭᑕᐅᓚᐅᖅᑎᓪᓗᒍ ᒪᓕᒐᓕᐅᕐᕕᖕᒧᑦ ᐅᑐᐱᕆ 30, 2012ᒥ. 

ᐱᔾᔪᑎ: ᑲᔪᓯᑎᑕᐅᓂᖏᑦ ᐃᓗᓕᖏᑦ 8-10 ᑖᔅᓱᒪ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ 

ᐱᖁᔭᖅ 

ᑲᑎᒪᕋᓛᓂᑦ ᐊᑐᓕᖁᔭᐅᔪᑦ #2 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᒋᐊᖁᓪᓗᒍ ᐃᓕᖅᑯᓯᕆᓕᕐᓗᒍᓗ 

ᕿᒥᕐᕈᖃᑦᑕᕐᓂᕐᒥᒃ ᓄᓇᕗᒻᒥ ᓄᓇᓖᓪᓗ ᒐᕙᒪᖏᓐᓂ ᐱᓕᕆᐊᖑᔪᓂᒃ ᐊᑐᐊᒐᖏᓐᓂᒡᓗ ᑕᒪᑐᒧᖓ 

ᑲᔪᓯᑎᑕᐅᓂᖏᓐᓄᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖃᔭᖏᑦᑕ ᖃᐅᔨᒋᐊᕐᓗᓂ ᖃᓄᑎᒋᒃ ᑕᒪᒃᑯᐊ ᐱᓕᕆᐊᒃᓴᐃᑦ 

ᐊᑐᐊᒐᐃᓪᓗ ᐱᑕᖃᖅᑎᒋᖕᒪᖔᑕ ᒪᓕᒃᓯᒪᓂᖏᑦ ᐱᖁᔭᖅᑎᒍᑦ ᐱᑕᖃᕆᐊᓕᖕᓂᒃ ᑎᑎᕋᖅᓯᒪᔪᓂ 

ᐅᖃᐅᓯᓕᕆᓂᕐᒧᑦ ᐱᖁᔭᕐᓂ, ᐱᓗᐊᖅᑐᒥᒃ ᐱᓕᕆᐊᑦ ᐊᑐᐊᒐᐃᓪᓗ ᐊᒃᑐᐊᓂᖃᖅᑐᑦ ᐅᑯᓄᖓ: 

 

 ᐊᑐᐊᒐᐃᑦ ᐱᑕᖃᖅᑎᑦᑎᔪᑦ ᐃᖅᑲᓇᐃᔭᖅᑏᑦ ᐱᔪᓐᓇᐅᑎᖏᓐᓂᒃ ᐃᓄᒃᑐᑦ ᐅᖃᐅᓯᕐᒥᒃ ᐊᑐᕐᓗᓂ 

ᐃᖅᑲᓇᐃᔭᕈᓐᓇᕐᓂᖓᓂᒃ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ; 

 ᐱᓕᕆᐊᑦ ᐊᔭᐅᕆᔾᔪᑕᐅᔪᑦ ᐊᑐᖅᑕᐅᓕᒃᑲᓐᓂᕐᓂᖓᓄᑦ ᐃᓄᐃᓐᓇᐃᑦ ᐅᖃᐅᓯᖏᓐᓄᑦ; 

 ᐊᑐᐊᒐᐃᑦ ᐱᔪᓐᓇᐅᑕᐅᔪᑦ ᓯᐊᒻᒪᖅᑎᖅᑕᐅᓂᖏᓐᓄᑦ ᐅᖃᐅᓯᐅᑦ ᐊᔭᐅᕈᑕᐅᓂᖓᓄᑦ ᑮᓇᐅᔭᐃᑦ ᐊᒻᒪ 

ᓄᓇᕗᑦ-ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᑎᓂᕐᒧᑦ ᐊᖏᖃᑎᒌᒍᑎᒃᑯᑦ; ᐊᒻᒪᓗ,  

 ᓄᓇᕗᒻᒥ ᓄᓇᓖᓪᓗ ᒐᕙᒪᖏᓐᓂ ᐊᑐᐊᒐᐃᑦ ᐅᖃᐅᓯᕐᓂᒃ ᐃᓕᓴᕆᔭᐅᓯᒪᔪᓂᒃ ᐊᑐᕐᓗᑎᒃ 

ᑐᓴᐅᒪᑎᑦᑎᔭᕆᐊᖃᕐᓂᖏᓐᓂᒃ ᐱᔨᑦᑎᕋᕆᐊᖃᕐᓂᖏᓐᓂᒡᓗ. 

  

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᒋᐊᖁᓪᓗᒍ ᐃᓕᖅᑯᓯᕆᓕᕐᓗᓂᐅᒡᓗ 

ᐱᖃᓯᐅᔾᔨᕙᒡᓗᓂ ᐅᓂᒃᑳᓂᒃ ᑎᑎᕋᕐᕕᖓ ᕿᒥᕐᕈᑎᓪᓗᒍ ᑕᒪᒃᑯᓂᖓ ᓄᓇᕗᒻᒥ ᓄᓇᓕᖕᓂᓗ ᐱᓕᕆᐊᓂᒃ 

ᐊᑐᐊᒐᖏᓐᓂᒡᓗ ᐊᑐᓃᖓᓗᒋᑦ ᓯᕗᓂᒃᓴᒥ ᐊᕐᕌᒍᑕᒫᕐᓯᐅᑎᓂ ᐅᓂᒃᑳᖏᓐᓂ, ᐱᒋᐊᕈᑎᖃᕐᓗᓂ 2015-2016 

ᐊᕐᕌᒍᑕᒫᕐᓯᐅᒻᒥ ᐅᓂᒃᑳᖏᓐᓂ, ᑐᓂᔭᐅᔪᒃᓴᓂᒃ ᐅᖃᖅᑎᒧᑦ ᑭᖑᓂᖓᒍᓪᓗ ᓴᖅᑭᑕᐅᓗᓂ ᒪᓕᒐᓕᐅᕐᕕᖕᒥ. 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #1 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᑦ ᒐᕙᒪᖏᑦ ᐱᔪᓐᓇᕐᓂᓕᒫᕐᒥᓂ ᓴᖅᑭᑦᑎᓇᓱᖃᑦᑕᖃᓪᓗᒋᑦ 

ᐊᕐᕌᒍᑕᒫᕐᓯᐅᑎᑦ ᐅᓂᒃᑳᓂᒃ ᒪᓕᒐᓕᐅᕐᕕᖕᒥ ᐱᔭᕇᖅᓯᒪᔭᕆᐊᖃᕐᓂᖏᑦᑕ ᐃᓗᐊᓂ ᐱᖁᔭᖅᑎᒍᑦ 

ᓴᖅᑭᑕᐅᖃᑦᑕᕆᐊᓕᖕᓂᒃ ᑕᕝᕘᓇ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᖏᑦᑎᒍᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᓄᓇᕗᑦ ᒐᕙᒪᖏᑦ ᐱᑕᖃᖅᑎᑦᑎᖁᓪᓗᒋᑦ, ᑭᐅᔾᔪᑎᖏᑦᑎᒍᑦ ᐆᒧᖓ 

ᐅᓂᒃᑲᕐᒧᑦ, ᓇᓗᓇᐃᔭᑦᑎᐊᖅᓯᒪᔪᓂᒃ ᖃᖓᒃᑰᕐᓂᐊᕐᓂᖏᓐᓄᑦ ᓴᖅᑭᑕᐅᓂᒃᓴᖏᑦ 2012-2013, 2013-2014, 

ᐊᒻᒪ 2014-2015 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᑦ ᐊᐅᓚᑦᑎᓂᖏᓐᓄᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᖏᓐᓂᒃ. 

 

ᑲᑎᒪᔨᕋᑦ ᐊᑐᓕᖁᔨᒃᑲᓐᓂᖅᐳᑦ ᓄᓇᕗᑦ ᒐᕙᒪᖏᑦ ᐱᒋᐊᖁᓪᓗᒋᑦ ᐱᖃᓯᐅᔾᔨᖃᑦᑕᕐᓂᕐᒥᒃ ᐊᕐᕌᒍᒧᑦ 

ᐱᔭᕇᖅᑕᐅᕙᓪᓕᐊᔪᓄᑦ ᐅᓂᒃᑳᖏᓐᓂ ᐊᐅᓚᑕᐅᓂᖏᓐᓄᑦ ᐅᖃᐅᓯᕗᑦ ᑲᔪᓯᑎᑕᐅᓂᖏᓐᓄᑦ ᐸᕐᓇᒍᑎᖏᓐᓂ 

ᐊᑐᓃᖓᓗᒋᑦ ᐊᕐᕌᒍᑕᒫᕐᓯᐅᑏᑦ ᐅᓂᒃᑳᖏᑦᑕ ᐃᓗᐊᓂ ᑕᕝᕘᓇ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᖏᓐᓂ. 

. 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᓄᓇᕗᑦ ᒐᕙᒪᖓᑦ ᐱᑕᖃᖅᑎᑦᑎᖁᓪᓗᒍ, ᑭᐅᔾᔨᑎᖏᓐᓂ ᐆᒧᖓ ᐅᓂᒃᑲᕐᒧᑦ, 

ᓇᓗᓇᐃᔭᑦᑎᐊᖅᓯᒪᔪᓂᒃ ᖃᖓᒃᑰᕐᓂᐊᕐᓂᖏᓐᓂᒃ ᐱᔭᕇᕐᕕᒋᓂᐊᖅᑕᖏᓐᓂᒃ ᓴᖅᑭᑦᑎᓂᕆᓂᐊᖅᑕᖏᓐᓂᒡᓗ 

ᓄᑖᖑᕆᐊᕐᓯᒪᔪᓂᒃ ᐱᖁᔭᖅᑎᒍᑦ ᐱᔭᕆᐊᖃᖅᑎᑕᐅᔪᓂᒃ ᑲᔪᓯᑎᑦᑎᓂᕐᒧᑦ ᐸᕐᓇᒍᑎᖏᓐᓂᒃ. 

ᑕᕝᕙᓂ 2013−2014 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᓇᓗᓇᐃᕐᓯᓯᒪᖕᒪᑦ 

ᑎᑎᕋᕐᕕᖓᒡᒎᖅ ᐱᒋᐊᓚᐅᕐᒪᑦ ᐊᑕᐅᓯᐊᕐᓂᐊᖅᑐᒥᒃ “ᖃᐅᔨᓴᕐᓂᖅ ᐅᖃᐅᓯᐅᑦ ᓴᐳᒻᒥᔭᐅᓂᖓ 

ᐊᑐᓕᖅᑎᑕᐅᒃᑲᓐᓂᕐᓂᖓᓄᓪᓗ ᐱᒋᐊᖅᑎᑕᐅᔪᑦ ᓱᕈᓯᓛᓂᒃ ᐃᓕᓐᓂᐊᖅᑎᑦᑎᓂᕐᒧᑦ ᓄᓇᕗᒻᒥ,” ᑕᒪᓐᓇᓗ 

ᑎᑎᕋᕐᕕᖓᓐᓄᑦ ᐱᔪᓐᓇᐅᑕᐅᒐᔭᕐᒪᑦ “ᐊᑐᓕᖅᑕᐅᖁᔭᒥᖕᓂᒃ ᐱᑕᖃᖅᑎᑦᑎᓗᑎᒃ ᐃᑲᔪᖅᓱᐃᔪᓂᒃ ᐅᖃᐅᓯᒃᑯᑦ 

ᐱᔭᐅᔭᕆᐊᓕᖕᓂᒃ ᐱᔪᓐᓇᐅᑎᖏᓐᓂᒡᓗ ᓱᕈᓰᑦ ᓄᓇᕗᒻᒥ ᓂᕆᐅᒃᑎᓪᓗᒋᑦ ᓱᕈᓰᑦ ᐸᖅᑭᔭᐅᓂᖏᓐᓄᑦ ᐱᖁᔭᖅ 

ᐊᒻᒪᓗ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖁᔭᕐ-ᒥᒃ.”  

 

ᑕᕝᕙᓂ 2013-2014 ᐊᕐᕌᒍᑕᒫᕐᓯᐅᑦ ᐅᓂᒃᑳᓂ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᖃᕐᓯᒪᖕᒥᖕᒪᑦ ᑎᑎᕋᕐᕕᖓᓐᓂᒎᖅ 

ᐸᕐᓇᒃᑕᐅᓯᒪᔪᑦ ᐃᓚᖓᑦ ᖃᓄᐃᓕᐅᒐᒃᓴᐃᑦ 2013-2014 ᐊᕐᕌᒍᐊᓄᑦ ᐃᒪᓐᓇᐃᓕᐅᕐᓗᑎᒃ “ᐅᔾᔨᖅᓴᕐᓗᑎᒃ 

ᐱᕙᓪᓕᐊᓂᖏᓐᓂᒃ ᐃᓄᐃᑦ ᐅᖃᐅᓯᖓᑦ ᐃᓕᓐᓂᐊᖅᑎᑦᑎᔾᔪᑕᐅᑎᓪᓗᒍ ᒥᑭᓛᓂᑦ ᖁᑦᑎᖕᓂᓕᖕᓄᑦ 3 ᐊᒻᒪ 

ᖁᑦᑎᖕᓂᓕᖕᓂᑦ 4ᒥᑦ 12ᒧᑦ.” ᑭᓯᐊᓂᓕ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᓇᓗᓇᐃᕐᓯᖕᒥᖕᒪᑦ 2013−2014 

ᐊᕐᕌᒍᑕᒫᕐᓯᐅᒻᒥ ᐅᓂᒃᑳᓂ ᑎᑎᕋᕐᕕᖓᓐᓂᒎᖅ ᑲᔪᓯᑎᑕᐅᑐᐃᓐᓇᕈᒪᓕᓚᐅᕐᒪᑦ ᐱᓕᕆᐊᖑᔪᖅ ᖃᐅᔨᓴᕐᓗᒍᓗ 

ᐃᓕᓐᓂᐊᖅᑎᑦᑎᓂᖅ ᖃᓄᖅ ᐊᖑᒻᒪᑎᑎᒋᖕᒪᖔᑦ ᕿᒥᕐᕈᓗᒋᑦ ᑕᒻᒪᖅᓯᒪᔪᖅᓯᐅᖅᑎᕐᔪᐊᑦ ᑲᓇᑕᒥ 2013 

ᐅᓂᒃᑳᖏᓐᓂ ᐃᓕᓐᓂᐊᖅᑎᑦᑎᓂᖅ ᓄᓇᕗᒻᒥ ᐊᒻᒪᓗ ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑦ ᐊᕐᕌᒍᑕᕐᓯᐅᑎᑦ ᐅᓂᒃᑳᖏᓐᓂ, 

ᓂᕆᐅᒋᓗᒋᑦ ᑕᕝᕙᓂ ᐅᓂᒃᑳᕐᒥ ᐅᖃᐅᓯᖃᕐᓂᕆᓯᒪᔭᖓ “ᖃᓄᐃᓕᖓᓕᕐᓂᖓ ᐱᖁᔭᖅᑎᒍᑦ ᐱᔭᕆᐊᖃᖅᑎᑕᐅᔪᑦ 

ᐱᓪᓗᒋᑦ ᐃᓕᓐᓂᐊᕐᓂᕐᒧᑦ ᐳᖅᑐᓂᕐᓴᓄᓪᓗ ᐃᓕᓐᓂᐊᒃᑲᓐᓂᕐᓂᕐᒧᑦ.” 

 

ᐃᓚᖓ 8(2)(b) ᑕᕝᕙᓂ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ ᐃᒪᓐᓇᐅᓕᐅᕈᓐᓇᖅᑎᑦᑎᖕᒪᑦ:  

 

“ᓄᓇᕗᑦ ᒐᕙᒪᖏᑦ ᐃᒪᓐᓇᐃᓐᓂᐊᖅᐳᑦ, ᒪᓕᒃᓯᒪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ… ᐋᖅᑭᒃᓯᓗᑎᒃ 

ᑲᔪᓯᑎᑦᑎᓗᑎᒡᓗ ᓈᒻᒪᓈᖅᑐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᖃᐅᔨᒪᑦᑎᐊᕐᓂᕐᒧᑦ ᑐᕌᖅᑕᐅᔪᓂᒃ 

ᐱᑕᖃᕆᐊᓕᖕᓂᒃ ᐱᔭᕇᑦᑎᐊᕋᓱᒡᓗᒋᑦ ᐅᖃᕈᓐᓇᖅᓯᑦᑎᐊᕐᓂᖅ ᑕᐅᕗᖓᓕᒫᖅ ᐃᓕᑉᐸᓪᓕᐊᓂᕐᒧᑦ…” 

 

ᐃᓚᖓ 9(a) ᑕᕝᕙᓂ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐃᒪᓐᓇᐃᓕᐅᕈᓐᓇᖅᑎᑦᑎᖕᒪᑦ:  

 

“ᓄᓇᕗᑦ ᒐᕙᒪᖏᑦ ᐊᔭᐅᖅᑐᐃᔭᕆᐊᖃᖅᐳᑦ ᐃᓕᓐᓂᖏᑦᑐᓄᑦ ᓱᓕ ᐃᓄᐃᑦ ᐅᖃᐅᓯᖏᓐᓄᑦ 

ᐱᕙᓪᓕᐊᓂᖏᓐᓄᑦ ᐃᓕᑉᐸᓪᓕᐊᓂᖏᓐᓄᓪᓗ ᐃᓚᐅᑎᓪᓗᒋᑦ ᓱᕈᓰᑦ ᐊᖓᔪᖅᑳᖏᓪᓗ ᓄᓇᓖᑦ ᐃᓗᐊᓂ, 

ᓴᖅᑭᑦᑎᔭᕆᐊᖃᕐᖢᑎᒡᓗ ᐊᑐᐃᓐᓇᐅᑎᑦᑎᓗᑎᒡᓗ ᓱᕈᓯᓛᓄᑦ ᐃᓕᓐᓂᐊᕈᑎᒃᓴᓂᒃ ᐱᓕᕆᐊᒃᓴᓂᒡᓗ ᐃᓄᐃᑦ 

ᐅᖃᐅᓯᖓᑦ ᐊᑐᕐᓗᒍ.” 

 

ᐃᓗᓕᖓ 10 ᑕᕝᕙᓂ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐃᒪᓐᓇᐃᓕᐅᕈᓐᓇᖅᑎᑦᑎᖕᒪᑦ:  

 

“ᒐᕙᒪᖓᑦ ᓄᓇᕗᑦ ᓴᖅᑭᑦᑎᓂᐊᖅᐳᑦ ᐊᑐᐃᓐᓇᐅᑎᑦᑎᓗᑎᒡᓗ ᐃᓄᒃᑐᑦ ᐱᔭᕆᐅᖅᓴᓂᕐᒧᑦ 

ᖁᕝᕙᓯᒋᐊᖅᑎᑦᑎᓂᕐᒧᓪᓗ ᐃᓕᓐᓂᐊᕈᑎᓂᒃ ᐊᒻᒪᓗ ᐱᓕᕆᐊᓂᒃ ᑐᕌᖓᔪᓄᑦ ᐃᓐᓇᕐᓄᑦ 

ᐃᓕᑦᑎᔪᒪᓂᖃᖅᑐᑦ ᐅᕝᕙᓘᓐᓃᑦ ᐱᐅᓯᑎᒃᑲᕆᐋᓪᓗᒍ ᐊᔪᙱᖅᓯᐅᑎᖏᓐᓂ ᐃᓄᒃᑐᑦ ᐅᖃᐅᓯᕐᒥ ᑕᒪᐃᒃᑭ 

ᓄᓇᓕᖕᓂ ᐃᓕᓐᓂᐊᕐᕕᖏᓐᓂ ᐊᒻᒪᓗ ᑕᒪᐅᓇ ᖁᑦᑎᓂᖅᓴᒥ ᐃᓕᓐᓂᐋᓂᕐᒥ ᐃᓕᓴᕐᓂᒃ.” 

 

 

 

 

 

ᑕᐃᑲᓂ ᓄᕕᐱᕆ 24-25, 2015ᒥ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᓈᓚᒃᑎᑦᑎᓂᖅᑕᖃᖅᑎᓪᓗᒍ, ᒪᓕᐅᒐᓕᐅᖅᑏᑦ 

ᖃᔅᓯᑲᓪᓚᖕᓂᒃ ᐊᐱᖅᑯᑎᖃᓚᐅᕐᒪᑕ ᐱᓪᓗᒍ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑦ ᑎᑎᕋᕐᕕᖓᓐᓂ ᐸᕐᓇᒍᑕᐅᓯᒪᔪᓂᒃ 

ᓇᖕᒥᓂᖅ ᖃᐅᔨᓴᕈᒪᓂᕐᒧᑦ ᐃᓕᓐᓂᐊᖅᑎᑦᑎᓂᒃᑯᑦ ᐱᓕᕆᐊᖑᕙᒃᑐᓂᒃ ᐱᑦᑎᐊᕐᓂᖏᓐᓂᒡᓗ ᐱᓪᓗᒍ 

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖏᑦ-ᑎᒍᑦ ᐊᒻᒪ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖁᔭᖅ 

ᑲᔪᓯᑎᑕᐅᓂᖏᓐᓄᑦ. ᑭᓪᓗᓂᓕ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᖃᐅᓚᐅᕐᒪᑦ: 

 

“ᐅᐊᑲᓪᓚᒍᓱᒃᑲᑦᑕ ᖃᓄᑎᒋᒃ ᐱᓕᕆᐊᖑᓯᒪᓕᕐᓂᖓᓂᒃ ᖃᐅᔨᓴᕐᓂᐅᓚᐅᖅᑐᒃᑯᑦ. ᑕᐃᒪᓐᓇᓗ 

ᐱᓕᕆᐊᕆᔪᒪᓚᐅᖅᑕᕗᑦ ᐃᓚᖖᒐᖅᓯᒪᓕᕐᖢᑎᒃ, ᐱᖃᓯᐅᑎᓪᓗᒍ ᐃᓕᓐᓂᐊᕐᓂᕐᒧᑦ 

ᐱᓕᕆᐊᕆᔪᒪᓚᐅᖅᑕᕗᑦ. ᑕᐃᒪᓐᓇᓗ ᐋᖅᑭᒃᓯᓕᓚᐅᕋᒪ 2015-2016 ᐊᕐᕌᒍᑕᒫᕐᓯᐅᑦ ᐅᓂᒃᑳᕗᑦ 

ᓵᖖᒐᓪᓗᐊᑕᕐᓂᐊᓕᖅᐳᖅ ᐃᓕᓐᓂᐊᕐᓂᕐᒧᑦ.” 

 

ᑲᑎᒪᔨᕋᓛᑦ ᖃᐅᔨᒪᖕᒪᑕ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐊᑐᑐᐃᓐᓇᕆᐊᖃᕐᓂᖓᓂᒃ ᓯᓚᑖᓂᑦ ᐋᖅᑭᒃᓱᖅᑕᐅᓯᒪᔪᓂᒃ 

ᐊᑐᐃᓐᓇᐅᑎᑕᐅᔪᓂᒃ ᑎᑎᕋᕐᕕᖓᓐᓄᑦ, ᓲᕐᓗ ᐅᓂᒃᑳᓕᐊᖑᓯᒪᔪᑦ ᐊᓯᖏᓐᓂᑦ ᑎᒥᐅᔪᓂᑦ ᐱᓕᕆᕝᕕᐅᔪᓂᓪᓗ, 

ᐃᑲᔪᕈᑎᒋᓂᐊᖅᑐᓂᒃ ᑎᑎᕋᕐᕕᖓᓐᓄᑦ ᐅᔾᔨᖅᓴᕐᓂᕐᒧᑦ ᖃᐅᔨᒋᐊᕐᓂᕐᒧᓪᓗ ᖃᓄᑎᒋᒃ ᓄᓇᕗᒻᒥ ᓄᓇᓕᖕᓂᓗ 

ᒐᕙᒪᐃᑦ ᒪᓕᒃᓯᒪᒐᓗᐊᕐᒪᖔᑕ ᐱᖁᔭᖅᑎᒍᑦ ᐱᔭᕆᐊᖃᖅᑎᑕᐅᔪᓂᒃ.  

 

ᑭᓯᐊᓂᓗ, ᑲᑎᒪᔨᕋᓛᑦ ᑕᐅᑐᒐᖃᕐᒪᑕ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑦ ᓇᖕᒥᓂᖅ ᖃᐅᔨᒪᔭᕆᐊᖃᕐᓂᖓᓂᒃ 

ᖃᓄᐃᓕᐅᕐᓂᐅᔪᓂᒃ ᐱᓕᕆᓂᖏᓐᓄᒡᓗ ᑎᒥᐅᔪᑦ ᑎᑎᕋᕐᕕᖓᓐᓂᑦ ᐅᔾᔨᖅᓴᖅᑕᐅᕙᓪᓕᐊᔪᓄᑦ 

ᖃᐅᔨᒋᐊᖅᑕᐅᕙᒃᑐᓄᓪᓗ ᑎᑎᕋᕐᕕᖓᑦ ᐱᔪᓐᓇᖁᓪᓗᒍ ᓈᒪᑦᑎᐊᖅᑐᓂᒃ ᐅᖃᐅᓯᒃᓴᖃᖁᓪᓗᒋᑦ ᑕᑯᒃᓴᐅᑎᑦᑎᔪᓂᒃ 

ᐊᑐᖅᑕᐅᓯᒪᔪᓂᒃ ᖃᐅᔨᒪᓂᐅᔪᓂᒡᓗ ᐱᓕᕆᑎᓪᓗᒍ ᐅᓐᓂᕐᓗᒃᓴᕐᕕᐅᓂᕐᒥᓄᑦ ᐅᖃᐅᓯᐅᑦ ᒥᒃᓵᓄᑦ ᓄᓇᕗᒻᒥ. 

 

 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #3 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᑕᖃᖅᑎᑦᑎᖁᓪᓗᒍ, ᑭᐅᔾᔪᑎᖏᑦᑎᒍᑦ ᑖᔅᓱᒧᖓ 

ᐅᓂᒃᑳᕐᒧᑦ, ᓇᓗᓇᐃᔭᖅᓯᒪᑦᑎᐊᖅᑐᓂᒃ ᑎᑎᕋᕐᕕᖓᓐᓂ ᐱᓕᕆᐊᖑᓯᒪᔪᓂᒃ ᓇᖕᒥᓂᖅ ᕿᒥᕐᕈᓂᕐᒥᖕᓂᒃ 

ᐃᓕᓐᓂᐊᖅᑎᑦᑎᓂᕐᒧᑦ ᐱᔨᑦᑎᕋᐅᑕᐅᔪᓂᒃ ᓄᓇᕗᑦ ᒐᕙᒪᒃᑯᖏᓐᓂᑦ ᓇᓗᓇᐃᕆᐊᕐᓗᒍᓗ ᑎᑎᕋᕐᕕᖓᓐᓂ ᖃᐅᔨᔭ 

ᖃᖅᖅᓯᒪᖕᒪᖔᑕ ᖃᓄᑎᒋᒃ ᓄᓇᕗᑦ ᒐᕙᒪᖏᑦᑕ ᐱᓕᕆᐊᖏᑦ ᐊᑐᐊᒐᖏᓪᓗ ᐱᖁᔭᖅᑎᒍᑦ 

ᐱᑕᖃᕆᐊᖃᖅᑎᑕᐅᔪᓂᒃ ᐅᖃᐅᓯᐅᓯᒪᔪᓂᒃ ᐃᓗᓕᖏᓐᓂ 8-10ᒧᑦ ᑕᕝᕙᓂ ᐃᓄᐃᑦ ᐅᖃᐅᓯᖏᑦᑕ 

ᓴᐳᒻᒥᔭᐅᓂᖏᓐᓄᑦ ᐱᖁᔭᕐᓂ.   

ᐱᔾᔪᑎ:  ᑲᔪᓯᑎᑦᑎᓂᕐᒧᑦ ᖃᓄᐃᓕᐅᖅᑕᐅᓯᒪᔪᑦ ᓄᓇᓕᖕᓂ ᒐᕙᒪᐅᔪᓂᑦ 

 

ᐃᓗᓕᖓ 6 ᑕᕝᕙᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᓂ ᐅᖃᖅᓯᒪᖕᒪᑦ ᐃᒪᓐᓇ: 

 

(1) ᐊᑕᖏᕐᓗᑎᒃ ᓄᓇᓖᑦ ᒐᕙᒪᖏᑦ ᐱᑕᖃᖅᑎᑦᑎᔭᕆᐊᖃᖅᐳᑦ ᑭᒃᑯᓕᒫᓄᑦ, ᖃᓄᖅ ᐊᖏᑎᒋᒐᓗᐊᖅᐸᑕ 

ᑐᒃᓯᕌᖑᔪᑦ, ᐅᑯᐊ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ ᑐᓴᐅᒪᑎᑦᑎᓂᕐᓂᒃ ᐱᔨᑦᑎᕋᕐᓂᕐᓂᒡᓗ:  

(a) ᐊᖅᑯᑏᑦ ᓇᓗᓇᐃᒃᑯᑕᖏᑦ, ᐃᖏᕐᕋᔪᓄᑦ ᓇᓗᓇᐃᒃᑯᑕᐃᑦ ᐊᒻᒪᓗ ᖃᓄᐃᑦᑐᑐᐃᓐᓇᐃᑦ 

ᓄᓇᖖᒍᐊᑦ ᓴᖅᑭᑕᐅᔪᑦ ᑎᒍᔭᐅᔪᓪᓘᓐᓃᑦ ᕼᐊᒪᓚᐅᔪᓂᑦ;  

(b) ᖃᓄᐃᓕᐅᕐᓂᐅᔪᑦ ᐱᔨᑦᑎᕋᕐᓂᐅᔪᓪᓘᓐᓃᑦ ᐱᑕᖃᖅᑎᑕᐅᔪᑦ ᕼᐊᒪᓚᓂᑦ ᐱᔾᔪᑎᓖᑦ 

ᐃᓅᓯᓕᕆᓂᕐᒧᑦ ᐃᓄᑐᐃᓐᓇᕐᓄᑦ ᓄᓇᓕᖕᓄᓪᓘᓐᓃᑦ;  

(c) ᑐᓴᖅᑎᑦᑎᔾᔪᑕᐅᔪᑦ ᕼᐊᒪᓚᒃᑯᓐᓂᑦ ᑭᒃᑯᑐᐃᓐᓇᕐᓄᑦ, ᒪᓕᒐᕋᓛᕐᓂᒃ ᒪᓕᒃᑕᐅᑎᑦᑎᓂᕐᒧᑦ 

ᑎᑎᖅᑲᖅᑖᖅᑎᑦᑎᓂᕐᒧᓪᓗ;  

(d) ᑐᓵᔨᖃᖃᑦᑕᕐᓂᖅ ᑭᒃᑯᑐᐃᓐᓇᐃᑦ ᑲᑎᒪᑎᑕᐅᑎᓪᓗᒋᑦ ᕼᐊᒪᓚᒃᑯᓪᓗ ᑲᑎᒪᔨᖏᑦ ᑲᑎᒪᑎᓪᓗᒋᑦ;  

(e) ᐊᑐᕆᐊᖃᖅᑎᑕᐅᔪᑦ ᑐᓴᐅᒪᑎᑦᑎᓃᑦ ᐱᔨᑦᑎᕋᕐᓃᓪᓘᓐᓃᑦ ᑲᒥᓯᓇᐅᑦ ᓯᕗᓕᖅᑏᑦ ᑲᑎᒪᔨᖏᑦᑎᒍᑦ 

ᐱᑕᖃᕆᐊᖃᖅᑐᕆᔭᖏᑦ ᐱᔾᔪᑎᖏᑦ ᐊᑐᕐᓗᒋᑦ ᐅᕝᕙᓘᓐᓃᑦ ᐊᒃᑐᖅᓯᑐᐃᓐᓇᕆᐊᖃᕐᓂᖏᑦ 

ᐃᓄᑐᐃᓐᓇᕐᓂᒃ, ᓄᓇᓕᖕᓂᒃ ᐅᕝᕙᓗ ᓄᓇᕗᓕᒫᕐᒥᒃ. 

 

ᑕᐃᑲᓂ 2013-2014 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᓇᓗᓇᐃᕐᓯᓯᒪᖕᒪᑦ ᐃᓚᖓᒡᒎᖅ 

ᑎᑎᕋᕐᕕᖓᓐᓂ ᐸᕐᓇᒃᑕᐅᓯᒪᔪᖅ 2013-2014 ᐊᕐᕌᒍᐊᓄᑦ ᐃᒪᓐᓇ “ᖃᐅᔨᒋᐊᒃᑲᓐᓂᕐᓗᒋᑦ ᐊᑐᐃᓐᓇᐅᑎᑕᐅᔪᑦ 

ᐱᔨᑦᑎᕋᕐᓃᑦ ᑐᓴᐅᒪᑎᑦᑎᓃᓪᓗ ᐊᑐᐃᓐᓇᐅᑎᑕᐅᔪᑦ ᕼᐊᒪᓚᐅᔪᓂᑦ,” ᑖᒃᑯᐊᓗ ᖃᓄᐃᓕᐅᕐᓂᐅᔪᑦ 

ᐱᓕᕆᐊᖑᓂᐊᓚᐅᕐᖢᓂ ᐅᑯᓂᖓ ᑐᕌᒐᖃᕐᓗᑎᒃ: 

  

 “ᕼᐊᒪᓚᐅᔪᓂᑦ ᐱᔨᑦᑎᕋᕐᓃᑦ ᑐᓴᐅᒪᑎᑦᑎᓃᓪᓗ ᒪᓕᒃᓯᒪᒐᓗᐊᕐᒪᖔᑕ ᐅᖃᐅᓯᓕᕆᓂᕐᒧᑦ ᐱᖁᔭᕐᓂᒃ; 

 ᓇᓗᓇᐃᕐᓯᓗᑎᒃ ᐊᒃᓱᕈᕐᓇᕐᓂᖏᓐᓂᒃ ᐅᖃᐅᓯᓕᕆᓂᒃᑯᑦ ᐱᔨᑦᑎᕋᕐᓂᒃᑯᑦ ᑐᓴᐅᒪᑎᑦᑎᓂᒃᑯᓪᓗ; ᐊᒻᒪᓗ 

 ᐃᑲᔪᖅᓱᐃᓂᕐᒥᒃ ᕼᐊᒪᓚᓂᒃ ᐅᖃᐅᓯᓕᕆᓂᒃᑯᒃ ᐱᔨᑦᑎᕋᕐᓂᕐᒧᑦ ᐸᕐᓇᑦᑎᐊᖅᓯᒪᒐᓗᐊᕐᒪᖔᑕ.” 

 

ᑲᑎᒪᔨᕋᓛᑦ ᓵᖓᓃᓚᐅᖅᑎᓪᓗᒍ, ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᓈᓛᒃᑎᑦᑎᓂᕐᒥ ᓄᕕᐱᕆ 25, 2015ᒥ, 

ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᖃᓚᐅᕐᒪᑦ: 

 

“ᓄᓇᓕᖕᓄᑦ ᐊᐱᖅᓲᑎᓂᒃ ᐊᐅᓪᓚᖅᑎᑦᑎᓯᒪᔪᒍᑦ ᐊᐱᕆᓯᒪᓪᓗᑎᒍᓗ ᕼᐊᒪᓚᒃᑯᑦ ᑲᑎᒪᔨᖏᑦ 

ᐱᓕᕆᐊᖏᑦᑕ ᑲᒪᒋᔭᖏᑦᑕᓗ ᒥᒃᓵᓄᑦ, ᖃᐅᔨᒪᖕᒪᖔᑕᓗ ᖃᓄᐃᓕᐅᕆᐊᖃᕐᓂᕐᒥᓂᒃ 

ᑲᒪᒋᔭᐅᕆᖃᖅᑕᖏᓐᓂᒡᓗ ᑕᕝᕘᓇ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅᑎᒍᑦ, 

ᖃᐅᔨᒪᔾᔪᑎᖃᒃᑲᓐᓂᕆᐊᖃᕐᒪᖔᑕᓘᓐᓃᑦ.  

 

ᓇᒃᓯᐅᔾᔨᓯᒪᓕᖅᐳᒍᑦ ᒪᕐᕉᓕᖅᑲᖓᔪᓂᒃ ᐊᐱᖅᓲᑎᓂᒃ ᓄᓇᓕᖕᓄᑦ, ᑭᓯᐊᓂᓕ ᑭᐅᔭᐅᒐᓗᐊᕐᓯᒪᖏᑦᑐᒍᑦ. 

ᐃᓱᒪᒋᓯᒪᓪᓗᑎᒍᓗ ᐅᖄᓚᕕᒋᖃᑦᑕᕆᐊᖓ ᓄᓇᓖᑦ ᑐᓴᐅᒪᔭᕆᐊᖃᖅᑕᑦᑎᓐᓂᒃ ᐱᓇᓱᒡᓗᑕ 

ᑐᒃᓯᕋᐅᑎᒋᓯᒪᔭᑦᑎᓐᓂᒃ ᖃᐅᔨᓇᓱᒡᓗᑕᓗ ᖃᐅᔨᒪᒐᓗᐊᕐᒪᖔᑕ ᐱᓕᕆᐊᒃᓴᒥᖕᓂᒃ ᑲᒪᒋᔭᕆᐊᖃᖅᑕᒥᖕᓂᒡᓗ 

ᐱᖁᔭᖅᑎᒍᑦ ᐊᑐᕆᐊᓕᖕᓂᒃ.” 

 

ᑲᑎᒪᔨᕋᓛᑦ ᐅᖃᕆᐊᓪᓚᒃᓯᒪᐃᓐᓇᕐᒪᑕ ᐱᒻᒪᕆᐅᓂᖓᓂᒃ ᕼᐊᒪᓚᐃᑦ ᖃᐅᔨᒪᔭᕆᐊᖃᕐᓂᖏᑦᑕ ᐅᖃᐅᓯᒃᑯᑦ 

ᐱᓕᕆᐊᕆᔭᕆᐊᖃᖅᑕᖏᓐᓂᒃ ᐊᒻᒪᓗ ᕼᐊᒪᓚᐅᔪᑦ ᐅᖃᖃᑎᒌᒍᓐᓇᖁᓪᓗᒋᑦ ᐊᒃᓱᕈᕐᓇᕐᓂᖏᓐᓂᒃ, 

ᐱᔭᐅᔭᕆᐊᓕᖕᓂᒃ ᐅᕝᕙᓘᓐᓃᑦ ᐱᐅᓛᒃᑯᑦ ᐱᓕᕆᐊᖑᔪᓐᓇᖅᑐᓂᒃ ᐱᓪᓗᒍ ᐱᔨᑦᑎᕋᕐᓂᕐᒥᒃ ᐊᑐᐃᓐᓇᐅᑎᑦᑎᓂᕐᒧᑦ 

ᐃᓄᐃᑦ ᐅᖃᐅᓯᖓᑦ ᐊᑐᕐᓗᒍ ᓄᓇᓕᖕᓂ. 

ᐃᓚᖓ 12(8) ᑕᕝᕙᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᓂ ᐅᖃᖅᓯᒪᖕᒪᑦ: 

 

“ᑕᐃᒪᓕ ᐱᑕᖃᖅᑐᒻᒪᕆᐅᒃᐸᑦ ᑐᓴᐅᒪᔭᐅᔪᒪᔪᓂᒃ ᐱᔨᑦᑎᕋᕐᓂᕐᒧᑦ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ 

ᓄᓇᓕᖕᓂ, ᑎᑎᕋᕐᕕᖕᒥ ᐊᖓᔪᖅᑳᖓᑦ ᕼᐊᒪᓚᐅᔪᒥ ᐱᔭᒃᓴᖃᕐᒪᑦ ᑭᒃᑯᑐᐃᓐᓇᐃᑦ ᑐᓴᐅᒪᔭᕆᐊᓖᑦ 

ᕼᐊᒪᓚᒃᑯᓐᓂ ᑐᓴᐅᒪᔭᒃᓴᓂᒃ ᐱᔨᑦᑎᕋᕐᓂᐅᔪᓂᒡᓗ ᓇᓗᓇᐃᖅᑕᐅᓯᒪᔪᓂ ᒪᓕᒋᐊᓕᒃᑎᒍᑦ, 

ᐱᔪᓐᓇᕆᐊᖃᕐᒪᒋᑦ ᐊᑐᕐᓗᒋᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ.” 

 

ᐃᓚᖓ 38(1)(h) ᑕᕝᕙᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᐱᔪᓐᓇᖅᑎᑦᑎᖕᒪᑦ ᑲᒥᓯᓇᒥᒃ ᓯᕗᓕᖅᑏᑦ 

ᑲᑎᒪᔨᖏᓐᓂ ᒪᓕᒋᐊᓕᖕᓂᒃ ᐋᖅᑭᒃᓱᐃᔪᓐᓇᕐᒪᑦ: 

 

“ᓇᓗᓇᐃᕐᓯᓗᓂ ᕼᐊᒪᓚᐅᔪᒥᒃ ᐅᖃᐅᓯᐅᓯᒪᔪᒥᒃ ᐃᓚᖓ 12(8)ᒥ ᐅᕝᕙᓘᓐᓃᑦ ᖃᐅᔨᔾᔪᑕᐅᔪᓂᒃ 

ᐋᖅᑭᒃᓯᓂᕐᒥᒃ ᐃᓱᒪᒃᓴᖅᓯᐅᕈᑕᐅᓂᐊᖅᑐᒥᒃ ᐋᖅᑭᒃᓯᓇᓱᒡᓗᑎᒃ ᐃᓗᓕᖓ 12(8) ᐊᑑᑎᖃᕐᒪᖔᑦ 

ᕼᐊᒪᓚᐅᔪᒧᑦ.” 

 

ᑕᕝᕙᓂ 2013-2014 ᐊᕐᕌᒍᑕᒫᕐᓯᐅᒻᒥ ᐅᓂᒃᑳᒥ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᐆᒥᖓ ᐊᑐᓕᖁᔭᓕᐅᖅᐳᖅ: 

 

“ᓇᓗᓇᖏᑦᑎᐊᖁᓪᓗᒍ, ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑦ ᑎᑎᕋᕐᕕᖓ ᐊᑐᓕᖁᔨᕗᖅ ᐅᖃᐅᓯᓕᕆᓂᕐᒧᑦ 

ᒥᓂᔅᑕᐅᔪᖅ ᒪᓕᒋᐊᓕᖕᓂᒃ ᐋᖅᑭᒃᓯᖁᓪᓗᒍ ᓂᕆᐅᒋᔭᐅᔪᓄᑦ ᐅᖃᐅᓯᒃᑯᑦ ᐱᔨᑦᑎᕋᕐᓂᕐᓄᑦ 

ᑐᓴᐅᒪᑎᑦᑎᓂᕐᒧᓪᓗ ᕼᐊᒪᓚᓕᒫᓄᑦ ᐊᑐᕐᓗᒋᑦ ᑐᒃᓯᕋᕐᕕᐅᑎᒋᖃᑦᑕᕐᓂᖏᑦ.” 

 

ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᓄᕕᐱᕆ 24-25, 2015ᖑᑎᓪᓗᒍ ᑕᓚᕖᓴᒃᑯᑦ ᑕᑯᒃᓴᐅᑲᐅᑎᒋᓪᓗᑎᒃ, ᐅᖃᐅᓯᓕᕆᓂᕐᒧᑦ 

ᑲᒥᓯᓇ ᐃᒪᓐᓇ ᐅᖃᓚᐅᕐᒪᑦ: 

 

“ᐄ ᐱᔭᒃᓴᖃᖅᑐᒍᑦ ᐱᓕᕆᐊᖃᕈᓐᓇᕐᓗᑕ ᐃᓄᒃᑎᑐᑦ ᐱᔨᑦᑎᕋᕐᓂᕐᒧᑦ ᕼᐊᒪᓚᐅᔪᓂ ᐊᑐᕐᖢᒍ ᐃᓄᐃᑦ 

ᐅᖃᐅᓯᖏᑦᑕ ᓴᐳᒻᒥᔭᐅᓂᖏᓐᓄᑦ ᐱᖁᔭᕐᒥ, ᑭᓯᐊᓂᓕ ᖃᓪᓗᓈᑎᑐᑦ ᐱᔨᑦᑎᕋᕐᓂᐅᑎᓪᓗᒍ, 

ᐱᔪᓐᓇᕐᓂᖃᖏᑦᑐᒍᑦ… 

 

ᑕᐃᒪᓕ ᐊᑐᕐᓗᒍ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᑐᒃᓯᕋᐅᑕᐅᔪᒻᒪᕆᐅᖃᑦᑕᖅᐸᑦ, ᐅᖃᐅᓯᓕᕆᓂᕐᒧᑦ 

ᒥᓂᔅᑕ ᐊᑐᓕᖅᑎᑦᑎᔭᕆᐊᖃᕐᒪᑦ ᒪᓕᒋᐊᓕᖕᓂᒃ ᖃᐅᔨᔭᐅᓯᒪᒃᐸᑦ ᑐᒃᓯᕋᐅᑕᐅᖃᑦᑕᕐᓂᖓᓂᒃ ᓄᓇᓕᖕᓂ 

ᖃᓪᓗᓈᑎᑐᑦ ᐅᐃᕖᑎᑐᓪᓗ ᐅᖃᐅᓯᖏᑦ ᐊᑐᕐᓗᒋᑦ. 

 

ᑕᐃᒪᓕ ᒪᓕᒋᐊᓕᖕᓂᒃ ᐱᑕᖃᓕᓚᐅᖏᓐᓂᖓᓂ ᓇᓗᓇᐃᕐᓯᓯᒪᔪᒥᒃ ᕼᐊᒪᓚᐅᑦ 

ᐊᑐᐃᓐᓇᐅᑎᑦᑎᔭᕆᐊᖃᕐᓂᖓᓂᒃ ᐱᔨᑦᑎᕋᕐᓂᕐᒧᑦ ᖃᓪᓗᓈᑎᑐᑦ ᐅᐃᕖᑎᑐᓪᓘᓐᓃᑦ, ᐱᔪᓐᓇᕐᓂᖃᖏᓐᓇᑦᑕ 

ᖃᐅᔨᓴᕐᓂᕐᒥᒃ ᐃᓱᒫᓗᒋᔭᐅᔪᓂᒃ ᕼᐊᒪᓚᓄᑦ ᑖᒃᑯᐊ ᐅᖃᐅᓰᒃ ᐊᑐᕐᓕᒋᒃ. ᒫᓐᓇᐅᔪᖅ, ᕼᐊᒪᓚᐅᔪᓄᑦ 

ᑎᓕᔾᔪᑕᐅᓯᒪᔪᑐᐊᖅ ᐱᔨᑦᑎᕋᕐᓂᕐᒧᑦ ᑖᔅᓱᒪ ᐊᑖᓂ ᐃᓄᐃᑦ ᐅᖃᐅᓯᖏᑦᑕ ᓴᐳᒻᒥᔭᐅᓯᒪᓂᖏᓐᓄᑦ ᐱᖁᔭᕐᒥ 

ᑭᓯᐊᓂ ᐃᓄᒃᑎᑐᑦ ᐅᖃᐅᓯᕐᒥᒃ.” 

 

ᑲᑎᒪᔨᕋᓛᑦ ᐊᖏᖃᑎᖃᖅᐳᑦ ᐊᑐᓕᖁᔭᐅᔪᑦ ᑐᑭᖓᓂᒃ ᑕᒪᒃᑯᐊ ᕼᐊᒪᓚᐃᑦ ᑎᑎᕋᕐᕕᖏᑦ ᐊᑐᐃᓐᓇᐅᑎᑦᑎᖁᓪᓗᒋᑦ 

ᑐᓴᐅᒪᑎᑦᑎᓂᕐᓂᒃ ᐱᔨᑦᑎᕋᕐᓂᕐᓂᒡᓗ ᖃᓪᓗᓈᑎᑐᑦ ᐅᐃᕖᑎᑐᓪᓗ ᓄᓇᓕᖕᓂ ᐃᓄᖃᕐᓂᖅᓴᐅᔪᓂ ᖃᓪᓗᓈᑐᑦ 

ᐅᐃᕕᑎᑐᓪᓗ ᐅᖃᐅᓯᓕᖕᓂ. 

ᑭᓯᐊᓂᓕ, ᑲᑎᒪᔨᕋᓛᑦ ᐅᔾᔨᕈᓱᖕᒪᑕ ᒫᓐᓇᐅᔪᖅ ᐊᑐᖅᐸᓪᓕᐊᔭᕆᐊᓕᖕᓂᒃ ᐊᑐᐊᒐᕐᓂᒡᓗ ᐱᑕᖃᖏᓐᓂᖓᓂᒃ, 

ᑐᓴᖅᑎᑦᑎᔾᔪᑕᐅᓯᒪᔪᓂᒃ ᑭᒃᑯᑐᐃᓐᓇᕐᓄᑦ, ᓇᓗᓇᐃᔭᐃᓯᒪᔪᓂᒃ ᖃᓄᐃᓕᐅᖅᐸᓪᓕᐊᔭᕆᐊᓕᖕᓂᒃ ᓯᕗᓕᖅᑏᑦ 

ᑲᑎᒪᔨᖏᓐᓂᑦ ᐋᖅᑭᒃᓯᔾᔪᑕᐅᔪᓐᓇᖅᑐᓂᒃ ᕼᐊᒪᓚᐅᔪᒥ ᐱᔪᒪᓂᖅᑕᖃᕐᒪᖔᑦ ᖃᓪᓗᓈᑐᑦ ᐅᐃᕖᑎᑐᓪᓗ 

ᐱᔨᑦᑎᕋᖅᑕᐅᓂᕐᓂᒃ. 

 

 

 

 

 

 

 

 

 

 

 

 

 

 

 

 

ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #4 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑦ ᐊᑐᐃᓐᓇᐅᑎᑦᑎᖁᓪᓗᒍ, ᑭᐅᔾᔪᑎᖏᑦᑎᒍᑦ ᐆᒧᖓ ᐅᓂᒃᑳᕐᒧᑦ, 

ᓇᓗᓇᐃᔭᑦᑎᐊᖅᓯᒪᔪᒥᒃ ᖃᖓᒃᑰᖃᑦᑕᕐᓂᐊᕐᓂᖏᓐᓂᒃ ᓴᖅᑭᑦᑎᓂᐊᕐᒃᓂᖏᓐᓄᑦ ᒪᓕᒋᐊᓕᖕᓂᒃ ᐊᑐᕐᓗᒍ 

ᐃᓗᓕᖓ 38 ᑕᕝᕙᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᐊᒻᒪᓗ ᐃᓗᓕᖓ 44 ᑕᕝᕙᓂ ᐃᓄᐃᑦ ᐅᖃᐅᓯᖏᑦᑕ 

ᓴᐳᒻᒥᔭᐅᓂᖏᓐᓄᑦ ᐱᖁᔭᖅ-ᒥ.  

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᐃᒪᓐᓇ ᓄᓇᕗᑦ ᒐᕙᒪᖏᑦ ᓴᖅᑭᑦᑎᓗᑎᒃ ᐊᑐᓕᖅᑎᑦᑎᓗᑎᒡᓗ 

ᒪᓕᒋᐊᓕᖕᓂᒃ ᐊᑐᐊᕆᐊᓕᖕᓂᒡᓗ ᐱᓪᓗᒋᑦ ᐃᓚᖓ 38(1)(h) ᐅᖃᖃᑎᖃᖅᓯᒪᓗᑎᒃ ᐅᖃᐅᓯᓕᕆᓂᕐᒧᑦ 

ᑲᒥᓯᓇᐅᑦ ᑎᑎᕋᕐᕕᖓᓐᓂᒃ.  

ᐱᔾᔪᑎ: ᖃᓄᐃᓕᖓᓕᕐᒪᖔ ᐊᐅᓚᑦᑎᔾᔪᓯᖏᓐᓂᑦ ᖃᐅᔨᓴᕐᓂᐅᔪᖅ ᕿᑭᖅᑕᓂ ᐋᓐᓂᐊᕕᒻᒥᒃ 

 

ᕖᕝᕗᐊᕆ 24, 2012-ᒥ, ᐅᖃᐅᓯᓕᕆᓂᕐᒧᓐ ᑲᒥᓴᓇ ᑐᓴᖅᑎᑦᑎᓚᐅᖅᑐᕝᓯᒪᒻᒪᑦ ᖃᐅᔨᒪᕐᓂᖃᕐᓂᐊᕋᒥᒃ 

ᐊᐅᓚᑦᑎᔾᔪᓯᐅᕙᑦᑐᓂᒃ ᖃᐅᔨᒐᓱᐊᕐᓗᑎᒃ ᖃᓄᑎᒋ ᐱᔨᑦᑎᕋᐅᑏᑦ ᕿᑭᖅᑕᓂ ᐋᓐᓂᐊᕕᒻᒥ 

ᐊᑐᐃᓐᓇᐅᕙᒃᑲᓗᐊᕐᒪᖔᑕ ᓄᓇᕗᒥ ᐃᓕᑕᕆᔭᐅᓯᒪᔪᓂᒃ ᐅᖃᐅᓯᕐᓂᒃ ᐊᑐᕐᓗᑎᒃ. 

 

ᐱᒻᒪᕆᐊᓘᔪᖅ ᐃᓕᑕᖅᓯᒋᐊᒃᓴᖅ ᑕᒪᓐᓇ ᐊᐅᓚᑦᑎᔾᔪᓯᐅᔪᓂᒃ ᖃᐅᔨᓴᕐᓂᖅ ᕿᑭᖅᓴᓂ ᐋᓐᓂᐊᕕᒻᒥ 

ᐱᒋᐊᖅᑎᑕᐅᓚᐅᖅᓯᒪᒻᒪᑦ ᒫᓐᓇ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᓕᖅᑐᖅ ᐱᒋᐊᓚᐅᖅᑎᓐᓇᒍ. 

 

ᑕᐃᑲᓂ 2013-2014 ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᖃᓚᐅᖅᑐᖅ 

ᐃᓚᖓᒎᖅ ᐊᓪᓚᕝᕕᖓᑕ ᐸᕐᓈᕆᓯᒪᔭᖓ ᐱᓕᕆᐊᕆᓂᐊᕐᓗᒍ 2013-2014-ᒥ ᑕᒪᓐᓇᐅᓂᕐᒪᓐ “ᐱᔭᕇᖅᓯᓂᖅ 

ᐊᐅᓚᑦᑎᔾᔪᓯᐅᔪᓂᒃ ᖃᐅᔨᓴᕐᓂᕐᒥᒃ ᐊᑐᐃᓐᓇᐅᒻᒪᖔᑕ ᐅᖃᐅᓯᕐᓄᑦ ᐱᔨᑦᑎᕋᐅᑏᑦ ᑐᓴᐅᒪᑎᑦᑎᔾᔪᑏᓪᓗ ᕿᑭᖅᑕᓂ 

ᐋᓐᓂᐊᕕᒻᒥ ᐊᒻᒪᓗ ᑕᖅᑲᐅᖓ ᓴᖅᑭᖅᑕᐅᓗᓂ ᐊᐅᓚᑦᑎᔾᔪᓯᕐᓂᒃ ᖃᐅᔨᓴᕐᓂᖅ.” 

 

ᓴᖅᑭᔮᕋᑖᔪᑎᓪᓗᒍ ᑲᑎᒪᔨᕋᓛᑦ ᓵᖓᓂ, ᓅᕖᕝᕙ 24-25ᒥ, ᑕᓚᕖᓴᒃᑰᖅᑐᑎᒃ ᓈᓚᑦᑎᑦᑎᓂᖓᓂ, ᐅᖃᐅᓯᓕᕆᓂᕐᒧᑦ 

ᑲᒥᓴᓇ ᐅᖃᓚᐅᖅᑐᖅ ᐃᒫᒃ: 

 

”ᐱᑎᑦᑎᒐᓱᐊᖅᑐᑎᒃ ᖃᓄᐃᓕᖓᓕᕐᒪᖔᖅ ᐊᐅᓚᑦᑎᔾᔪᓯᖏᓐᓂᑦ ᖃᐅᔨᓴᕐᓂᐅᔫᑉ ᕿᑭᖅᑕᓂ ᐋᓐᓂᐊᕕᒻᒥ 

ᑐᓴᖅᑎᖅᑎᒍᑎᓂᒃ, ᐅᖃᐅᓯᓕᕆᓂᕐᒧᑦ ᑲᑎᓴᓇᐅᑉ ᐊᓪᓚᕝᕕᖓ ᐱᔭᕇᖅᓯᓚᐅᖅᑐᑦ ᐅᓂᒃᑳᓕᐊᒥᓂᕐᓂᒃ 

ᐱᔾᔪᑎᓕᓐᓂᒃ ᐊᐅᓚᑦᓯᔾᔪᓯᖏᓐᓂᑦ ᖃᐅᔨᓴᕐᓂᕐᒥᒃ ᑐᓂᓪᓗᓂᐅᓪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᓕᕆᕕᖓᓄᑦ. ᓇᐃᓈᖅᓯᒪᔪᓂᒃ ᐅᓂᒃᑳᓕᐊᒥᓂᕐᓂᒃ ᐊᑐᓕᖁᔭᓕᐊᓂᓪᓗ ᐃᓚᓕᐅᔾᔨᓯᒪᓛᖅᑐᑦ 2014-

2015 ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᕐᓂ ᐊᒻᒪᓗᒎ ᑕᐃᓐᓇ ᐅᓂᒃᑳᓕᐊᒥᓂᖅ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᖃᑕᐅᓛᕐᓗᓂ ᐊᕐᕌᒍᑕᒫᖅᓯᐅᑎᖓ ᓴᖅᑭᖅᑕᐅᓕᖅᑲᑦ.” 

 

ᑲᑎᒪᔨᕋᓛᑦ ᑕᑯᒻᒪᑕ ᐃᓱᒫᓗᑦᑐᑎᒃ ᑕᓐᓇ ᐅᖃᐅᓯᓕᕆᓂᕐᒧᓐ ᑲᒥᓴᓇᐅᑉ ᐊᓪᓚᕝᕕᖓᑕ ᑭᖑᓪᓕᐹᖅᓯᐅᑎᖏᑦ 

ᐅᓂᒃᑳᓕᐊᒥᓂᖏᑦ ᐊᐅᓚᑦᑎᔾᔪᓯᐅᔪᓂᒃ ᓱᓕ ᒫᓐᓇ ᐊᑐᐃᓐᓇᕈᖅᑕᐅᓯᒪᖏᒻᒪᓐ ᐅᓪᓗᒥᒧᓐ. 

 

2013-2014ᒥ ᐊᕐᕋᒍᑕᒫᖅᓯᐅᑎᖏᓐᓂ ᐅᓂᒃᑲᓕᐊᒥᓂᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᖃᓚᐅᕐᒪᓐ ᐃᓚᖓᒎᖅ 

ᐊᓪᓚᕝᕕᖓᑕ ᐸᕐᓈᕆᓯᒪᔭᖏᑕ ᑕᒪᓐᓇᐅᓂᕐᒪᓐ 2013-2014ᒥ ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ “ᐱᔭᕇᖅᓯᓂᐊᕐᓗᑎᒃ 

ᑕᖅᑲᐅᖓ ᓴᖅᑮᓂᐊᕐᓗᑎᓪᓗ ᐊᐅᓚᑎᔾᔪᓯᖏᓐᓂᑦ ᖃᐅᔨᓴᕐᓂᐅᓚᐅᖅᑐᒥᒃ,” ᐊᒻᒪᓗᒎᖅ ᐊᓪᓚᕝᕕᖓ 

“ᖃᐅᔨᓴᕐᓂᐊᕐᒪᓐ ᕿᒥᕐᕈᓂᐊᖅᑐᑎᓪᓗ ᖃᐅᔨᓴᕈᓯᒥᓂᕐᒥᓂᒃ ᐃᓕᑦᑕᒥᓂᐅᔪᓂᓪᓗ ᖃᐅᔨᓴᖅᑐᑎᒃ.” 

 

ᑲᑎᒪᔨᕋᓛᑦ ᑕᑯᒻᒪᑕ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓴᓇ ᓴᖅᑮᓯᒪᓐᖏᒻᒪᓐ ᑕᖅᑲᐅᖓ ᐅᓪᓗᒥᒧᓐ ᓄᑖᕈᕆᐊᖅᓯᒪᔪᓂᒃ 

ᐊᓪᓚᕝᕕᖓᑕ ᖃᐅᔨᓴᕐᓂᕐᒧᑦ ᐊᑐᐊᖃᑦᑕᕐᓂᐊᓕᖅᑕᖏᓐᓂᑦ ᐱᔾᔪᑎᖃᖅᑐᓂᒃ ᐊᐅᓚᑦᑎᔾᔪᓯᖏᓐᓂᑦ ᖃᐅᔨᓴᕐᓂᕐᓄᑦ. 

 

ᓴᖅᑭᔮᕋᑖᓚᐅᖅᑎᓪᓗᒍ ᑲᑎᒪᔨᕋᓛᑦ ᓵᖓᓂ, ᑕᐃᒃᓱᒪᓂ ᓅᕖᕝᕙ 24-25, 2015-ᒥ, ᑕᓚᕖᓴᒃᑰᖅᑐᑎᒃ, 

ᐅᖃᐅᓯᓕᕆᓂᕐᒧᑦ ᑲᒥᓴᓇ ᐃᒫᒃ ᐅᖃᓚᐅᕐᒪᓐ: 

 

”ᐃᓚᖏᑦ ᐱᓕᕆᓂᕗᑦ ᑭᖑᕙᕆᐊᖅᑕᐅᒋᐊᖃᖅᓯᒪᒻᒪᑕ ᐃᖅᑲᓇᐃᔭᖅᑎᑭᔅᓱᕐᓂᖅ ᐱᔾᔪᑎᐅᓪᓗᓂ, ᐊᒻᒪᓗ 

ᐊᐅᓚᑦᑎᔾᔪᓯᐅᔪᓂᒃ ᖃᐅᔨᓴᕋᓱᓐᓂᑎᓐᓂᑦ ᐱᔭᕇᖅᓯᒐᓱᓐᓂᕐᒥᒃ ᐱᓕᕆᐊᖃᖅᓯᒪᒐᑦᑕ. ᑕᑯᓐᓇᓐᖑᐊᕈᓐᓇᕈᔅᓯ, 

51 ᐊᐱᖅᓱᕐᓃᑦ ᐃᑲᕐᕋᐅᑉ ᐊᕝᕙᖓᓂᑦ ᐊᑯᓂᐅᓂᓕᒡᒍᑎᐅᓪᓗᑎᒃ ᐊᒻᒪᓗ ᐅᖃᐅᓯᒥᓂᐅᔪᓂᒃ 

ᐲᔭᐃᕕᒋᒐᓱᐊᖅᑐᒋᑦ ᐊᑯᓂᐅᓯᒪᒻᒪᑦ, ᐊᒻᒪᓗ ᖃᐅᔨᓴᕐᓂᐅᔪᔪᑦ ᓴᓇᒐᓱᐊᖅᑐᑕ ᖃᓄᑎᒋ ᐅᖃᐅᓯᓕᕆᓂᒃᑯᑦ 

ᓂᕆᐅᕝᕕᖃᕆᐊᖃᕐᒪᖔᑦᑕ ᐋᖅᑭᑦᑎᕆᒐᓱᐊᖅᑐᓂ ᐊᑕᐅᓯᐅᓐᖏᑦᑐᒥᒃ ᐅᖃᐅᓯᕐᒥᒃ ᐱᓕᕆᐊᖃᖅᑐᓂ 

ᐱᔭᕆᐊᑐᓯᒪᒻᒪᑦ. ᐅᐊᓗᐊᕌᓘᔮᓕᒪᐅᖅᑐᑦ ᐊᒥᓲᓂᐊᓗᖏᑦ ᐱᓕᕆᐊᒥᓃᑦ ᐊᐅᓚᑦᑎᔾᔪᓯᕐᓂᒃ ᖃᐅᔨᓴᕐᓂᒃᑯᑦ 

ᓄᐊᑦᑕᒥᓃᑦ.” 

ᑲᑎᒪᔨᕋᓚᑦ ᖃᐅᔨᒪᒻᒪᑕ ᐃᓱᒫᓗᓕᖅᑐᑎᒃ ᑖᔅᓱᒪ ᐊᓪᓚᕝᕕᐅᑉ ᐱᔭᒃᓴᖃᓗᐊᕐᓂᐊᓗᐊᓄᑦ ᐱᔾᔪᑎᖃᖅᑐᓂᒃ 

ᐊᐅᓚᑦᑎᔾᔪᓯᐅᔪᓂᒃ ᖃᐅᔨᓴᕐᓂᕐᒥᒃ ᕿᑭᖅᑕᓂ ᐋᓐᓂᐊᕕᒻᒥᒃ ᐃᖅᑲᓇᐃᔭᖅᑎᖏᑦ ᐱᔭᒃᓴᖃᓗᐊᓕᕐᓂᕐᒪᑕ, ᐊᒻᒪᓗᒎᖅ 

ᑕᒪᓐᓇ ᐱᔾᔪᑕᐅᓪᓗᓂ ᖃᑦᑎᒻᒪᕇᒃᑭᐊᖅ ᑖᔅᓱᒪ ᐊᓪᓚᕝᕕᐅᑉ ᐱᓕᕆᐊᕆᓂᐊᖅᑕᒥᓂᖏᑦ ᐱᔭᕇᖅᑕᐅᔪᓐᓇᓂᖏᒻᒪᑕ.   

 

ᑕᐃᑲᓂ 2013-2014 ᐊᕐᕋᖑᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ, ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᖃᖅᓯᒪᒻᒪᑦ 

ᐃᓚᖓᒎᖅ ᐊᓪᓚᕝᕕᖓᑕ ᐸᕐᓇᓯᒪᔭᖓ ᐱᓕᕆᐊᕆᓂᐊᕐᓗᓂᐅᒃ 2013-2014ᒥ ᑮᓇᐅᔭᓕᕆᔾᔪᑏᑦ ᐊᕐᕋᒍᖓᓂ 

ᑕᒪᓐᓇᐅᓂᕐᒪᓐ “ᑲᑎᒪᖃᑎᖃᖃᑦᑕᓂᐊᕐᓗᑎᒃ ᑕᖅᑮᒃ ᒪᕐᕉᒃ ᓈᒐᐃᑉᐸᑎᒃ, ᐅᐃᕖᑎᑐᑦ ᑐᑭᒧᐊᑦᑎᑦᑎᔨᒋᔭᖏᓐᓂᑦ 

ᓄᓇᕗᑦ ᒐᕙᒪᖓᑕ ᐱᓕᕆᕕᖏᑕ ᐅᐃᕖᑎᑐᑦ ᐱᓕᕆᖃᑎᒌᑦᑎᖏᓐᓂᑦ,” ᑕᐃᒫᒃ “ᑐᑭᓯᓯᒪᑦᑎᐊᓂᖅᓴᐅᓂᐊᕋᒥᒃ 

ᖃᓄᐃᓕᖓᓕᕐᒪᖔᑕ ᐊᑐᓕᖅᑎᑕᐅᒐᓱᐊᕐᓂᖏᓐᓂᑦ ᐅᐃᕖᑎᑐᑦ ᐅᖃᐅᓯᕐᒧᑦ ᐱᔪᓐᓇᐅᑏᑦ ᑲᓇᑕᐅᑉ 

ᐊᕕᑦᑐᖅᓯᒪᓂᕋᓛᖏᑕ ᐱᓕᕆᕕᖏᓐᓂ,” ᑭᓯᐊᓂᓕ ᑕᒪᓐᓇ ᑭᖑᕙᕆᐊᖅᑕᐅᓂᕐᒪᓐ ᓰᑏᕝᕙ 2014-ᒧᑦ.” 

 

ᑲᑎᒪᔨᕋᓛᑦ ᓅᕖᕝᕙ 24-25, 2015-ᒥ ᓈᓚᓐᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐊᒥᓱᐊᖅᑎᑲᓪᓚᑦᑐᑎᒃ ᐊᐱᕆᓚᐅᕐᒪᑕ 

ᓱᒻᒪᓐ ᑭᖑᕙᕆᐊᖅᑕᐅᒻᒪᖔᖅ. ᑭᐅᔾᔪᑎᖓᓂ ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᖃᓚᐅᖅᑐᖅ ᐃᒫᒃ: 

 

 “ᐃᒪᐃᓚᐅᖅᑐᑦ, ᑕᐃᓐᓇ ᖃᐅᔨᓴᖅᑎᒋᔭᐅᔪᖅ ᐅᐃᕖᑎᑐᑦ ᐅᖃᐅᓯᖓᓂᑦ ᑕᐃᓐᓇᓴᐃᓐᓇᐅᓚᐅᕐᒪᓐ 

ᐊᐅᓚᑦᑎᔾᔪᓯᕐᓂᒃ ᖃᐅᔨᓴᖅᑎᑕᐅᔪᖅ. ᑕᐃᒫᓪᓕ ᓴᓂᖅᕙᐃᓯᒪᒋᐊᖃᓚᐅᖅᐳᖅ ᐊᓯᖏᓐᓂᑦ 

ᐱᓕᕆᐊᒃᓴᖏᓐᓂᑦ ᐱᓕᕆᐊᖑᖁᔭᕋᓗᐊᑦᑎᓐᓂᑦ. ᒫᓐᓇ ᖃᐅᔨᓴᕐᓂᖅ ᐱᔭᕇᖅᓯᒪᓕᕐᒪᑦ, ᐃᖅᑲᓇᐃᔮᒥᓄᑦ 

ᐅᑎᖅᓯᒪᓕᖅᑐᖅ ᐅᓪᓗᒥ.” 

 

ᑲᑎᒪᔨᕋᓛᑦ ᐃᓱᒫᓗᑦᑐᑎᒃ ᑕᑯᒻᒥᒻᒪᑕ ᑕᒪᒃᑯᐊ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓐᖏᑦᑐᑦ ᐅᖃᐅᓯᓕᕆᓂᕐᒧᑦ ᑲᓂᓴᓇᐅᑉ 

ᐊᓪᓚᕝᕕᖓᓂ ᐊᕐᕌᒍᒐᓚᑲᓪᓚᓐᓂᒃ ᑕᐃᒪᐃᓕᖓᓕᕐᒪᑕ. 

 

ᑲᑎᒪᔨᕋᓛᑦ ᓅᕖᕝᕙ 24-25, 2015-ᒥ, ᑕᓚᕕᓴᒃᑯᑦ ᓈᓚᓐᓂᖅᑕᖃᖅᑎᓪᓗᒍ, ᐅᖃᐅᓯᓕᕆᓂᕐᒧᑦ ᑲᒥᓴᓇ 

ᐅᖃᓚᐅᖅᑐᖅ ᐃᒫᒃ:  

 

“ᖃᐅᔨᒪᓐᖏᑦᑐᖓ ᓱᒻᒪᑦ ᐃᖅᑲᓇᐃᔭᖅᑎᑖᕈᓐᓇᖏᒻᒪᖔᑦᑕ. ᒫᓐᓇ ᐱᖓᓱᓂᒃ ᐃᖅᑲᓇᐃᔮᓂᒃ 

ᒪᑐᐃᖓᔪᖅᑕᓕᒃ. ᐊᑕᐅᓯᖅ ᑐᓴᐅᒪᑎᑦᑎᔨᒃᓴᐅᓪᓗᓂ. ᐱᖓᓱᓄᑦ ᐱᓇᓱᐊᕈᓯᓄᑦ ᒪᑐᐃᖓᑎᑉᐸᑦᑕᕗᑦ, 

ᐊᒻᒪᓗ ᒪᑐᒐᐃᒻᒪᑕ, ᓴᖅᑭᑎᒃᑲᓐᓂᕆᐊᖃᖅᐸᑦᑕᕗᑦ, ᐱᒐᓱᐊᖅᑕᐅᕙᓐᖏᒻᒪᑕ.” 

 

ᐱᒻᒪᕆᐊᓘᔪᖅ ᑐᑭᓯᓯᒪᒋᐊᒃᓴᖅ ᑖᔅᓱᒪ ᐊᓪᓚᕝᕕᐅᑉ ᐊᐅᓚᑦᑎᔾᔪᓯᖏᓐᓂᑦ ᖃᐅᔨᓴᕐᓂᖓ ᕿᑭᖅᑕᓂ ᐋᓐᓂᐊᕕᒻᒥᒃ 

ᓯᕗᓪᓕᐹᑦᑎᐊᖑᒻᒪᑦ ᓄᓇᕗᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᓪᓚᕝᕕᖓ ᑕᐃᒪᐃᑦᑐᒥᒃ ᖃᐅᔨᓴᕐᓂᕐᒥᒃ 

ᐊᑐᕆᐅᑦᑎᐊᕐᒪᑕ. 

  

ᑭᓯᐊᓂᓕ, ᑲᑎᒪᔨᕋᓛᑦ ᑕᑯᓯᒪᒻᒪᑕ ᑖᓐᓇ ᐊᓪᓚᕝᕕᖓ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐱᖃᖅᐸᓚᐃᓐᖏᒻᒪᑕ 

ᐱᑕᖃᕆᐊᓕᓐᓂᒃ ᓯᕗᒧᐊᕆᐊᕈᑎᒃᓴᓂᑦ ᐸᕐᓇᐅᑎᓂᑦ ᐱᓕᕆᔾᔪᑎᒃᓴᓂᓪᓗ ᖃᐅᔨᓴᕋᓱᓐᓂᐊᕐᓗᑎᒃ 

ᐊᐅᓚᑦᑎᔾᔪᓯᐅᔪᓂᒃ ᐊᒻᒪᓗ, ᑕᒪᓐᓇ ᐱᔾᔪᑎᒋᓪᓗᒍ, ᐱᔭᕆᐊᑐᔪᖅᓯᐅᓚᐅᖅᐳᑦ ᐃᖅᑲᓇᐃᔭᖅᑎᒥᑎᒍᑦ ᐊᕐᕌᒍᓂ 

ᐱᖓᓱᓂ ᐊᓂᒍᖅᑐᓂ ᖃᐅᔨᓴᕋᓱᐊᖅᑐᑎᒃ. 

ᑲᑎᒪᔨᕋᓛᑦ ᑕᑯᒻᒪᑕ ᑕᒪᑐᒪ ᑭᖑᕙᖅᓯᒪᓂᖓ ᓴᖅᑮᒐᓱᐊᖅᑐᑎᒃ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᕐᓂᒃ, ᐊᒻᒪᓗ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓕᖅᑐᑎᒃ ᑭᖑᓂᐊᒍᑦ, 

ᓇᓗᓇᖅᓯᑎᑦᑎᕙᒻᒪᑦ ᖃᖓᒃᑯᓚᑦᑖᖅ ᐅᓪᓗᒃᑯᑦ ᐊᓪᓚᕝᕕᖓᓂ ᐱᖠᕆᐊᖑᓐᓂᕋᓗᐊᕐᒪᖔᑕ, ᑕᒪᒃᑯᐊᖏᓛᒃ, 

ᑭᖑᓪᓕᐹᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᐊᐅᓚᑦᑎᔾᔪᓯᕐᓂᒃ ᖃᐅᔨᓴᖅᑐᑎᒃ. ᑲᑎᒪᔨᕋᓛᑦ ᐱᒻᒪᕆᐅᓱᕆᓐᓈᕗᑦ 

ᐊᑐᐃᓐᓇᕈᐃᖃᑦᑕᕐᓗᑎᒃ ᑐᑭᓯᓇᑲᐅᑎᒋᔪᓂᒃ ᐊᒻᒪ ᑭᖑᕙᖅᓯᒪᓐᖏᑦᑐᓂᒃ ᑎᑎᕋᕐᕕᖕᒥ ᐱᓕᕆᐊᖑᖃᑦᑕᖅᓯᒪᔪᓂᒃ 

ᐅᓂᒃᑲᐅᓯᖃᕐᓂᐊᖅᑎᓪᓗᒋᑦ ᐊᒻᒪ ᐱᔭᕇᖅᑕᕐᕕᒃᓴᓕᐊᕆᔭᐅᓯᒪᔪᑦ ᓈᒻᒪᖅᑯᓪᓗᒋᑦ ᓴᖅᑭᑦᑎᖃᑦᑕᖁᓪᓗᒋᑦ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ. 

  

ᑲᑎᒪᔨᕋᓛᑦ ᐊᑐᓕᖁᔭᖓ #5  

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓴᓇ ᑖᒃᑯᓄᖓ ᐅᓂᒃᑲᓕᐊᒥᓂᕐᓄᒃ ᑭᐅᓕᕈᓂ, 

ᐅᓂᒃᑳᖃᖁᔭᐅᓪᓗᓂ ᓇᓗᓇᐃᖅᑐᑎᐊᖅᓯᒪᔪᓂᒃ ᖃᖓᒃᑯᑦ ᐊᓪᓚᕝᕕᖓ ᓴᓇᓛᕐᒪᖔᖅ ᑐᓂᓯᓛᕐᒪᖔᕐᓗ 

ᐅᖃᖅᑎᒧᑦ 2014-2015−ᒧᑦ ᐊᒻᒪᓗ 2015-2016 ᐊᕐᕋᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᒃ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᓂᐊᕐᒪᑕ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓂᕐᒥᔪᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓴᓇ ᓴᓇᖁᔭᐅᓪᓗᓂ ᑐᓂᓯᖁᔭᐅᓪᓗᓂᓗ 

ᐅᖃᖅᑎᒧᑦ ᐃᓗᐃᑦᑐᓂᒃ ᑭᖑᓪᓕᐹᖅᓯᐅᑎᖏᓐᓂᓪᓗ ᐊᓪᓚᕝᕕᖓᑕ ᐊᐅᓚᑦᑎᔾᔪᓯᕐᓂᒃ ᖃᐅᔨᓴᕐᓂᒥᓂᖏᓐᓄᑦ 

ᕿᑭᖅᑕᓂ ᐋᓐᓂᐊᕕᒻᒥᒃ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᓐᓇᓛᕐᒪᑕ. 

 

ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔭᓕᐅᕆᕗᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᓂᓴᓇ ᐱᑎᑦᑎᖁᔭᐅᓪᓗᓂ ᐅᓪᓗᖏᓐᓂᑦ 

ᓇᓗᓇᐃᖅᑐᖅᓯᒪᔪᓂᒃ ᖃᖓᒃᑯᑦ ᓴᓇᓛᕐᒪᖔᖅ ᑐᓂᓯᓛᖅᑐᓂᓗ ᐅᖃᖅᑎᒧᑦ ᐃᓗᐃᑦᑐᓂᒃ ᑭᖑᓪᓕᐹᖅᓯᐅᑎᓂᓪᓗ 

ᐅᓂᒃᑳᓕᐊᒥᓂᕐᓂᒃ ᐱᔾᔪᑎᓕᓐᓂᒃ ᐊᓪᓚᕝᕕᖓᑕ ᐊᐅᓚᑦᑎᔾᔪᓯᖏᓐᓂᑦ ᖃᐅᔨᓴᕐᓂᕐᒧᑦ ᕿᑭᖅᑕᓂ ᐋᓐᓂᐊᕕᒻᒥᑦ 

ᓴᖅᑭᖅᑕᐅᓛᖅᑐᓂᒃ ᒪᓕᒐᓕᐅᖅᕕᒻᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᕐᒥᔪᑦ ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓴᓇ ᑭᐅᓕᕈᓂ ᐆᑖᔅᓱᒥᖓ ᐅᓂᒃᑲᓕᐊᒥᓂᕐᒥᒃ 

ᐱᑎᑦᑎᖁᔭᐅᓪᓗᓂ ᖃᖓᒃᑰᖅᑕᕐᓂᕆᒐᔭᖅᑕᖏᓐᓂᑦ ᓇᓗᓇᐃᖅᓯᓗᓂ ᖃᖓ ᐊᓪᓚᕝᕕᖓ ᓴᖅᑮᓛᕐᒪᖔᖅ 

ᓄᑖᕈᕆᐊᖅᓯᒪᔪᓂᒃ ᒪᓕᑦᑕᐅᖃᑦᑕᓂᐊᖅᑐᓂᒃ ᐊᐅᓚᑦᑎᔾᔪᓯᕐᓂᒃ ᖃᐅᔨᓴᔨᕋᐃᒍᑎᑦ. 

ᐱᔾᔪᑎ:  ᑐᓐᖓᕕᖓ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ 

 

ᓈᓴᐅᑎᓕᒃ 16, ᐃᓄᐃᑦ ᐅᖃᐅᓯᖏᓐᓂᑦ ᓴᐳᔾᔨᔾᔪᑎᐅᑉ ᐱᖁᔭᖓ ᐃᒫᒃ ᐱᔪᓐᓇᑎᑦᑎᒻᒪᑦ: 

 

(1) ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᑲᒪᒋᔭᖃᖅᐳᑦ ᐊᖏᓕᑦᑎᓯᒃᑲᓂᓪᓗᑎᒃ ᖃᐅᔨᒪᓂᖃᕐᓂᒥ 

ᐊᒻᒪᓗ ᐊᔪᙱᓂᖃᕐᓂᒥ ᐊᑐᐃᓐᓇᐅᑎᑦᓯᓗᑎᒃ ᑖᑦᓱᒪ ᐃᓄᐃᑦ ᐅᖃᐅᓯᖏᓐᓂᑦ, ᐊᒻᒪᓗ 

ᐃᓱᒪᖅᓴᓯᐅᓪᓗᑎ ᑐᑭᑖᓪᓗᓂᓗ ᑖᑦᓱᒪ ᐊᑐᖅᑕᐅᓲᒥ ᐃᓄᐃᒃ ᐅᖃᐅᓯᖏᓐᓂᒃ, ᐱᕙᓪᓕᐊᓂᖓ ᐊᒻᒪᓗ 

ᐊᑐᖅᑕᐅᒐᔪᓐᓂᖅᓴᐅᓕᓂᕐᒧ ᑕᐃᑲᓂ ᐱᖁᔭᐅᑦ 

 

(2) ᑭᒡᓕᖃᖅᑎᑕᐅᓯᒪᖏᓪᓗᑎᒃ ᖃᓄᑐᐃᓐᓇᖅ ᐃᓚᒃᑲᓂᖓᓂ (1), ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᐱᓪᓚᕆᒋᐊᓕᒃ 

(a) ᐱᕙᓪᓕᐊᑎᑦᓯᓂᖅ, ᐃᓱᒪᖅᓴᓯᐅᓂᒃᑯ ᐅᓂᒃᑲᐅᓯᒃᑯ ᐱᖅᑯᓯᓐᓂ ᐊᒻᒪᓗ ᐊᑐᕐᓂᖓᑕ, 

ᐊᑦᔨᒌᙱᕈᓘᔭᕐᓃᑦ ᐊᒻᒪᓗ ᐅᓪᓗᒥᐅᓕᖅᑐᖅ ᐱᒋᐊᓖᑦ ᐃᓄᐃᑦ ᐅᖃᐅᓯᖏᓐᓂ, 

ᐊᑐᖅᑕᐅᒐᔪᕐᓂᓴ ᑕᐃᒎᓯᓕᕆᓂᕐᒧᖅ ᐅᕝᕙᓘᓐᓃᑦ ᑕᑯᑦᓴᐅᑎᑦᓯᓂᕐᒥ ᐃᓄᐃᑦ ᐅᖃᐅᓯᖏᓐᓂᑦ;  

(b) ᑎᑎᕋᖅᓯᒪᔪᑎᒍᑦ ᓴᖅᑭᑎᑕᐅᓪᓗᓂ, ᓴᖅᑭᑎᑦᓯᓗᑎᒃ ᐊᒻᒪᓗ ᑲᔪᓯᑎᑦᓯᓯᐊᕐᓗᑎ ᑐᓴᒐᑦᓴᓂ 

ᑲᑎᖅᓱᐃᕕᒻᒧ ᖃᕆᑕᐅᔭᒃᑯᒃ ᐃᓘᓐᓇᖏᓐᓂ ᐊᑐᖅᑕᐅᔪᓐᓂ ᑕᐃᒎᓯᓕᕆᓂᕐᒥ ᐅᕝᕙᓘᓐᓃᑦ 

ᑕᑯᑦᓴᐅᑎᑦᓯᓂᒃᑯᒃ ᐃᓄᐃᑦ ᐅᖃᐅᓯᖏᓐᓂᑦ;  

(c) ᐱᕙᓪᓕᐊᑎᑦᓯᓂᖅ ᐊᒻᒪᓗ ᑎᑎᕋᖅᓯᒪᔪᑎᒍ ᓴᖅᑭᑎᑕᐅᓃᑦ ᐱᔪᓐᓇᓂᖏᑕ ᖁᓕᕇᓂᑦ 

ᐅᕝᕙᓘᓐᓃᑦ ᐱᑦᔪᑎᖏ ᐃᓄᐃᑦ ᐅᖃᐅᓯᖏᑦ ᐊᑐᖅᑕᐅᓂᖏ ᐅᕝᕙᓘᓐᓃᑦ 

ᓇᓚᐅᑦᓯᒪᑦᓯᐊᓂᖏ, ᐃᓚᖃᓯᐅᑎᓪᓗᑎ ᐊᓯᖏᓐᓂ ᐅᖃᐅᓯᐅᔪᓂ ᑕᒃᑯᐊ ᐃᓄᐃᑦ 

ᐅᖃᐅᓯᖏᓐᓂ ᐊᑐᖅᑕᐅᕙᓪᓗᓂᑦ;  

(d) ᑐᓂᔭᐅᑎᓪᓗᒍ ᑐᑦᓯᕋᐅᑎᒻᒥ ᐱᓯᒪᔪᒻᒥ ᒥᓂᔅᑕᕐᒥ, ᐅᖃᐅᓯᓕᕆᓂᐅᑦ ᑲᒥᓴᓇᖓᓄ ᐅᕝᕙᓘᓐᓃᑦ 

ᑲᑐᑦᔨᖃᑎᒌᓄ, ᐃᓱᒪᑦᓴᓯᐅᒍᑎᒋᓪᓗᒋ ᑐᑦᓯᕋᑦᑕᐅᓯᒪᔪ ᑕᐃᒎᓯ, ᑕᑯᑦᓴᐅᑎᑦᓯᓂᒃᑯ, 

ᑎᑎᖅᑲᖁᑎᓐᓂᒃ, ᒪᓕᑦᑕᐅᒋᐊᖃᖅᑐᖅ, ᐱᔪᓐᓇᓂᖏᑕ ᖁᓕᕇᓂᑦ ᐅᕝᕙᓘᓐᓃᑦ 

ᑐᓴᐅᒪᖃᑎᒋᓐᓂᑯᑦ ᐃᓄᐃᑦ ᐅᖃᐅᓯᖏᓐᓂ ᐊᒻᒪᓗ ᐊᑐᐃᓐᓇᐅᑎᑦᓯᓗᑎᒃ ᐊᑐᓕᖁᔭᐅᔪᓐᓂ 

ᑖᑦᓱᒪ ᑭᐅᑦᔪᑎᖓᓄ; ᐊᒻᒪᓗ  

(e) ᓴᖅᑭᑎᑦᓯᓗᑎᒃ ᐊᒻᒪᓗ ᐊᐅᓚᑦᓯᓗᑎᒃ, ᐊᖏᕈᑎᐅᓯᒪᔪᓂ ᐊᑐᖅᑕᐅᒍᓐᓇᑐ ᒪᓕᒐᖅ, 

ᑐᓂᔭᐅᓂᒃᑯ ᐱᓕᕆᐊᑦᓴ ᐃᓕᑕᕆᔭᐅᕈᑎᒻᒥ ᐱᔭᕇᕈᓐᓇᓂᕐᒧ ᑲᑐᑦᔨᖃᑎᒌᓄᑦ ᐅᕝᕙᓘᓐᓃᑦ 

ᐃᓕᒃᑯᒃ ᐊᑐᓕᖅᑎᓯᓐᓂᑯ ᑖᒃᑯᓄᖓ ᒪᓕᑦᑕᐅᖁᔭᐅᓯᒪᔪᓂ ᑕᐃᑲᓂ ᐱᖁᔭᕐᓂ ᐅᕝᕙᓘᓐᓃᑦ 

ᑐᓂᖅᕈᓯᐊᖅᑖᕈᓐᓇᕆᓪᓗᑎᒃ ᐃᑲᔫᑎᓂ ᐱᕙᓪᓕᐊᑦᔪᑎᑦᓴᓄ, ᓴᖅᑭᑕᐅᔪᑦᓴᓂᒃ ᐅᕝᕙᓘᓐᓃᑦ 

ᓴᐳᑦᔨᓂᕐᒥ ᐃᓄᐃᑦ ᐅᖃᐅᓯᖏᓐᓂᑦ. 

 

(3) ᑭᒡᓕᖃᖅᑎᑕᐅᓯᒪᖏᓪᓗᑎᒃ ᖃᓄᑐᐃᓐᓇᖅ ᑖᑦᓱᒪ ᐃᓚᒃᑲᓂᖓᓂ (1), ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᐱᓕᕆᐊᖃᓪᓚᕆᓪᓗᑎᒃ ᐊᒻᒪᓗ ᑲᒪᒋᔭᖃᕐᓗᑎᒃ ᖃᐅᔨᓴᕐᓂᒥ ᐃᑲᔫᑎᐅᓚᖓᔪᓐᓂ 

ᐃᖅᑲᓇᐃᔭᕐᕕᒥ ᐊᒻᒪᓗ ᐱᓕᕆᐊᑦᓴᒥᓂ ᑲᒪᒋᔭᖃᖅᑎᓗᒋ, ᐊᒻᒪᓗ ᐱᓪᓚᕆᓪᓗᑎᒃ 

(a) ᑎᑎᖅᑲᖁᑎᓐᓂ ᐊᒻᒪᓗ ᐱᐅᖅᓱᐊᕐᓂᒃᑯᒃ ᐱᖅᑯᓯᓐᓂ ᐊᒻᒪᓗ ᐃᑦᑕᕐᓂᓴᓕᕆᓂᕐᒧ 

ᑕᐃᒎᓯᓕᐅᕐᓂ, ᐊᕕᑦᑐᓯᒪᓂᖓᓂ ᐊᑦᔨᐅᖏᓐᓂᖏ ᐅᕝᕙᓘᓐᓃᑦ ᐊᓯᖏᓐᓂᒃ ᐅᖃᐅᓯᐅᔪᓂ, 

ᑕᑯᑦᓴᐅᑎᑦᓯᓂᒃᑯᒃ ᐊᒻᒪᓗ ᑐᑭᓯᑎᑦᓯᕆᐊᕐᓂᐅ ᐃᓄᐃᒃ ᐅᖃᐅᓯᖏᓐᓂᒃ;  

(b) (ᓇᓗᓇᐃᔭᕐᓗᒍ ᖃᐅᔨᓴᕐᓂᐅᑦ ᒪᓕᑦᑕᐅᖁᔭᐅᓯᒪᔪᓂ ᐊᒻᒪᓗ ᐱᔭᒌᑦᓯᐊᓯᒪᙱᑐᑦ ᑐᕌᖓᔪᒥ 

ᐊᑐᖅᑕᐅᔫᑉ, ᐱᕙᓪᓕᐊᓂᖓᓂ, ᐃᓕᓴᕐᓂᐅᑦ, ᐅᖃᐅᓰᑦ ᐋᖅᑭᑕᐅᓯᒪᓂᖏ, ᐆᒻᒪᓂᖅ 

ᐅᕝᕙᓘᓐᓃᑦ ᐊᑐᖅᑕᐅᒐᔪᓐᓂᖅᓴᒥ ᐃᓄᐃᑦ ᐅᖃᐅᓯᖏᓐᓂᒃ; 

(c) ᐱᓕᕆᐊᖃᓪᓚᕆᓪᓗᓂ ᐅᕝᕙᓘᓐᓃᑦ ᑲᒪᒋᔭᖃᕐᓗᑎᒃ ᐊᒻᒪᓗ ᑎᑎᕋᖅᓯᒪᔪᑎᒍᑦ ᓴᖅᑭᑎᑦᓯᓗᓂ 

ᖃᐅᔨᓴᕐᓂᐅᒃ ᒥᑦᓴᓄ ᑖᒃᑯᓄᖓ ᒪᓕᑦᑕᐅᖁᔭᐅᓯᒪᔪᓐᓂ ᐊᒻᒪᓗ ᐱᐅᓯᑎᑦᓯᕋᓱᐊᓪᓗᑎᒃ 

ᐱᔭᒌᑦᓯᐊᓯᒪᙱᓐᓂᑦ ᐃᓕᑕᕆᔭᐅᓯᒪᔪᓂ; 

(d) ᓴᖅᑭᑎᑦᓯᓗᑎᒃ ᐱᐅᓂᖓᓂ, ᓈᒻᒪᓇᖅᓯᒪᓂᖓᓂ, ᒪᑭᑕᑦᓯᐊᒍᓐᓇᓂᖅ, ᐊᑐᐃᓐᓇᐅᒪᑎᑦᓯᓂᖅ 

ᐊᒻᒪᓗ ᐊᑐᖅᑕᐃᓕᓪᓗᑎᒃ ᐊᑦᔨᒌᓂ ᖃᐅᔨᓴᖅᑕᐅᔪᓂ;  

(e) ᑐᓴᐅᒪᖃᑦᑕᐅᑎᓐᓂᑯ ᐃᑲᔪᖅᑎᒌᓪᓗᑎᒃ ᑲᑐᑦᔨᖃᑎᒌᓂᑦ, ᐃᓕᓐᓂᐋᓂᕐᒧ ᐃᓕᓴᕐᕕᐅᔪ 

ᐅᕝᕙᓘᓐᓃᑦ ᐃᒻᒥᑯᒃ, ᐃᓗᐊᓂ ᓯᓚᑖᓄᓪᓗᓂ ᓄᓇᕗᑦ, ᑎᑭᑕᐅᕋᓱᐊᕐᓗᑎᒃ 

ᐊᖏᓕᑎᑦᓯᓂᐊᕐᓗᑎᒃ ᐊᑐᐃᓐᓇᓂ ᖃᐅᔨᒪᓂᕆᔭᐅᔪᓐᓂ ᑖᑦᓱᒪ ᐊᒻᒪᓗ ᖃᐅᔨᒪᓂᖃᒻᒪᒋᑦᑐᒥ 

ᐃᓄᐃᑦ ᐅᖃᐅᓯᖏᓐᓂᒃ, ᐅᖃᐅᓰᑦ ᐱᕙᓪᓕᐊᓂᖓᓂ ᐅᕝᕙᓘᓐᓃᑦ 

ᐊᑐᖅᑕᐅᒐᔪᖕᓂᖅᓴᐅᓕᕐᓂᒧᑦ ᑕᐃᒪᐃᑎᒍᑦ; ᐊᒻᒪᓗ  

(f) ᐱᓕᕆᐊᖃᓪᓚᕆᓪᓗᓂ ᐅᕝᕙᓘᓐᓃᑦ ᑲᒪᒋᔭᖃᕐᓗᑎᒃ ᖃᐅᔨᓴᕐᓂᐅᑦ ᓱᕐᓗ ᒥᓂᔅᑕᐅᑦ 

ᐅᕝᕙᓘᓐᓃᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ ᑐᑦᓯᕋᑐᐃᓐᓇᕆᐊᓖᑦ. 

 

(4) ᑭᒡᓕᖃᖅᑎᑕᐅᓯᒪᖏᓪᓗᑎᒃ ᖃᓄᑐᐃᓐᓇᖅ ᐃᓚᒃᑲᓂᖓᓃᑦᑐᑦ (1) ᐊᒻᒪᓗ (3), ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐃᑲᔪᖅᑎᖃᕐᓗᓂ ᑕᒃᑯᓂᖓ, ᓴᖅᑭᑎᑦᓯᓗᑎᒃ ᐅᕝᕙᓘᓐᓃᑦ 

ᑐᓂᖅᑯᓯᐊᖅᑖᕈᓐᓇᕆᓪᓗᑎᒃ ᐃᑲᔫᑎᓂ ᐱᓕᕆᐊᖏᓐᓂ ᑲᑐᑦᔨᖃᑎᒌᓄᑦ, ᐃᓕᓐᓂᐊᓂᕐᒧ ᐃᓕᓴᕐᕕᔪᐊᖅ 

ᐅᕝᕙᓘᓐᓃᑦ ᐃᒻᒥᑯᒃ ᐱᔪᓐᓇᓂᖃᕐᓗᑎᒃ ᐊᖏᓕᑎᑦᓯᓗᑎᑦ ᖃᐅᔨᒪᓂᕆᔭᒻᒥᓐᓂ ᐊᒻᒪᓗ 

ᖃᐅᔨᒪᓐᓂᖃᒻᒪᒋᑦᑐᒥ ᐊᑐᐃᓐᓇᐅᑎᑦᓯᓗᑎ ᐃᓄᐃᑦ ᐅᖃᐅᓯᖏᓐᓂ, ᐅᕝᕙᓘᓐᓃᑦ ᐃᑲᔪᓐᓂᖃᕐᓗᑎᒃ 

ᐱᓕᕆᐊᖏᓐᓂ ᐅᕝᕙᓘᓐᓃᑦ ᐃᓚᒃᑯᖓᔪᓐᓂ ᐱᓕᕆᐊᖅᓴᓂᒃ ᑖᒃᑯᓄᖓ ᐃᓄᐃᑦ ᐅᖃᐅᓯᖏᓐᓂ 

ᑕᐃᒎᓯᓕᐅᖅᑏᑦ. 

 

(5)  ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐃᒪᐃᒋᐊᖃᖅᐳᖅ  

(a)  ᑎᒃᑯᐊᓯᓪᓗᑎᒃ ᐱᑦᔪᓯᐅᔪᒥᒃ ᑕᐃᒎᓯᕐᓂ, ᑕᑯᑦᓴᐅᓂᖏᓐᓂᑦ, ᑎᑎᕋᐅᓯᖅ, ᐅᖃᐅᓯᖅ 

ᐅᕝᕙᓘᓐᓃᖅ ᐊᑐᕐᓂᖓᑕ ᐃᓄᐃᑦ ᐅᖃᐅᓯᖏᓐᓂᑦ ᑖᒃᑯᓄᖓ (i) ᑲᑐᑦᔨᖃᑎᒌᓄ 

ᐊᑐᖅᑕᐅᓗᑎᑦ ᐅᕝᕙᓘᓐᓃᑦ ᓴᓂᐊᓂ ᐊᐅᓚᑦᔪᓯᓐᓂ ᓲᕐᓗ ᑖᓐᓇ ᐱᖁᔭᖅ ᐊᒻᒪᓗ ᒪᓕᕋᒐᓛᓂ 

ᐊᑐᖅᑐᑦ, ᐊᒻᒪᓗ (ii) ᑐᓴᐅᒪᑦᔪᑏᑦ ᑖᒃᑯᓄᖓ ᐱᓕᕆᕝᕕᖏᓐᓄ ᓄᓇᕗᑦ ᒐᕙᒪᒃᑯᖏᓐᓄᑦ 

ᐅᕝᕙᓘᓐᓃᑦ ᒐᕙᒪᒃᑯ ᑭᒡᒐᑐᖅᑎᖏᓐᓄ;  

(b) ᑎᓕᓯᓪᓗᑎᒃ ᐱᓕᕆᕝᕕᖏᓐᓄ ᓄᓇᕗᑦ ᒐᕙᒪᒃᑯᖏᑦ ᐅᕝᕙᓘᓐᓃᑦ ᒐᕙᒪᒃᑯ ᑭᒡᒐᑐᖅᑎᖏᓐᓄ 

ᐊᑐᓕᖅᑎᓯᓪᓗᑎᑦ ᒪᓕᑦᑕᐅᒋᐊᖃᑦᑐᓂ ᑕᐃᒎᓯᕐᓂ, ᑕᑯᑦᓴᐅᓂᖏᓐᓂᑦ, ᑎᑎᕋᐅᓯᖅ, 

ᐅᕝᕙᓘᓐᓃᑦ ᐊᓯᖏᓐᓂ ᒪᓕᑦᑕᐅᕆᐊᓕᓐᓂᒃ ᐅᖃᐅᓯᐅᔪᓂ ᐅᕝᕙᓗ ᐊᑐᖅᑕᓂᖓᓂ ᐃᓄᐃᑦ 

ᐅᖃᐅᓯᖏᓐᓂ ᑖᒃᑯᓄᖓ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᑐᓕᖁᔭᖏᓐᓂᑦ; ᐊᒻᒪᓗ  

(c) ᐱᓕᕆᐊᖃᓪᓚᕆᓪᓗᓂ ᐅᕝᕙᓘᓐᓃᑦ ᑲᒪᒋᔭᖃᕐᓗᑎᒃ ᐃᓚᓕᐅᑦᔭᐅᒃᑲᓂᓯᒪᔪᑦ ᐱᓕᕆᐊᖅᓴᐃᑦ 

ᒪᓕᓪᓗᒋᑦ ᑖᒃᑯᓄᖓ ᐱᓕᕆᐊᑦᓴᖏᓐᓂ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦᑐᑦᓯᕋᐅᑎᖏᓐᓂ ᒥᓂᔅᑕᐅ ᐅᕝᕙᓘᓐᓃᑦ ᓯᕗᓕᖅᑏᑦ ᑲᑎᒪᔨᖏᓐᓄ. 

 

ᓈᓴᐅᑎᓕᑦ 17 ᐃᓄᐃᑦ ᐅᖃᐅᓯᖏᓐᓂᑦ ᓴᐳᔾᔨᓂᕐᒧᑦ ᐱᖁᔭᖓ ᐃᒫᒃ ᐱᔪᓐᓇᑎᑦᑎᒻᒪᖅ: 

 

(1) ᐱᓕᕆᒍᓐᓇᕐᓗᓂᓗ ᐱᓕᕆᐊᑦᓴᒥᓂ ᑕᐃᑲᓂ ᐱᖁᔭᐅᑦ, ᑖᒃᑯᐊ ᐃᓄᐃᒃ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐃᒪᐃᒋᐊᖃᖅᐳᖅ  

(a) ᓴᖅᑭᑎᑦᓯᓗᑎᒃ ᑲᑎᒪᔨᕋᓛᓂ ᑲᑎᖅᓱᐃᓗᑎ ᐃᓘᓐᓇᐃᓂ ᐅᕝᕙᓘᓐᓃᑦ ᐃᓚᐃᓐᓇᖓᑕ 

ᑲᑎᒪᔨᖏᓐᓄ, ᑕᐃᑲᓂ ᖃᓄᑎᒋ ᐊᑯᓂᐅᑎᒋᔪᓐᓂᒃ ᐊᒻᒪᓗ ᖃᓄᐃᓕᖓᓂᖏᓐᓂ ᑖᒃᑯᓄᖓ 

ᐃᓄᐃᒃ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᓄᒃ ᓈᒻᒪᑐᕆᔭᒻᒥᓂ;  

(b) ᖃᐅᔨᓴᕐᓗᑎᒃ ᕿᒥᕐᕈᓂᒃᑯᑦ, ᑐᓴᒍᓐᓇᓂᒃᑯᑦ ᐅᕝᕙᓘᓐᓃᑦ ᑲᑎᒪᓂᒃᑯ ᐊᒻᒪᓗ ᑐᓂᔭᐅᓪᓗᑎ 

ᓴᖅᑭᑕᐅᓯᒪᔪᓐᓂ ᐅᓂᒃᑳᓕᐊᕕᓂᕐᓂᓗᓐᓃᑦ ᓱᕐᓗ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᓈᒻᒪᑐᕆᔭᖏᓐᓂ;  

(c) ᐱᕙᓪᓕᐋᑎᑦᓯᓂᖅ, ᕿᒥᕐᕈᓂᖅ, ᐊᑐᓕᖁᔭᐅᔪᑦ ᐅᕝᕙᓘᓐᓃᑦ ᐊᐅᓚᑦᓯᓗᑎᒃ ᖃᐅᔨᓴᖅᑕᐅᑦᔪᑎᓐᓂ 

ᐅᕝᕙᓗ ᖃᐅᔨᓴᕐᓗᒋ ᖃᐅᔨᓴᐃᑎᓪᓗᒋ ᐃᓄᐃᑦ ᐅᖃᐅᓯᖏᓐᓂ ᐊᔪᙱᓂᖏᓐᓂ ᑖᑦᓱᒪ 

ᐱᑦᔪᑎᖓᓂ ᐃᓚᖃᓯᐅᑎᓪᓗᑎ ᓇᓗᓇᐃᒃᑯᑕᑦᑕᒍᑎᓐᓂ ᑖᒃᑯᓄᖓ ᐃᒻᒥᑯᒃ ᐃᓕᓐᓂᐊᓂᖏᑕ 

ᐅᕝᕙᓗ ᐃᖅᑲᓇᐃᔭᕐᓂᐅᑦ ᐊᔪᙱᑕᒥᓂ ᐅᕝᕙᓘᓐᓃᑦ ᐱᔪᓐᓇᓂᖏᑕ ᖁᓕᕇᓂᑦ ᐃᓄᐃᑦ 

ᐅᖃᐅᓯᖏᓐᓂᑦ 

(d) ᐃᑲᔪᖅᑎᖃᕐᓗᓂ ᑲᑐᑦᔨᖃᑎᒌᓂᑦ, ᐅᖃᐅᓯᓕᕆᓂᕐᒧ ᑲᒥᓯᓇ ᐊᒻᒪᓗ ᑭᓇᑐᐃᓐᓇᖅ ᐃᓄᒃ 

ᐊᑐᕈᓐᓇᑐᖅ ᐱᔪᓐᓇᐅᑎᒻᒥᓂ ᐅᕝᕙᓘᓐᓃᑦ ᑲᒪᒋᔭᕆᐊᓕᖏᑦ ᑕᐃᑲᓂ ᐱᖁᔭᐅᑦ;  

(e) ᐃᓗᓕᕐᓗᒋ/ᑕᖅᓴᓯᓪᓗᒋ ᐅᕝᕙᓘᓐᓃᑦ ᑎᑎᕋᖅᓯᒪᔪᑎᒍ ᓴᖅᑭᑕᐅᓂᖅ ᖃᐅᔨᓴᕈᑎᓐᓂ ᐱᑦᔪᑎᐅᔪᓂ 

ᑭᓱᑐᐃᓐᓇᓂ ᐃᓗᐊᓂ ᐊᐅᓚᑦᓯᔨᓐᓄ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑯᓐᓄᑦ; ᐊᒻᒪᓗ  

(f) ᐅᖃᐅᑦᔭᐅᓗᑎᑦ ᐅᕝᕙᓘᓐᓃᑦ ᑐᓂᓯᓪᓗᓂ ᐅᓂᒃᑳᓕᐊᓂᑦ ᐊᑐᓕᖁᔭᐅᓪᓗᑎ ᒥᓂᔅᑕᒻᒧ 

ᖃᐅᔨᓴᖅᑕᐅᖁᔨᒍᓂ, ᐱᑦᔪᑕᐅᔪᓂ ᑭᓱᑐᐃᓐᓇᕐᓂ ᐃᓗᐊᓂ ᐊᐅᓚᑦᓯᔨᓐᓄ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑎᑯᓐᓄ. 

 

(2) ᒪᓕᒋᐊᖃᕐᓗᓂ ᐅᒥᖓ ᐱᖁᔭᕐᒥ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᓴᖅᑭᑎᑦᓯᑐᐃᓐᓇᕆᐊᓖᑦ 

ᒪᓕᒋᐊᓕᖏᓐᓂ ᐊᒻᒪᓗ ᐊᑐᖅᑕᐅᔭᕆᐊᓕᓐᓂᓗ  

(a) ᑐᑦᓯᕋᓪᓗᓂ ᐃᓄᐃᑦ ᐅᖃᐅᓯᖏᓐᓂ ᑕᐃᒎᓯᓕᐅᖅᑎᑯᓐᓄ, ᐅᕝᕙᓘᓐᓃᑦ ᒥᓂᔅᑕᒻᒧ ᓄᓇᕗᑦ 

ᒐᕙᒪᖏᓐᓄ ᐅᕝᕙᓘᓐᓃᑦ ᑲᑐᔾᔨᖃᑎᒌᓄ ᑖᒃᑯᓄᖓ ᑲᒪᔪᓐᓂ ᐃᓄᐃᑦ ᐅᖃᐅᓯᖏᓐᓂ 

ᑕᐃᒎᓯᓕᐅᖅᑎᖏᓐᓄ; ᐊᒻᒪᓗ  

(b) ᑲᒪᒋᔭᖃᕐᓗᓂ ᐱᓕᕆᔭᐅᔪᕐᓂ, ᓯᕗᓪᓕᐅᑦᔨᓂᖓᑎᒍ ᐊᒻᒪᓗ ᓇᒻᒥᓂᖃᕐᓂᐅᔪᒥ ᐃᓄᐃ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᖏᓐᓄ ᐊᒻᒪᓗ ᒪᓕᒍᑎᖃᕐᓗᑎᒃ ᐱᓕᕆᐊᒋᔭᒥᓂ ᐊᑐᕈᑎᖃᕐᓗᑎᒃ 

ᐊᒻᒪᓗ ᐱᔪᓐᓇᓂᖏᓐᓂ ᐱᓕᕆᔭᐅᕋᔭᖅᑐᑦ 

(3) ᒪᓕᒋᐊᓖᑦ ᐊᒻᒪᓗ ᐊᑐᖅᑕᐅᕆᐊᓖ ᓴᖅᑭᑎᑕᐅᔪᕕᓃᑦ ᑕᐃᑲᓂ ᐃᓚᒃᑲᓂᖓᓂ (2) 

ᐱᖁᔭᓕᐅᕈᓐᓇᐅᑎᐅᙱᓚ ᐅᕝᕙᓘᓐᓃᑦ ᒪᓕᒐᕋᓛᒍᙱᑐᑦ ᐃᓗᐊᓂ ᑐᑭᖓᑕ ᑕᑦᓱᒪ 

ᐱᖁᔭᓕᐅᕈᓐᓇᐅᑎᑎᒍᑦ ᐱᖁᔭᖅ. 

 

ᐱᒻᒪᕆᐅᓘᔪᖅ ᑐᑭᓯᔭᕆᐊᒃᓴᖅ ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᓇᓗᓇᐃᖅᑐᐃᒐᓱᐊᖃᑦᑕᖅᓯᒪᔪᑦ 

ᐃᓗᓕᖏᓐᓂ  2013-2014 ᐊᒻᒪ 2014-2015 ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ ᖃᓄᖅ  

ᐱᓕᕆᐊᖃᕈᓐᓇᖅᓯᒪᒻᒪᖔᕐᒥᓂᒃ ᑕᒪᒃᑯᓂᖓ ᐱᕕᖃᖅᑎᑕᐅᓂᕐᒥᓂ ᐊᑐᕈᓐᓇᖅᓯᒪᒻᒪᑕ ᐱᓕᕆᐊᕆᒋᐊᓕᒥᓂᒃ ᐊᒻᒪᓗ 

ᐱᔪᓐᓇᐅᑎᒥᓂᒃ, ᑕᐃᔭᐅᓯᒪᔪᓂ ᐃᓗᓕᖏᓐᓂ 16, ᐊᒻᒪᓗ 17 ᐃᓄᐃᑦ ᐅᖃᐅᓯᖏᓐᓂ ᓴᐳᔾᔨᓂᕐᒧᑦ ᐱᖁᔭᐅᑉ. 

 

ᑭᓯᐊᓂᓕ, ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑲᔪᓯᔪᒃᑯᑦ ᐃᓱᒫᓗᒍᑕᐅᖏᓐᓇᕐᓂᖓᓂᒃ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᓯᕗᒧᐊᑦᑎᐊᕋᓗᐊᕐᒪᖔᑕ ᑲᔪᖏᖅᓴᐅᑎᖃᖅᑎᓪᓗᒋᑦ ᑲᒪᒋᔭᒃᓴᖏᓐᓂᒃ, ᐱᓕᕆᐊᒃᓴᖏᓐᓂᒃ, 

ᐸᕐᓇᐅᑎᒃᓴᖏᓐᓂᒃ ᐊᒻᒪᓗ ᐊᑐᐃᓐᓇᐅᔭᕆᐊᖃᕐᓂᖏᓐᓂᒃ ᑕᐃᒎᓯᑦ ᐊᑐᖅᑕᐅᖃᑦᑕᕆᐊᖃᖅᑐᑦ ᓄᓇᕗᒥ, 

ᐱᓕᕆᖃᑎᖃᕋᓗᐊᖅᑎᓪᓗᒋᑦ ᑎᑎᕋᕐᕕᖓᓐᓂᒃ ᐅᖃᐅᓯᕐᓄᑦ ᑲᒥᓴᓇᐅᑉ ᑎᑎᕋᕐᕕᖓᓐᓂᒃ ᐊᒻᒪᓗ ᒥᓂᔅᑕᖓᑦᑕ 

ᐅᖃᐅᓯᓕᕆᓂᕐᒧᑦ ᑕᖅᑲᒃᑯᐊ ᑐᓴᐅᒪᔾᔫᒥᓂᖅᓴᐅᖁᓪᓗᒋᑦ ᐱᓕᕆᐊᒃᓴᕆᔭᖏᓐᓂᒃ ᑲᒪᒋᔭᒃᓴᕆᔭᖏᓐᓂᒡᓗ ᐊᑐᓂ 

ᑎᒥᖁᑎᒋᔭᐅᔪᑦ. 

 

ᐅᖃᐅᑕᐅᖃᑦᑕᖅᓯᒪᔪᑦ ᑲᑎᒪᔨᕋᓛᓄᑦ ᓄᕕᐱᕆ 24-25, 2015-ᖑᑎᓪᓗᒍ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᐃᒪᓐᓇ 

ᐅᖃᐅᑕᐅᓚᐅᖅᑐᑦ: 

 

“ᐅᓄᑲᓪᓚᒃᑐᑦ ᐊᔾᔨᒌᖏᑦᑐᑦ ᐅᖃᐅᓯᓕᕆᓂᕐᒧᑦ ᑎᒥᖁᑎᒋᔭᐅᔪᓂᒃ ᐱᑕᖃᕐᒪᑦ ᐊᒻᒪ ᖃᐅᔨᒪᔪᒍᑦ 

ᓇᓗᓕᐅᒪᓕᕐᒪᑕ.  ᐃᓱᒫᓗᒍᑎᓂᒃ ᓴᖅᑭᑦᑎᕝᕕᐅᓚᐅᖅᑐᖅ ᐅᖃᐅᓯᕐᓄᑦ ᑲᒥᓴᓇ, ᐅᕙᒍᑦ 

ᑲᒪᒋᔭᒃᓴᕆᒐᓗᐊᖅᑎᓪᓗᑎᒍ.  ᑕᖅᑲᒃᑯᐊ ᓇᓗᓕᐅᒪᓕᓂᖏᓐᓄᑦ, ᒪᕐᕉᒃ ᐊᓂᒍᖅᓯᒪᓕᖅᑑᒃ, 

ᓴᓇᓚᐅᖅᓯᒪᔪᒍᑦ ᐊᑭᓐᓇᕐᒥᐅᑕᕐᒥᒃ ᑐᑭᓕᐅᖅᑕᐅᖁᓪᓗᒍ ᐊᒻᒪ ᑕᖅᑲᒃᑯᐊ ᑐᓴᖅᑎᑕᐅᖁᓪᓗᒋᑦ 

ᐱᓕᕆᐊᒃᓴᖏᓐᓂᒃ ᑲᒪᒋᔭᒃᓴᖏᓐᓂᒡᓗ ᐅᖃᐅᓯᕐᓄᑦ ᑲᒥᓴᓇᐅᑉ, ᒥᓂᔅᑕᖓᑦᑕᓗ ᐅᖃᐅᓯᓕᕆᓂᕐᒧᑦ, ᐊᒻᒪᓗ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᐊᒻᒪ ᐅᖃᕐᖢᑎᒃ ᐊᔾᔨᒌᖏᓐᓂᕆᔭᖏᓐᓂᒃ ᑲᒪᒋᔭᒃᓴᖏᓐᓂᒃ 

ᐊᒻᒪᓗ ᐱᓕᕆᐊᒃᓴᕆᔭᖏᑦ ᑖᒃᑯᐊ ᐱᖓᓱᑦ ᐅᖃᐅᓯᓕᕆᓂᕐᒧᑦ ᑎᒥᖁᑎᒋᔭᐅᔪᑦ.  ᑕᖅᑲᒃᑯᓄᖓ 

ᐊᑭᓐᓇᕐᒥᐅᑕᔪᑦ ᑐᓂᔭᐅᓚᐅᖅᓯᒪᔪᑦ.” 

 

ᐃᓗᐊᓂ 2014-2015 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐅᖃᓚᐅᖅᑐᑦ ᐃᑲᔪᖅᓯᓯᒪᓕᕐᓂᖏᓐᓂᒃ ᐅᓄᑲᓪᓚᒃᑐᓂᒃ ᐱᓕᕆᕕᐅᔪᓂᒃ ᐊᒻᒪᓗ ᐃᓄᐃᑦ ᑕᑯᓐᓇᒐᒃᓴᓕᕆᔨᒃᑯᖏᓐᓂᒃ 

ᕿᒥᕐᕈᓇᒃᑎᓪᓗᒋᑦ ᐊᒻᒪᓗ ᓴᓇᑎᓪᓗᒋᑦ ᑕᐃᒎᓯᕐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᖢᑎᒃ. 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐃᓱᒪᓕᐅᕈᓐᓇᕐᓂᖏᓐᓂᒃ ᓴᖅᑭᑦᑎᔪᒪᒍᑎᒃ 

ᑎᑎᕋᖅᑕᐅᓯᒪᔪᓂᒃ ᓴᖅᑭᑦᑎᖃᑎᖃᕈᓐᓇᕐᓗᑎᒃ ᐱᓕᕆᕕᐅᔪᒥᒃ, ᒐᕙᒪᒃᑯᑦ ᑎᒥᖁᑎᖓᑦᑕ ᐱᓕᕆᕕᖓᓐᓂᒃ, 

ᐅᕝᕙᓘᓐᓃᑦ ᑎᒥᐅᔪᒥᒃ ᑕᐃᒎᓯᓕᐅᖅᑎᓄᑦ ᐅᖃᓕᒫᒐᒃᓴᓕᐊᖑᔪᓂᒃ.  ᑭᓯᐊᓂᓕ, ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᐱᖁᔭᕐᔪᐊᑎᒍᑦ ᑎᓕᔭᐅᓯᒪᔾᔪᑎᖃᖅᑐᑦ ᑎᑎᕋᖃᑦᑕᖁᓪᓗᒋᑦ, ᑲᔪᖏᖅᓴᐅᑎᖃᖁᓪᓗᒋᑦ ᐊᒻᒪᓗ 

ᐸᐸᑦᑎᖁᓪᓗᒋᑦ ᓄᐊᑦᑎᕕᖕᒥᒃ ᑕᐃᒎᓯᓄᑦ ᐊᔾᔨᒌᓕᖅᑎᑕᐅᓯᒪᔪᓂᒃ ᐊᒻᒪᓗ ᒥᑭᖅᑰᓯᕐᓂᒃ ᐃᓄᐃᑦ ᐅᖃᐅᓯᖏᑎᒍᑦ, 

ᑲᑎᒪᔨᕋᓛᑦ ᓇᓗᓇᐃᖅᓯᒃᑲᓐᓂᖅᐳᑦ ᐱᒻᒪᕆᐅᓂᖓᓂᒃ ᓯᕗᒧᐊᒃᑎᑦᑎᓂᕐᒥᒃ ᑲᑎᒪᔨᑦ ᑖᒃᑯᐊ ᓴᓇᔭᖏᑦ 

ᐅᖃᓕᒫᒐᓕᐊᖏᓪᓗ ᐊᑐᐃᓐᓇᕈᖅᑕᐅᖃᑦᑕᖁᓪᓗᒋᑦ ᑕᑯᒃᓴᐅᖏᓐᓇᖃᑦᑕᕐᓂᐊᕐᒪᑕ ᑭᓇᒃᑯᓕᒫᓄᑦ ᑕᐃᒪᓐᖓᑦ. 

 

ᐅᖃᐅᑕᐅᓯᒪᔪᑦ ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᖑᑎᓪᓗᒍ: 

 

“ᐅᖃᖅᑲᐅᒐᑦᑕ ᐅᐊᑦᑎᐊᖅ, ᓄᐊᑦᑎᓕᖅᑐᒍᑦ ᖃᕋᓴᐅᔭᒃᑯᑦ ᑕᐃᒎᓯᕐᓂᒃ.  ᒫᓐᓇ ᐃᖅᑲᓇᐃᔭᖅᑕᐅᓕᖅᑐᖅ 

ᖃᕆᑕᐅᔭᒃᑯᑦ ᐃᑭᐊᖅᑭᕕᒃ (ᑐᑭᓯᒋᐊᕐᕕᒃ) ᐊᒻᒪ ᑐᒃᓯᕋᖅᓯᒪᓕᖅᑐᒍᑦ ᐱᕈᕐᕕᒃᑯᓐᓄᑦ ᖃᕆᑕᐅᔭᒥ 

ᐃᑭᐊᖅᑭᕕᒃ ᓴᓇᔭᐅᖁᓪᓗᒍ. ᑕᒪᐃᓕ ᓄᐊᑕᐅᓚᐅᕐᓗᑎᒃ ᑕᐃᒎᓯᐅᔪᑦ, ᐊᑐᐃᓐᓇᕈᕐᓂᐊᖅᑕᕗᑦ ᑕᖅᑲᒃᑯᓄᖓ 

ᐊᒻᒪ ᓄᓇᕗᒥᐅᑕᐅᔪᓄᑦ ᐱᔪᓐᓇᖅᓯᑐᐊᕈᑦᑕ.” 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐱᒻᒪᕆᐅᓂᖓᓂᒃ ᐊᑐᐃᓐᓇᐅᑎᑦᑎᖃᑦᑕᕐᓂᕐᒥᒃ ᖃᕋᓴᐅᔭᒃᑯᑦ ᑐᓴᒐᒃᓴᓂᒃ ᓄᐊᑦᑎᕕᐅᔪᓂᒃ, 

ᑎᑎᕋᖅᑕᐅᓯᒪᔪᓂᒃ ᐅᓄᖅᓯᓕᖅᑎᑕᐅᓯᒪᔪᑦ ᐊᒻᒪ ᐅᖃᐅᓯᕐᓄᑦ ᐃᓕᓐᓂᐊᕈᑎᒃᓴᑦ ᑎᑎᕋᖅᓯᒪᔪᑦ.  ᑭᓯᐊᓂᓕ, 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᖑᑎᓪᓗᒍ. ᑲᑎᒪᔨᑦ ᓴᖅᑭᑦᑎᖃᑦᑕᓚᐅᖅᑐᑦ 

ᐃᓱᒫᓗᒍᑎᒥᖕᓂᒃ ᐃᓘᓐᓇᖏᑦ ᓄᓇᕗᒥᐅᑕᐅᔪᑦ ᖃᕆᑕᐅᔭᒃᑯᑦ ᐅᖓᓯᒃᑐᒧᑦ ᐱᑐᒍᓐᓇᓗᐊᖏᒻᒪᑕ ᐊᒻᒪ ᑖᒃᑯᐊ 

ᖃᕆᑕᐅᔭᒃᑰᕈᓐᓇᓗᐊᖏᑦᑐᑦ ᐱᖃᑕᐅᑦᑎᐊᕆᐊᖃᕋᓗᐊᕐᒪᑕ ᐱᒻᒪᕆᐅᔪᓂᒃ ᐱᓕᕆᔾᔪᑎᒃᓴᓂᒃ ᐊᒻᒪᓗ 

ᑎᑎᖅᑲᖁᑎᒋᔭᐅᔪᓂᒃ. 

 

ᐱᒻᒪᕆᐅᔪᖅ ᐃᓕᓴᖅᓯᔭᕆᐊᒃᓴᖅ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐱᓕᕆᐊᖃᖅᓯᒪᓕᕐᒪᑕ 

ᑐᓴᖅᑎᑦᑎᒐᓱᐊᕐᖢᑎᒃ ᑲᒪᒋᔭᒃᓴᖏᓐᓂᒃ ᐊᒻᒪᓗ ᐱᓕᕆᐊᒃᓴᕆᔭᖏᓐᓂᒃ ᓄᓇᓕᖕᓄᑦ ᑲᑎᒪᖃᑎᖃᖅᑎᓪᓗᒋᑦ 

ᐊᔾᔨᒌᖏᑦᑐᓂ ᓄᓇᓕᖕᓂ. 

 

ᐅᖃᐅᑕᐅᓚᐅᖅᑐᑦ ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᒥ, ᐃᒪᓐᓇ ᐅᖃᓚᐅᖅᑐᑦ: 

 

ᓄᓇᓕᖕᓄᑦ ᐳᓛᕆᐊᕌᖓᑦᑕ, ᐅᐸᒍᑎᒐᔪᒃᑐᒍᑦ ᓄᓇᓕᑦ ᑐᓴᐅᑎᖃᕐᕕᖓᓐᓄᑦ ᐅᖃᐅᓯᖃᕆᐊᖅᑐᕐᖢᑕ 

ᐱᓕᕆᐊᒃᓴᕆᔭᑦᑎᓐᓂᒃ ᐊᒻᒪ ᑲᒪᒋᔭᕆᐊᖃᖅᑕᑦᑎᓐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᐅᓪᓗᑕ.  

ᑕᐃᒪᓕ ᑐᓴᒐᒃᓴᒃᑲᓐᓂᕐᓂᒃ ᐱᔪᒪᔪᖃᖅᐸᑦ, ᑎᑎᕋᕐᕕᑦᑎᓐᓄᑦ ᐅᖄᓚᔪᓐᓇᖅᑐᑦ. ᑐᓂᓯᓇᓱᐊᖏᓐᓇᖅᐸᒃᑐᒍᑦ 

ᑐᓴᒐᒃᓴᓂᒃ ᓄᓇᓕᖕᓄᐊᑕᒫᓐ.” 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐊᐅᓪᓚᑲᑕᕐᖢᓂ ᓄᓇᕗᑦ ᐃᓗᐊᓂ ᐊᑭᑐᔪᐊᓘᓂᖓᓄᑦ ᖃᖓᑦᑕᐅᑎᐅᔪᑦ ᐊᒻᒪᓗ 

ᑐᔪᕐᒥᕕᐅᔪᑦ.  ᑭᓯᐊᓂᓕ, ᑲᑎᒪᔨᕋᓛᑦ ᐊᔭᐃᖅᑐᐃᕗᑦ ᐱᒻᒪᕆᐅᓂᖓᓂᒃ ᑐᓴᒐᒃᓴᓂᒃ ᐊᑐᐃᓐᓇᕈᐃᖃᑦᑕᕐᓂᖅ, ᐊᒻᒪ 

ᖃᕆᑕᐅᔭᒃᑯᑦ ᐱᑐᒍᓐᓇᕐᓂᖅ, ᑎᒥᖁᑎᒋᔭᐅᔪᓄᑦ ᑲᒪᔪᓄᑦ ᐊᐅᓚᑕᐅᓂᖓᓄᑦ ᓄᓇᕗᒥ ᐅᖃᐅᓯᓕᕆᓂᕐᒧᑦ 

ᐱᖁᔭᕐᔪᐊᖏᑦ ᓄᓇᓕᖕᓂ, ᓯᕗᒧᐊᒃᑎᑦᑎᖁᓪᓗᒋᑦ ᑕᖅᑲᒃᑯᐊ ᖃᐅᔨᒪᑦᑎᐊᖁᓪᓗᒋᑦ ᐱᔪᓐᓇᐅᑎᒋᔭᖏᓐᓂᒃ ᐊᒻᒪᓗ 

ᐱᓕᕆᔭᕆᐊᖃᖅᑕᖏᓐᓂᒃ ᐊᒻᒪ ᐃᑲᔪᖅᓯᔾᔪᑎᑦ ᐊᑐᐃᓐᓇᐅᑎᑕᐅᓗᑎᒃ ᑭᓇᒃᑯᑐᐃᓐᓇᕐᓄᑦ ᐊᒻᒪ ᑎᒥᖁᑎᒋᔭᐅᔪᓄᑦ 

ᐱᔾᔪᑎᒋᓪᓗᒋᑦ ᐅᖃᐅᓯᓕᕆᓂᕐᒧᑦ ᐱᔨᑦᓯᕈᑎᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᑐᖃᑦᑕᖁᓕᕐᖢᒋᑦ 

ᐱᐅᓯᐅᔪᒥᒃ ᐱᖃᓯᐅᔾᔨᖃᑦᑕᕐᓗᑎᒃ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑕ ᐃᓗᐊᓂ, ᐱᒋᐊᕐᕕᒋᓗᒍ 2015-2016 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖅ, ᓇᓗᓇᐃᖅᓯᓯᒪᔪᓂᒃ ᐱᓕᕆᐊᕆᓚᐅᖅᑕᖏᓐᓂᒃ ᐊᒻᒪᓗ ᐸᕐᓇᐅᑎᒋᔭᖏᓐᓂᒃ 

ᑕᖅᑲᒃᑯᐊ ᑐᓴᖅᑎᑕᐅᖁᓪᓗᒋᑦ ᐱᓕᕆᐊᒃᓴᕆᔭᖏᓐᓂᒃ ᐊᒻᒪᓗ ᑭᓱᓂᒃ ᐊᑐᐃᓐᓇᐅᑎᑦᑎᕙᖕᒪᖔᑕ 

ᐃᑲᔪᖅᓯᔾᔪᑎᒃᓴᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑦ  

ᐊᑐᐃᓐᓇᐅᑎᑦᑎᓗᑎᒃ, ᐃᓗᐊᓂ ᑭᐅᔾᔪᑎᖏᑕ ᐅᓂᒃᑳᓕᐊᓄᑦ ᐅᑯᓄᖓ, ᓇᓗᓇᐃᖅᓯᓯᒪᑦᑎᐊᕐᓗᑎᒃ ᑐᓴᒐᒃᓴᓂᒃ 

ᐱᖃᓯᐅᔾᔨᓯᒪᓗᑎᒃ ᑕᐃᒎᓯᕐᓂᒃ ᐃᓕᔭᐅᓯᒪᔪᓂᒃ ᓄᐊᑦᑎᕕᖕᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑦ ᐊᑐᐃᓐᓇᕈᐃᓗᑎᒃ, 

ᑭᐅᓗᑎᒃ ᐅᑯᓄᖓ ᐅᓂᒃᑳᓕᐊᓄᑦ, ᓇᓗᓇᐃᖅᓯᓯᒪᑦᑎᐊᖅᑐᓂᒃ ᖃᖓᒃᑯᑦ ᓴᖅᑭᑕᐅᓂᐊᕐᒪᖔᑦ ᖃᕆᑕᐅᔭᒃᑯᑦ 

ᑐᑭᓯᒋᐊᕐᕕᒃ ᐃᑭᐊᖅᑭᕕᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᓴᓇᖁᓪᓗᒋᑦ 

ᒪᓕᒐᐅᓂᐊᖅᑐᓂᒃ ᐊᑐᕐᓗᒍ ᐃᓚᖓᑕ ᓈᓴᐅᑎᖓ 17(2) ᐃᓄᐃᑦ ᐅᖃᐅᓯᖏᑦ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ 

ᐱᖁᔭᕐᔪᐊᖅᑎᒍᑦ ᑐᓂᓯᖃᑦᑕᕐᓗᑎᒃ ᐱᓕᕆᕕᖕᓄᑦ ᐊᒻᒪ ᑎᒥᐅᔪᓄᑦ ᓇᓗᓇᐃᖅᓯᒪᑦᑎᐊᖅᑐᓂᒃ 

ᑐᑭᒧᐊᒍᑎᒃᓴᐅᔪᓂᒃ ᐃᖏᕐᕋᓂᕆᓂᐊᖅᑕᖓᓄᑦ ᑎᒥᖁᑎᒋᔭᐅᔪᑦ ᑐᒃᓯᕋᐅᑎᓕᐅᕈᓐᓇᖁᓪᓗᒋᑦ ᐊᒻᒪᓗ 

ᐃᑲᔪᖅᑕᐅᔪᓐᓇᖅᓯᖁᓪᓗᒋᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ. 

ᐱᔾᔪᑎ:  ᐊᐅᓪᓚᑲᑕᖕᓂᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

 

ᐃᓗᐊᓂ 2014-2015-ᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓐᓂ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐅᖃᓚᐅᖅᑐᑦ ᑭᒡᒐᖅᑐᐃᔨᐅᓪᓗᑎᒃ ᑲᑎᒪᔨᓂᒃ ᐃᓚᐅᓚᐅᖅᑐᑦ ᐅᓄᑲᓪᓚᒃᑐᓂ ᑲᑎᒪᕐᔪᐊᕐᓂᐅᔪᓂ ᐊᒻᒪ ᑲᑎᒪᓂᐅᔪᓂ 

2014-2015-ᒥ ᑮᓇᐅᔭᓕᕆᓂᕐᒧᑦ ᐊᕐᕌᒍᐊᓂ ᓇᓗᓇᐃᖅᓯᓇᓱᐊᖅᑎᓪᓗᒋᑦ ᖃᐅᔨᓴᖅᑕᐅᔭᕆᐊᓕᖕᓂᒃ ᐊᒻᒪ 

ᐱᑕᖃᐅᖏᑦᑐᓂᒃ ᐊᒃᑐᐊᓂᖃᖅᑐᓂᒃ ᐃᓄᐃᑦ ᐅᖃᐅᓯᖏᓐᓄᑦ, ᐱᖃᓯᐅᑎᓪᓗᒋᑦ ᐃᓄᐃᑦ ᖃᐅᔨᓴᖅᑕᐅᑎᓪᓗᒋᑦ 

ᑲᑎᒪᕐᔪᐊᖅᑐᓄᑦ ᐅᐸᒍᑎᓚᐅᕐᓂᖏᓐᓂᒃ ᑯᐃᐸᐃᒃ ᓯᑎᒧᑦ ᐊᒻᒪ ᑲᑎᒪᔭᖅᑐᖃᑕᐅᓪᓗᑎᒃ ᐅᖃᐅᓯᓕᕆᓂᕐᒧᑦ 

ᑎᑎᕋᕐᕕᖓᑦ ᑲᑎᒪᑎᓪᓗᒋᑦ ᖃᖥᓕᑦ ᓄᓇᖓᓐᓂ ᓅᒡᒥ. 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᖑᑎᓪᓗᒍ, ᑲᑎᒪᔨᑦ ᐊᐱᖅᓱᖃᑦᑕᓚᐅᖅᑐᑦ 

ᐅᓄᑲᓪᓚᒃᑐᓂᒃ ᐱᓪᓗᒍ ᖃᐅᔨᓴᐃᓂᕐᒧᑦ ᐊᐅᓚᔾᔭᒃᑕᐅᓯᒪᔪᑦ ᐊᒻᒪᓗ ᓴᖅᑭᓯᒪᔪᑦ ᑲᑎᒪᓂᕐᒥᑦ ᑲᑎᒪᓚᐅᖅᑎᓪᓗᒋᑦ 

ᓅᖕᒥ, ᖃᓛᓪᖡᑦ ᓄᓇᖓᓐᓂ.  ᑭᐅᑎᓪᓗᒋᑦ, ᐅᖃᐅᑕᐅᓯᒪᔪᒧᑦ ᐃᒪᐃᓕᓚᐅᖅᑐᑦ: 

 

“ᑕᐅᕗᓐᖓᓚᐅᖅᓯᒪᔪᑦ ᖃᐅᔨᓴᕆᐊᖅᑐᕐᖢᑎᒃ ᖃᓄᐃᓕᐅᖅᐸᖕᒪᖔᑕ, ᑭᓯᐊᓂᓕ ᓯᕗᓂᒃᓴᑦᑎᓐᓂ, 

ᐅᒃᐱᕈᓱᒃᑐᒍᑦ ᐊᐅᓪᓚᕆᐊᖃᓕᕐᓂᕈᑦᑕ ᑲᑎᒪᔭᖅᑐᕐᓗᑕ, ᑎᒍᓯᕝᕕᒋᒧᒪᓪᓗᒋᑦ ᐊᒻᒪᓗ ᑐᓂᓯᕝᕕᒋᔪᒪᓪᓗᒋᑦ. 

ᐃᓚᒋᔭᖓ ᑕᒪᑐᒪ ᐱᐅᓯᒋᐊᕈᒪᔭᑦᑕ ᐱᔾᔪᑎᒋᓪᓗᒍ ᑕᒪᓐᓇ ᐋᖅᑭᑦᑎᐊᖅᓯᒪᓚᐅᖏᒻᒪᑦ ᐃᖅᑲᓇᐃᔭᖅᑎᑦ 

ᐊᓯᔾᔨᑲᑕᖕᓂᖏᓐᓄᑦ... ᓯᕗᓂᒃᓴᒥ, ᑐᓴᒐᒃᓴᒃᑲᓐᓂᕐᓂᒃ ᑎᒍᓯᔪᒪᓛᖅᑐᒍᑦ ᐊᓯᖏᓐᓂᑦ ᑲᑎᒪᓂᕐᓂᑦ ᐊᒻᒪ 

ᖃᐅᔨᓴᐃᔭᖅᑐᕐᓗᑕ ᖃᓄᐃᓕᐅᖅᐸᖕᒪᖔᑕ ᐊᒻᒪᓗ ᑐᓂᓯᖁᓪᓗᑕ ᑐᓴᒐᒃᓴᖁᑎᑦᑎᓐᓂᒃ ᐊᒻᒪᓗ ᖃᓄᖅ 

ᐃᓱᒪᒋᔭᖃᕐᒪᖔᑦᑕ.” 

 

ᑲᑎᒪᔨᕋᓛᑦ ᐃᓕᓴᖅᓯᕗᑦ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕐᓂᖅ ᐃᓱᒪᒋᔭᐅᔪᓐᓇᖅᑐᖅ ᓄᑖᖑᓂᕋᖅᑕᐅᓗᓂ ᐊᒻᒪᓗ 

ᓄᐊᑦᑎᕙᓪᓕᐊᓪᓗᑎᒃ ᐅᖃᓕᒫᒐᖃᕐᕕᖕᒧᓐᖓᐅᓂᐊᖅᑐᓂᒃ ᐅᓪᓗᒥᓯᐅᑎᓂᒃ ᐊᒻᒪᓗ ᖃᐅᔨᓴᖅᑕᐅᕙᓪᓕᐊᔪᓂᒃ 

ᐊᒃᑐᐊᓂᖃᖅᑐᓂᒃ ᐃᓄᐃᑦ ᐅᖃᐅᓯᖏᓐᓄᑦ ᐱᓕᕆᖃᑎᖃᕈᓐᓇᖅᑐᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂᒃ 

ᐊᒻᒪ ᑐᓴᕋᓱᐊᕐᓂᖃᕐᓗᑎᒃ ᓄᓇᕗᑦ ᓯᓚᑖᓂᑦ, ᑲᓇᑕᒥᑦ ᐊᒻᒪᓗ ᓄᓇᕐᔪᐊᕐᒥᑦ. 

 

ᑲᑎᒪᔨᕋᓛᑦ ᐃᓕᓴᖅᓯᖕᒥᔪᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᒐᕙᒪᒃᑯᑦ ᓯᓚᑖᓃᓪᖢᑎᒃ ᑎᒥᖁᑎᒋᔭᐅᖕᒪᑕ 

ᐊᒻᒪ ᑎᓕᔭᐅᓯᒪᔾᔪᑎᖃᖅᑐᑦ ᐃᓱᒪᓕᐅᖃᑦᑕᖁᓪᓗᒋᑦ ᐃᓄᐃᑦ ᐅᖃᐅᓯᖏᓐᓂᒃ ᐊᑐᖃᑦᑕᕐᓂᕐᒧᑦ ᑕᐃᒎᓯᕐᓂᒃ, 

ᓴᓇᕙᓪᓕᐊᓗᑎᒃ ᐊᒻᒪᓗ ᐊᔾᔨᒌᓕᖅᑎᑦᑎᕙᓪᓕᐊᓗᑎᒃ ᐃᒻᒥᒃᑰᕐᖢᑎᒃ ᒐᕙᒃᒪᑯᑦ ᐊᐅᓚᓂᖓᑦᑕ.  ᑭᓯᐊᓂᓕ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᑮᓇᐅᔭᖃᖅᑎᑕᐅᖁᑦᑕᖅᑐᑦ ᓄᓇᕗᑦ ᒐᕙᒪᒃᑯᖏᓐᓂᑦ, ᑲᑎᒪᔨᕋᓛᑦ ᐅᒃᐱᕈᓱᒃᐳᑦ 

ᑲᑎᒪᔨᑦ ᑐᓂᓯᖃᑦᑕᖁᓪᓗᒋᑦ ᑕᑯᒃᓴᐅᒃᑎᐊᖅᑐᓂᒃ ᓴᖅᑭᔮᑦᑎᐊᕐᓗᑎᒃ ᐊᔪᕐᓇᖏᑦᑕᕌᖓᑦ ᓴᖅᑭᒃᑦᖃᑦᑕᕐᓗᑎᒃ 

ᐱᔾᔪᑎᖏᓐᓂᒃ ᐊᒻᒪᓗ ᓴᖅᑭᑦᑐᓂᒃ ᑮᓇᐅᔭᓂᒃ ᐊᑭᓕᐅᑎᖃᓚᐅᑎᓪᓗᒋᑦ. 

 

 
 

 

 

 

 

ᐱᔾᔪᑎ:  ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑦ ᐊᑐᖃᑦᑕᖁᓕᕐᖢᒋᑦ 

ᐱᖅᑯᓯᕐᒥᒃ ᐱᖃᓯᐅᔾᔨᖃᑦᑕᕐᓗᑎᒃ ᐊᕐᕌᒍᑕᒫᓐ ᐅᓂᒃᑳᓕᐊᖏᑕ ᐃᓗᐊᓂ, ᐱᒋᐊᕐᕕᒋᓗᒍ 2015-2016 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ ᐅᓂᒃᑳᓕᐅᕐᓂᕐᒥ, ᐅᓂᒃᑳᕐᓗᑎᒃ ᓇᓗᓇᐃᖅᑎᖅᓯᒪᔪᓂᒃ 

ᐱᓕᕆᐊᕆᓚᐅᖅᑕᖏᓐᓂᒃ, ᐊᑭᓕᐅᑎᒋᓚᐅᖅᑕᖏᓐᓂᒃ ᐊᒻᒪ ᐸᕐᓇᒍᑎᒋᓯᒪᔭᖏᓐᓂᒃ ᐊᐅᓪᓚᕐᓂᒃᓴᕆᔭᖏᓐᓄᑦ. 

ᐱᒻᒪᕆᐅᕗᖅ ᐃᓕᓴᖅᓯᔭᕆᐊᒃᓴᖅ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐃᓗᐊᓂ ᐊᕐᕌᒍᖏᑕ 2012-2013, 

2013-2014 ᐊᒻᒪᓗ 2014-2015 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᑎᑎᕋᖃᑦᑕᕐᓗᑎᒃᐱᓕᕆᓯᒪᔭᖏᓐᓂᒃ ᐊᒻᒪᓗ 

ᑎᑎᕋᖅᑕᐅᓗᑎᒃ ᐃᑲᔪᖅᓯᔾᔪᑎᒃᓴᓕᐊᕆᔭᐅᔪᑦ ᑎᑎᖅᑲᑦ ᓴᓇᔭᐅᓯᒪᔪᑦ ᐊᕐᕌᒍᑉ ᐃᓗᐊᓂ.  ᑭᓯᐊᓂᓕ, ᑲᑎᒪᔨᕋᓛᑦ 

ᐅᔾᔨᕈᓱᒃᐳᑦ ᑖᒃᑯᐊ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖑᔪᑦ ᐃᓗᓕᖃᓚᐅᖏᒻᒪᑕ ᓇᓗᓇᐃᖅᑎᖅᓯᒪᑦᑎᐊᖅᑐᓂᒃ 

ᑐᓴᒐᒃᓴᓂᒃ ᖃᖓᒃᑯᑦ ᐱᓕᕆᔭᐅᒐᔭᕐᒪᖔᑕ ᐃᑲᔪᖅᓯᔾᔪᑎᒃᓴᓕᐊᖑᔪᑦ ᑎᑎᖅᑲᑦ, ᖃᓄᕐᓗ ᑖᒃᑯᐊ 

ᐃᑲᔪᖅᓯᔾᔪᑎᒃᓴᓕᐊᖑᔪᑦ ᑎᑎᖅᑲᑦ ᑐᓂᐅᖅᑲᖅᑕᐅᓂᐊᕐᒪᖔᑕ ᓄᓇᕗᑦ ᓄᓇᓕᖁᑎᖏᓐᓄᑦ, ᐊᒻᒪᓗ ᑲᑎᒪᔨᑦ 

ᓯᕗᓂᒃᓴᒥ ᐸᕐᓇᐅᑎᖃᕐᒪᖔᑕ ᐊᑐᖃᑦᑕᕐᓂᐊᕐᓂᖏᓐᓂᒃ ᐃᑲᔪᕈᑎᒃᓴᓂᒃ ᑎᑎᖅᑲᖁᑎᒋᔭᖏᓐᓂᒃ ᐱᓕᕆᐊᖃᖁᓪᓗᒋᑦ 

ᑎᓕᔭᐅᓯᒪᔾᔪᑎᒋᔭᖏᓐᓂᒃ. 

 

ᐆᒃᑐᑎᒋᓗᒍ, ᑲᑎᒪᔨᕋᓛᑦ ᐅᔾᔨᕈᓱᓚᐅᕐᒪᑕ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᑐᓂᓯᓚᐅᖏᒻᒪᑕ ᐃᓗᐊᓂ 

ᒫᓐᓇᕐᓂᓴᐅᔪᓂ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᓇᓗᓇᐃᖅᑎᖅᓯᒪᔪᓂᒃ ᐃᓗᓕᑯᓘᔭᖃᖅᑐᓂᒃ ᑐᓴᒐᒃᓴᓂᒃ 

ᖃᓄᖅ ᐸᕐᓇᒃᓯᒪᖕᒪᖔᑕ ᑐᓂᓯᐅᖅᑲᐃᖃᑦᑕᕐᓂᕐᒧᑦ, ᐊᑐᕐᓂᕐᒧᑦ, ᐊᒻᒪ ᑎᑎᕋᖅᐸᓪᓕᐊᓂᕐᒧᑦ ᓴᖅᑭᑉᐸᓪᓕᐊᔪᓂᒃ 

ᖃᐅᔨᓴᐃᓚᐅᖅᑎᓪᓗᒋᑦ ᐊᑐᕐᓗᒋᑦ ᖃᐅᔨᓴᐅᑎᓕᐊᕆᓯᒪᔭᖏᑦ. 

 

ᐃᓗᐊᓂ 2013-2014-ᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐅᖃᓚᐅᖅᓯᒪᔪᑦ “ᓴᓇᓂᐊᓕᕐᓂᖏᓐᓂᒃ ᐃᓗᐃᑦᑑᓈᖅᓯᒪᔪᓂᒃ ᐅᖃᐅᓯᕐᓂᒃ ᐊᑐᖅᑕᐅᕙᒃᑐᓂᒃ ᖃᐅᔨᓴᐃᓂᕐᒥᒃ 

ᐃᓄᒃᑎᑐᑦ ᐅᖃᓪᓚᒍᓐᓇᖅᑐᓂᒃ ᒐᕙᒪᒃᑯᑦ ᐃᓗᐊᓂ, ᓇᖕᒥᓂᕆᔭᐅᔪᓂ ᐱᓕᕆᕕᖕᒥ ᐊᒻᒪᓗ ᑕᖅᑳᓂ.” 

 

ᐃᓗᐊᓂ  2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐅᖃᓚᐅᕐᒥᔪᑦ 

ᐃᒪᓐᓇ: 

 

“ᐅᖃᐅᓯᖃᑎᒌᓐᖏᐊᕐᔪᖕᓂᕐᒧᑦ ᐃᒃᐱᒋᔭᐅᔪᓂᒃ ᖃᐅᔨᓴᐃᔾᔪᑎᒃᓴᓂᒃ ᓴᓇᓚᐅᖅᑐᑦ ᖃᐅᔨᓴᐃᓂᐊᕐᒪᑕ 

ᐃᒃᐱᒋᔭᐅᔪᓂᒃ ᐃᓄᒃᑐᑦ ᐅᖃᓪᓚᖃᑦᑕᖅᑐᑦ ᐃᓕᓴᐃᔨᑦ ᓄᓇᕗᑦ ᐃᓗᐊᓂ. ᑖᒃᑯᓄᖓ ᖃᐅᔨᓴᐃᓂᐅᔪᑦ 

ᐊᑐᖅᑕᐅᓂᐊᖅᑐᑦ ᕿᒥᕐᕈᓇᒍᑕᐅᓗᑎᒃ ᐅᖃᐅᓯᖃᑎᒌᓐᖏᐊᕐᔪᖕᓂᕐᒧᑦ ᐃᒃᐱᒋᔭᐅᔪᓂᒃ ᐃᓱᒪᒋᔭᐅᔪᓂᒃ 

ᐃᖅᑲᓇᐃᔭᖅᑎᓄᑦ ᒐᕙᒪᒃᑯᑦ ᐃᓗᐊᓂ ᐊᒻᒪ ᓇᖕᒥᓂᕆᔭᐅᔪᓂ ᐱᓕᕆᕕᖕᓄᑦ, ᑐᓵᔨᓄᑦ ᐊᒻᒪ 

ᑐᑭᓕᐅᕆᔨᓄᑦ, ᒪᒃᑯᒃᑐᓄᑦ ᐊᒻᒪ ᑕᖅᑲᒃᑯᓄᖓ.” 

 

ᑭᓯᐊᓂᓕ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐃᖅᑯᓪᓕᐅᑎᖃᓚᐅᖏᒻᒪᑕ ᐃᓗᐊᓂ 2013-2014-ᒥ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᓇᓗᓇᐃᖅᓯᔾᔪᑎᓂᒃ ᖃᓄᖅ ᑖᒃᑯᐊ ᖃᐅᔨᓴᕈᑕᐅᔪᑦ ᑐᓂᐅᖅᑲᖅᑕᐅᓂᐊᕐᒪᖔᑕ 

ᐊᒻᒪᓗ ᖃᓄᖅ ᖃᐅᔨᓴᕈᑕᐅᓂᐊᕐᒪᖔᑕ. 

 

ᐃᒪᐃᓚᐅᕐᒪᑦ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐅᓂᒃᑳᖃᓚᖏᒻᒪᑕᓘᓐᓃᑦ ᐃᓗᐊᓂ 2014-2015-ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᖏᓐᓂ ᖃᓄᐃᓕᐅᕈᑕᐅᓐᓂᕐᒪᖔᑦ “ᐅᖃᐅᓯᕐᓂᒃ ᐊᑐᕐᖢᑎᒃ ᖃᐅᔨᓴᐃᔾᔪᑕᐅᓚᐅᖅᑐᑦ” 

ᐅᕝᕙᓘᓐᓃᑦ “ᐅᖃᐅᓯᖃᑎᒌᓐᖏᐊᕐᔪᒃᑐᑦ ᐃᓱᒪᒋᔭᐅᓂᖏᓐᓄᑦ ᖃᐅᔨᓴᐃᓂᕐᒧᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑎᓕᔭᐅᓯᒪᔾᔪᑎᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐱᖃᓯᐅᔾᔨᓯᒪᖕᒪᑕ 

ᓇᓗᓇᐃᖅᑎᕆᓂᕐᒧᑦ ᖃᐅᔨᓴᐃᓂᒃᓴᓂᒃ ᐊᒻᒪ ᐊᒥᒐᓗᐊᖅᑐᓂᒃ ᐊᑐᖅᑕᐅᔭᕆᐊᓕᖕᓂᒃ, ᓴᓇᖃᑦᑕᕐᓗᑎᒃ, ᐊᒻᒪᓗ 

ᐊᔾᔨᒌᓕᖅᑎᑦᑎᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ. 

 

 

 

 

 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐅᖃᖅᓯᒪᒐᓗᐊᖅᑎᓪᓗᒋᑦ ᓴᓇᓚᐅᕐᓂᖏᓐᓂᒃ ᖃᐅᔨᓴᕈᑎᒃᓴᐅᔪᓂᒃ  

ᐱᓪᓗᒋᑦ ᐊᑐᖅᑕᐅᓂᖏᓐᓄᑦ ᐊᒻᒪ ᓴᓇᔭᐅᕙᓪᓕᐊᓂᖏᓐᓄᑦ ᐃᓄᐃᑦ ᐅᖃᐅᓯᖏᑦ, ᑲᑎᒪᔨᕋᓛᖑᔪᑦ ᓱᓕ 

ᐃᓱᒫᓗᒍᑎᖃᖅᐳᑦ ᑲᑎᒪᔨᑦ ᑐᓴᒐᒃᓴᓂᒃ ᑐᓂᓯᓚᐅᖏᓐᓂᖏᓐᓂᒃ ᐃᓗᐊᓂ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ 

ᓇᓗᓇᐃᖅᑎᕆᔪᓂᒃ ᖃᓄᖅ ᖃᐅᔨᓴᕈᑎᒃᓴᐃᑦ ᐱᓕᕆᔭᐅᓂᐊᕐᒪᖔᑕ, ᐅᕝᕙᓘᓐᓃᑦ ᖃᓄᐃᓯᒪᓕᕐᒪᖔᑕ, 

ᐊᑐᖅᑕᐅᓂᐊᕐᒪᖔᑕᓗ ᖃᐅᔨᓴᐃᔾᔪᑕᐅᔪᓂᑦ ᖃᐅᔨᔭᐅᔪᑦ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕈᑕᐅᓗᑎᒃ. 

 

ᓈᓚᖕᓂᖃᕐᖢᑎᒃ ᓄᕕᐱᕆ 23-24, 2015-ᒥ, ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᑲᑎᒪᑎᓪᓗᒋᑦ, ᐅᖃᖃᑦᑕᓚᐅᖅᑐᑦ 

ᓇᓗᓇᐃᖅᓯᔾᔪᑕᐅᓚᐅᕐᓂᖏᓐᓂᒃ ᑖᒃᑯᐊᒃ ᒪᕐᕉᒃ ᖃᐅᔨᓴᐃᓂᐅᓚᐅᖅᑑᒃ. ᐅᖃᓚᐅᕐᒥᒧᑦ ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ 

ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᖑᑎᓪᓗᒍ, ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᑲᑎᒪᑎᓪᓗᒋᑦ ᐃᒪᓐᓇ ᐅᖃᓚᐅᖅᑐᑦ: 

 

“ᐅᓂᒃᑳᓕᐊᖏᑕ ᐃᓗᐊᓂ, ᐅᖃᖅᓯᒪᔪᑦ ᖃᐅᔨᓴᕈᑎᓂ ᐊᐱᖅᑯᑎᒃᓴᐅᔪᑦ ᐱᔭᕇᖅᑕᐅᓯᒪᓕᕐᓂᖏᓐᓂᒃ ᐅᖃᐅᓯᕐᓂᒃ 

ᐊᑐᖅᑕᐅᕙᒃᑐᓂᒃ ᒐᕙᒪᒃᑯᑦ ᐃᓗᐊᓂ, ᓇᖕᒥᓂᖅ ᐱᓕᕆᕕᖁᑎᒋᔭᑦ ᐃᓗᐊᓂ, ᐊᒻᒪ ᑕᖅᑲᒃᑯᐊ.  ᐊᐱᖅᑯᑎᒃᓴᑦ 

ᑎᑎᕋᖅᑕᐅᓯᒪᓕᖅᑐᑦ ᐆᒃᑐᕋᐅᑎᓕᐊᖑᓪᓗᑎᒃ, ᑭᓯᐊᓂᓕ ᐊᐅᓚᔾᔭᒋᐊᓚᐅᓐᖏᑕᕗᑦ ᓱᓕ ᖃᐅᔨᓴᐃᓂᐅᔪᖅ. 

ᐅᒃᐱᕈᓱᒃᑐᖓ ᐱᒋᐊᕐᕕᒋᓂᐊᕐᓂᑦᑎᓐᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᑦ ᐊᐱᖅᓱᖃᑦᑕᕐᓗᑎᒃ ᓇᓕᐊᖕᓂᒃ 

ᐅᖃᐅᓯᕐᓂᒃ ᐊᑐᖃᑦᑕᕐᒪᖔᑕ ᐃᖅᑲᓇᐃᔭᕐᕕᖕᒥ ᐱᓕᕆᐊᖏᑦ ᑲᒪᒋᔭᒃᓴᖏᓪᓗ ᐊᑐᕐᖢᒋᑦ.  ᐊᐱᖅᑯᑎᐅᔪᑦ 

ᒪᓕᒃᓯᓯᒪᔪᑦ ᐱᓕᕆᐊᒃᓴᖏᓐᓄᑦ ᑲᒪᒋᔭᒃᓴᖏᓐᓄᓪᓗ.  ᐊᐱᖅᑯᑎᑦ ᑎᑎᕋᖅᑕᐅᓯᒪᓕᖅᑐᑦ ᐊᒻᒪ ᐅᒃᐱᕈᓱᒃᑐᖓ 

ᐱᒋᐊᕐᕕᒋᓂᐊᕐᓂᑦᑎᓐᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ.” 

 

ᑭᐅᓪᓗᓂ ᐊᐱᖅᑯᒻᒧᑦ ᐱᓪᓗᒍ “ᐅᖃᐅᓯᖃᑎᒌᓐᖏᐊᕐᔪᖕᓂᕐᒧᑦ ᐃᒃᐱᒋᔭᐅᔪᑦ ᖃᐅᔨᓴᖅᑕᐅᓂᖓᓄᑦ,” ᐅᖃᓚᐅᖅᑐᑦ 

ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-ᖑᑎᓪᓗᒍ, ᐃᒪᓐᓇ ᐅᖃᓚᐅᖅᑐᑦ: 

 

“ᖃᐅᔨᓴᖅᓯᒪᓕᖅᑕᒃᑲ ᐊᐱᖅᓱᑲᑕᒡᖢᒋᑦ ᐃᓕᓴᐃᔨᑦ ᐊᒻᒪ ᖃᐅᔨᓴᐃᓂᐊᕐᒥᔪᒍᑦ ᒐᕙᒪᒃᑯᓐᓂ. ᐃᖅᑲᓇᐃᔭᖅᑎᓂᒃ, 

ᓇᖕᒥᓂᖃᖅᑐᓂᒃ ᑐᓴᔨᐅᕕᓕᖕᓂᒃ/ᑐᑭᓕᐅᕆᔨᓂᒃ, ᑕᖅᑲᒃᑯᓂᖓ ᐊᒻᒪ ᓇᖕᒥᓂᖅ ᐱᓕᕆᑯᐅᔪᓂᒃ ᐊᒻᒪ 

ᐊᑐᕐᓂᐊᖅᑐᒍᑦ ᐊᔾᔨᒌᖏᑦᑐᓂᒃ ᖃᐅᔨᓴᐃᔾᔪᑎᓂᒃ ᐃᒻᒪᖄᓗ ᐊᑐᖅᑕᐅᓂᐊᖅᑐᖅ ᖃᐅᔨᓴᐃᔾᔪᑎ ᖃᓪᓗᓈᑎᑐᑦ 

ᑕᐃᔭᐅᔪᖅ Survey Monkey-ᒥᒃ ᐊᒻᒪ ᐊᑐᕐᓂᐊᕐᒥᔪᑦ ᓱᒃᑲᑦᑐᖅᓯᐅᑎᒥᒃ ᖃᐅᔨᓴᐃᑎᓪᓗᒋᑦ, ᖃᐅᔨᓴᐃᓂᕐᒧᑦ 

ᐊᐱᖅᑯᑎᑦ ᑖᒃᑯᐊᑦᓴᐃᓐᓇᐅᒐᓗᐊᖅᑎᓪᓗᒋᑦ. ᐱᕕᖃᖅᑎᑦᑎᖃᑦᑕᕐᓂᐊᖅᑐᒍᑦ ᑕᖅᑲᒃᑯᓂᖓ ᐊᓯᖏᓐᓂᒡᓗ 

ᑎᒥᐅᔪᓂᒃ ᐊᑐᕈᓐᓇᕐᓂᐊᕐᒪᑕ ᐊᑐᕈᒪᔭᖏᓐᓂᒃ ᖃᐅᔨᓴᖅᑕᐅᑎᓪᓗᒋᑦ, ᖃᕆᑕᐅᔭᒃᑯᑦ ᐅᕝᕙᓘᓐᓃᑦ ᓱᑲᑦᑐᒃᑯᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᒃᑭᕗᑦ ᐃᓱᒫᓗᒍᑎᖃᕐᖢᑎᒡᓗ ᐊᕐᕌᒍᖏᓐᓄᑦ 2012-2013 ᐊᒻᒪᓗ 2013-2014 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ 

ᑭᓯᐊᓂ ᓄᕕᐱᕆ 5, 2015-ᖑᓕᖅᑎᓪᓗᒍ.  

 

ᑲᑎᒪᔨᕋᓛᑦ ᐊᔭᐃᖅᑐᐃᕗᑦ, ᑎᒥᖁᑎᒋᔭᐅᔪᑦ ᒐᕙᒪᒃᑯᓐᓂᑦ ᑮᓇᐅᔭᖃᖅᑎᑕᐅᕙᒃᑐᑦ, ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᐊᔾᔨᖓᓂᒃ ᒪᓕᒐᕐᒥᒃ ᐊᑐᕆᐊᖃᕐᒪᑕ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖁᑎᖏᑕ ᐊᒻᒪᓗ 

ᑎᒥᖁᑎᒋᔭᐅᔪᑦ ᐱᓕᕆᕕᖁᑎᖏᑕ ᓂᕆᐅᒋᔭᐅᕕᖃᕐᓗᑎᒃ ᐊᖑᒻᒪᑎᓂᐊᕐᓂᖏᓐᓂᒃ ᐅᓂᒃᑳᓕᐊᕆᔭᕆᐊᖃᖅᑐᑦ 

ᒪᓕᒐᖏᓐᓄᑦ.  ᓯᕗᒧᐊᒃᑎᑦᑎᓗᑎᒃ ᓴᖅᑭᔮᑦᑎᐊᕆᐊᖃᕐᓂᕐᒥᒃ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᐊᑐᓚᐅᖅᑕᖏᓐᓂᒃ, 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᐊᑐᐃᓐᓇᐅᑎᑦᑎᖃᑦᑕᕐᓗᑎᒃ, 

ᐊᔪᕐᓇᖏᑦᑕᕌᖓᑦ, ᐃᓗᐃᑦᑑᓈᖅᓯᒪᔪᓂᒃ ᑐᓴᒐᒃᓴᓂᒃ ᐃᓗᓕᖃᕐᓗᑎᒃ ᐱᔭᕇᖅᓯᒪᔪᓂᒃ, ᑲᔪᓯᔪᓂᒃ ᐊᒻᒪ 

ᐸᕐᓇᒍᑕᐅᓯᒪᔪᓂᒃ ᐱᓕᕆᔭᐅᔪᒪᓂᐊᕐᓗᑎᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖏᑦ #8 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᒪᓐᓇ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᑦ ᐱᐅᓯᒃᒥᒃ ᐊᑐᓕᖁᓪᓗᒋᑦ 

ᐱᖃᓯᐅᔾᔨᖃᑦᑕᕐᓗᑎᒃ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᑕ ᐃᓗᐊᓂ, ᐱᒋᐊᕐᕕᖏᓗᒍ 2015-2016-ᒥᒃ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ, ᐃᓗᐃᑦᑑᓈᖅᓯᒪᓂᖅᓴᐅᓗᑎᒃ ᑐᓴᒐᒃᓴᖁᑎᖏᑦ ᖃᓄᐃᓕᐅᕈᑕᐅᓚᐅᖅᑐᓄᑦ, 

ᓴᖅᑭᑕᐅᓯᒪᔪᓄᑦ ᑎᑎᖅᑲᓄᑦ, ᓯᕗᓪᓕᐅᔾᔭᐅᓯᒪᔪᓄᑦ ᐊᒻᒪᓗ ᓯᕗᓂᒃᓴᒥ ᐸᕐᓇᐅᑎᒋᓂᐊᖅᑕᖏᓐᓄᑦ. 

ᐱᔾᔪᑎ:   ᐅᖃᕈᓐᓇᑦᑎᐊᕐᒪᖔᑕ ᖃᐅᔨᓴᕈᑎᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

 

ᐃᓗᐊᓂ 2014-2015-ᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐅᖃᓚᐅᖅᑐᑦ ᐃᒪᓐᓇ: 

 

“ᑕᒎᓯᓕᐅᖅᑎᑦ ᐱᓕᕆᖃᑎᖃᖅᓯᒪᓕᖅᑐᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖓᓐᓂᒃ ᐊᐅᓚᑦᑎᔨᒃᑯᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐊᒻᒪ ᐱᕈᕐᕕᒃᑯᓐᓂᒃ ᓴᓇᑎᓪᓗᒋᑦ ᐃᓄᒃᑐᑦ ᐅᖃᕈᓐᓇᑦᑎᐊᕋᓗᐊᕐᒪᖔᑕ 

ᖃᐅᔨᓴᕈᑎᒃᓴᓂᒃ ᒐᕙᒪᒃᑯᑦ ᑐᒃᓯᕋᐅᑎᒋᓯᒪᔭᖓᑦ ᐅᖃᐅᓯᓕᕆᓂᕐᒧᑦ ᐊᐅᓚᔾᔭᐃᒋᐊᕈᑎᒋᓗᒍ.” 

 

ᑭᐅᓪᓗᑎᒃ ᒪᓕᒐᓕᐅᖅᑎᑦ ᐊᐱᖅᑯᑎᖓᓐᓄᑦ ᐱᔾᔪᑎᖃᖅᑐᓄᑦ ᑕᒪᑐᒧᖓ “ᓴᖅᑭᑕᐅᔪᒪᔪᖅ ᐅᖃᐅᓯᓕᕆᓂᕐᒧᑦ 

ᐊᐅᓚᔾᔭᐃᒋᐊᕈᑎᒧᑦ”, ᐃᒪᓐᓇ ᐅᖃᓚᐅᖅᑐᑦ ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᓄᕕᐱᕆ 24-25, 2015-

ᖑᑎᓪᓗᒍ: 

 

“ᐅᓄᖅᑐᒻᒪᕆᖕᓂᒃ ᐃᓱᒫᓗᒍᑎᖃᖃᑦᑕᖅᓯᒪᓕᕐᒪᑕ ᒐᕙᒪᒃᑯᑦ ᒪᕐᕉᖕᓂᒃ ᐅᖃᐅᓰᖕᓂᒃ ᐅᖃᓪᓚᒍᓐᓇᖅᑐᓄᑦ 

ᖁᔭᓐᓇᒦᕈᓯᐊᖏᓐᓄᑦ ᐊᒻᒪ ᑕᒪᑐᒪ ᒥᒃᓵᓄᑦ ᑐᓴᖃᑦᑕᖅᓯᒪᓪᓗᑕ ᐱᔾᔪᑕᐅᔪᓂᒃ.  ᑕᐃᒪᓐᓇ ᐱᔾᔪᑎᒋᓪᓗᒍ 

ᓴᓇᔭᐅᕙᓪᓕᐊᓕᖅᑐᑦ ᐅᖃᓪᓚᒍᓐᓇᑦᑎᐊᕋᓗᐊᕐᒪᖔᑕ ᖃᐅᔨᓴᕈᑎᐅᔪᑦ, ᓇᓗᓇᐃᖅᓯᔪᓐᓇᕐᓂᐊᕋᑕ 

ᑭᓱᑯᑦᑎᐊᓃᒻᒪᖔᑕ ᐃᖅᑲᓇᐃᔭᖅᑎᑦ ᐅᖃᓪᓚᒍᓐᓇᕐᓂᕆᔭᖏᑦ.  ᐃᓛᑎᒍᑦ ᐃᓄᒃᑐᑦ 

ᐅᖃᓪᓚᒍᓐᓇᕋᓗᐊᖅᑎᓪᓗᑕ, ᐃᓛᑎᒍᓪᓗ ᑎᑎᕋᖅᓯᒪᔪᑎᒍᑦ ᐱᓕᕆᔪᓐᓇᖏᓐᓇᑦᑕ, ᐊᒻᒪ 

ᐊᔾᔨᒌᖏᑦᑑᑎᐅᓪᓗᑎᒃ ᐅᖃᓪᓚᒍᓐᓇᑦᑎᐊᕐᓂᕆᔭᐅᔪᑦ. 

ᖃᐅᔨᒍᑦᑕ ᖃᓄᑎᒋ ᐃᓄᒃᑐᑦ ᐅᖃᓪᓚᒍᓐᓇᖅᓯᓂᖓ ᐃᖅᑲᓇᐃᔭᖅᑎ ᐊᒻᒪ ᐃᓕᑉᐸᑦ, ᒪᓕᒡᓗᒍ 

ᓱᑯᑦᑎᐊᓃᓐᓂᖓ ᐃᓄᒃᑑᕈᓐᓇᕐᓂᖓ, ᖁᔭᓐᓇᒦᕈᓯᐊᖅᑖᖅᑎᑕᐅᓂᐊᖅᑐᖅ.  ᑕᒪᐅᖓ ᑎᑭᐅᑎᔪᓐᓇᖅᑐᖅ 

ᐊᕐᕌᒎ ᐃᓗᐊᓂ ᐊᕙᓂᒃᑲᓐᓂᕐᓘᓐᓃᑦ.  ᐱᔪᒥᒃᓲᑎᒃᓴᓂᒃ ᐱᑕᖃᐅᖅᑐᖅ ᐃᓄᐃᑦ ᐃᓄᒃᑐᑦ 

ᐃᓕᓐᓂᐊᒃᑲᓐᓂᕈᒪᓂᐊᕐᒪᑕ ᐊᒻᒪ ᐊᑭᓕᖅᑕᐅᒃᑲᓐᓂᕈᑎᒋᓗᓂᔾᔪᒃ. 

 

ᐃᓄᒃᑑᕈᓐᓇᕐᓂᖓ ᒪᓕᒡᓗᒍ ᐊᑭᓕᖅᑕᐅᖃᑦᑕᕐᓂᐊᖅᑐᑦ.  ᑕᐃᒪᓐᓇ ᑕᕝᕙ ᐋᖅᑭᒃᓱᕈᒪᔭᕗᑦ... 

 

ᑮᓇᐅᔭᓕᕆᔨᒃᑯᑦ ᐃᖅᑲᓇᐃᔭᖃᑎᒋᔪᒪᔭᕗᑦ ᓇᓗᓇᐃᖅᓯᖃᑎᒋᔪᓐᓇᕐᓂᐊᕋᑦᑎᒍᑦ ᖃᔅᓯᑦ ᐃᖅᑲᓇᐃᔭᖅᑏᑦ 

ᒐᕙᒪᒃᑯᑦ ᐃᓗᐊᓂ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᖁᔭᓐᓇᒦᕈᓯᐊᖅᑖᖃᑦᑕᕈᓐᓇᕐᓂᐊᖅᑐᑦ ᐊᒻᒪ ᑕᒪᓐᓇ 

ᐱᔭᕇᖅᑕᐅᒃᐸᑦ, ᐋᖅᑭᒃᓱᐃᓂᐊᖅᑐᒍᑦ ᐱᔪᒥᒃᓲᑎᒃᓴᒃᑲᓐᓂᕐᓂᒃ ᐃᖅᑲᓇᐃᔭᖅᑏᑦ 

ᐃᓕᓐᓂᐊᒃᑲᓐᓂᕈᒪᓂᐊᕐᒪᑕ.” 

 

ᐃᓗᐊᓕ 2014-2015 ᐊᕐᕋᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ, ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᖅ ᐃᒫᒃ 

ᐅᖃᖅᓯᒪᒻᒪᑕ: 

 

“ᐱᒋᐊᓐᖓᐅᑎᐅᔪᖅ ᐅᖃᐅᓯᕐᒥᒃ ᖃᐅᔨᒪᒐᓗᐊᕐᒪᖔᑕ ᖃᐅᔨᓴᕈᑎᒃᓴᖅ ᓴᓇᔭᐅᓚᐅᖅᑐᖅ 

ᖃᐅᔨᓴᕈᑎᐅᓂᐊᕐᓗᓂ ᐃᖅᑲᓇᐃᔭᖅᑏᑦ ᐅᖃᐅᓯᕐᓂᒃ ᖃᐅᔨᒪᓂᖏᓐᓂᑦ, ᐊᒻᒪᓗ, ᑕᐃᒪᐃᒋᐊᖃᕋᐃᑉᐸᑕ, 

ᐃᑲᔪᖃᑦᑕᕐᓗᑎᒃ ᐃᓄᒃᑐᑦ ᐃᓕᓐᓂᐊᖅᑐᓄᑦ ᐃᓚᐅᑎᑕᐅᓗᑎᒃ.”  

ᑲᑎᒪᔨᕋᓛᑦ ᓅᕖᕝᕙ 24-25, 2015-ᒥ, ᑕᓚᕖᓴᒃᑰᖅᑐᑎᒃ ᓈᓚᓐᓂᕆᔪᔭᖓᓂ, ᒪᓕᒐᓕᐅᖅᑏᑦ ᐊᐱᖅᑯᑎᖃᔪᒻᒪᑕ 

ᐊᒥᓱᑲᓪᓚᓐᓂᒃ ᐱᔾᔪᑎᓕᓐᓂᒃ ᑖᒃᓱᒥᖓ “ᖃᐅᔨᓴᕆᐊᓐᖓᐅᑎᒃᓴᒥᑦ ᐅᖃᐅᓯᕐᓂᒃ ᖃᐅᔨᒪᒻᒪᖔᑕ.” ᑭᐅᔾᔪᑎᖏᓐᓂ, 

ᐅᖃᕆᐊᖅᑐᖅᓯᒪᔪᑦ ᐅᖃᔪᔪᑦ ᐃᒫᒃ: 

 

 “ᐱᔭᕇᕋᑖᓚᐅᕋᑦᑎᒍ ᖁᑦᑎᑦᑐᒥ ᐅᖃᐅᓯᐅᔪᓂᒃ….ᑖᒃᑯᐊᓕ ᖃᐅᔨᓴᕈᑎᕗᑦ ᐋᖅᑭᒋᐊᖅᑕᐅᒋᐊᖃᖅᐸᑦ, 

ᐋᖅᑭᒋᐊᕋᔭᖅᑕᕗᑦ ᐅᐱᓐᓇᕋᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᑦ ᖃᐅᔨᓴᕆᐊᖃᕐᓂᐊᕋᑦᑕ. 

ᐅᖃᐅᓯᖃᖅᑐᖓ ᕿᑭᖅᑖᓘᑉ ᐅᐊᓐᓇᖓᓂ ᐅᖃᐅᓯᕐᓂᒃ.” 

 

ᐊᓯᐊᓂᖔᖅ ᓄᓇᓕᐅᑉ ᐅᖃᐅᓯᖓᓂᑦ ᕿᒥᕐᕈᓚᐅᕐᓗᑕ ᖃᐅᔨᓴᕈᑎᓂᒃ ᓄᑖᓂᒃ ᓴᓇᒐᔭᕐᒥᔪᒍᑦ ᕿᑭᖅᑖᓘᑦ 

ᓂᒋᐊᓂᒥᐅᑕᖅᑎᑐᑦ ᐊᒻᒪᓗ ᐃᓄᐃᓐᓇᖅᑐᑦ. ᑖᒃᑯᐊ ᑭᖑᓪᓕᐅᓂᐊᖅᑐᑦ. ᐊᕐᕋᒎᓛᖅᑐᒥ, ᑕᒪᓐᓇ 

ᐊᖅᑭᒃᓯᒪᓕᓛᖅᑐᖅ ᑕᐃᒫᓪᓗ ᐊᖏᓪᓕᒋᐊᓛᖅᑕᕗᑦ ᖃᐅᔨᓴᕐᓂᕗᑦ ᓯᐊᒻᒪᕐᓗᒍ ᐊᓯᖏᓐᓄᑦ ᓄᓇᓕᓐᓄᑦ 

ᓄᓇᕗᒥ ᐊᔾᔨᒋᓐᖏᑕᖏᓐᓂᑦ ᐅᖃᕈᓯᓕᕐᓄᑦ. ᒫᓐᓇᓕ, ᐱᒋᐊᓕᕋᑖᑕᐃᓐᓇᕋᑦᑕ ᐊᒻᒪᓗ ᖃᐅᔨᓴᕈᑎᕗᑦ 

ᐆᑦᑐᕋᐅᑎᒋᓚᐅᕐᓇᑎᒍ ᐃᓄᑐᐃᓐᓇᕐᓄᑦ ᐃᖅᑲᓇᐃᔭᖅᑎᐅᖏᑦᑐᓄᑦ. ᐃᒃᐸᓴᕐᓂ ᐃᖅᑲᓇᐃᔭᖅᑎᕗᑦ 

ᖃᐅᔨᓴᓚᐅᖅᑕᕗᑦ ᖃᐅᔨᓴᕈᑏᑦ ᐊᑐᖅᑐᒋᑦ ᐊᒻᒪᓗ ᑕᒪᓐᓇ ᐱᓕᕆᐊᖑᒃᑲᓐᓂᖃᑦᑕᓂᐊᖅᑐᖅ.”  

 

ᑲᑎᒪᔨᕋᓛᑦ ᐊᖏᖃᑎᖃᕋᓗᐊᖅᑎᓪᓗᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᔪᒪᔭᖏᓐᓂᒃ ᐊᒻᒪ ᖃᐅᔨᓴᐅᑎᑦᑎᐊᕙᖕᓂᒃ 

ᐋᖅᑭᒃᓱᔪᒪᓂᖏᓐᓂᒃ, ᐱᒻᒪᕆᐅᖕᒥᔪᖅ ᐃᓱᒪᒋᖃᓯᐅᑎᒍᑦᑎᒍᑦ ᐊᕕᒃᑐᖅᓯᒪᔪᓂ ᐃᓄᐃᑦ ᐅᖃᐅᓯᖏᑦᑕ 

ᐊᔾᔨᒌᓐᖏᑦᑑᑕᐅᓂᖏᓐᓂᒃ. 

 

ᐱᒻᒪᕆᐅᖕᒥᔪᖅ ᐃᖅᑲᓇᐃᔭᖅᑎᑦᑎᔩᑦ ᑕᐃᒪᓐᖓᓕᒫᖅ ᐃᓱᒫᓘᑎᖃᖃᑦᑕᕐᒪᑕ ᓄᓇᕗᒻᒥ ᒐᕙᒪᒃᑯᓐᓄᑦ 

ᐃᒻᒥᒃᑰᖅᑐᓄᓪᓗ ᐃᖅᑲᓇᐃᔭᖅᑏᑦ ᐱᓕᒻᒪᒃᓯᒪᑦᑎᐊᖅᑐᓂᒃ ᐱᖃᐅᓐᖏᓐᓂᖏᓐᓂᒃ, ᐃᓕᓐᓂᐊᖅᑎᑦᑎᔪᓐᓇᖅᑐᓂᒃ ᐊᒻᒪ 

ᖃᐅᔨᓴᐃᔪᓐᓇᖅᑐᓂᒃ ᖃᓄᑎᒋ ᐃᓄᒃᑐᑦ ᐅᖃᓪᓚᒍᓐᓇᖅᑎᒋᖕᒪᖔᖏᓐᓂᒃ.  ᑲᑎᒪᔨᕋᓛᑦ ᐅᔾᔨᕆᓯᒪᔪᑦ ᓄᑖᓂᒃ 

ᐅᖃᐅᕈᓐᓇᕐᓂᕐᒧᑦ ᐱᔪᒥᒃᓲᑏᑦ ᑐᓐᖓᕕᖃᕐᓂᖏᓐᓂᒃ ᐅᖃᕈᓐᓇᕐᓂᖏᓐᓂᒃ ᐃᓄᐃᑦ ᐅᖃᐅᓯᖏᓐᓂᒃ, ᐊᒻᒪ 

ᑕᐃᒪᐃᓐᓂᖓᓄᑦ ᐃᖅᑲᓇᐃᔭᖅᑎᑕᖃᐅᕆᐊᖃᕐᓂᐊᖅᑐᖅ ᑕᒪᒃᑯᓂᖓ ᖃᐅᔨᓴᐃᔪᓐᓇᑦᑎᐊᖅᑐᓂᒃ ᒫᓐᓇ 

ᐃᖅᑲᓇᐃᔭᖅᑎᒋᔭᐅᔪᓂᒃ ᐊᒻᒪ ᐃᖅᑲᓇᐃᔭᖅᑎᑖᓐᖑᖅᐸᓪᓕᐊᔪᓂᒃ. 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓᑦ #9 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᐱᑎᑦᑎᖁᔭᐅᓪᓗᑎᒃ, ᐅᑯᓂᖓ 

ᐅᓂᒃᑳᓕᐊᒥᓂᕐᓂᒃ ᑭᐅᒐᓱᐊᕐᓗᑎᒃ, ᑐᓂᓯᓗᑎᒃ ᓇᓗᓇᐃᖅᑐᖅᓯᒪᔪᓂᒃ ᐅᖃᐅᓯᕐᒥᒃ ᖃᐅᔨᒪᑦᑎᐊᕋᓗᐊᕐᒪᖔᑕ 

ᖃᐅᔨᓴᕐᓂᕐᓂᒃ ᒫᓐᓇ ᓴᓇᔭᐅᔪᓂᒃ ᐸᕐᓈᖑᔪᓂᓪᓗ ᐱᓕᕆᖃᑎᖃᖅᑐᑎᒃ ᓄᓇᕗᑦ ᒐᕙᒪᖓᓂᑦ, ᐱᖃᓯᐅᔾᔨᓗᑎᒃ 

ᑐᑭᓯᑎᑦᑎᒋᐊᕈᑎᓂᒃ ᓇᓗᓇᐃᖅᑕᐅᓯᒪᔪᓄᒃ ᓄᓇᓖᑦ ᐅᖃᐅᓯᖏᓐᓄᑦ, ᓴᓇᔾᔪᑎᐅᓂᐊᕐᒪᑕ 

ᖃᐅᔨᒪᑦᑎᐊᕋᓗᐊᕐᒪᖔᑕ ᖃᐅᔨᓴᕈᑎᒃᓴᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᒪᓐᓇ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐊᑐᐃᓐᓇᕈᐃᓗᑎᒃ, 

ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, ᓇᓗᓇᐃᔭᑦᑎᐊᖅᓯᒪᔪᓂᒃ ᐱᔭᕇᖅᑕᕐᕕᒃᓴᓕᐅᖅᓯᒪᔪᓂᒃ ᐱᔭᕇᖅᓯᔾᔪᑕᐅᓂᐊᖅᑐᓂᒃ 

ᐃᓄᒃᑐᑦ ᐅᖃᕈᓐᓇᕐᓂᖏᑦᑕ ᖃᐅᔨᓴᐅᑎᒃᓴᖏᓐᓂᒃ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓᑦ #10 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᒪᓐᓇ, ᓄᓇᕗᑦ ᒐᕙᒪᒃᑯᑦ ᐊᑐᐃᓐᓇᕈᐃᓗᑎᒃ, ᐅᑯᓄᖓ ᐅᓂᒃᑳᓄᑦ ᑭᐅᒍᑎᒃ, 

ᓇᓗᓇᐃᔭᑦᑎᐊᖅᓯᒪᔪᓂᒃ ᐱᔭᕇᖅᑕᕐᕕᒃᓴᐅᓂᐊᖅᑐᓂᒃ ᐊᒻᒪ ᖃᓄᐃᑦᑐᓂᒃ ᐸᕐᓇᐅᓯᐅᖅᓯᒪᖕᒪᖔᖏᑦ 

ᐱᔭᕇᖅᑕᐅᓂᐊᕐᓂᖓᑦ ᐊᑐᓕᖅᑎᑕᐅᓂᐊᕐᓂᖓᓗ ᓄᑖᑦ ᐅᖃᕈᓐᓇᕐᓂᖏᓐᓄᑦ ᐱᔪᒥᒃᓲᑏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐃᒪᓐᓇ, ᓄᓇᕗᑦ ᒐᕙᒪᒃᑯᑦ ᐊᑐᐃᓐᓇᕈᐃᓗᑎᒃ, ᐅᑯᓄᖓ ᐅᓂᒃᑳᓄᑦ 

ᑭᐅᒍᑎᒃ, ᓇᓗᓇᐃᔭᑦᑎᐊᖅᓯᒪᓗᑎᒃ ᖃᓄᐃᑦᑐᑦ ᐃᓄᒃᑐᑦ ᐅᖃᕆᐅᖅᓴᐅᑏᑦ ᖃᐅᔨᓴᐅᑏᓪᓗ 

ᐋᖅᑭᒃᓱᖅᑕᐅᓂᐊᕐᒪᖔᖏᑦ ᐊᒻᒪ ᐊᑐᓕᖅᑎᑕᐅᓗᑎᒃ ᓄᑖᑦ ᐅᖃᐅᓯᕐᓂᒃ ᐅᖃᕈᓐᓇᕐᓂᕐᒧᑦ ᐱᔪᒥᒃᓲᑏᑦ. 


